
	ГОЛОВЛЁВ ЭЗНИЙХЭН - 1

	 

	“Улсын хэвлэлийн хэрэг эрхлэх хороо” Улаанбаатар хотноо 1963 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГЭРИЙН ШИЙТГЭЛ

	Нэг өдөр, өвлөгдөн дамжсан эдлэнгийн бойдаа Антон Васильев Москвад паспортоор оршин суугаа тариачдаас албан татвар хураахаар очсон тухайгаа Арина Петровна Головлева эзэгтэйдээ айлтгаж дуусаад зарц нарын байранд очих зөвшөөрөл авсан атлаа, айлтгахыг тээнэгэлзсэн ямар нэгэн хэрэг явдал байгаа бололтой, нэг л нуунцарлангуй янзаар, дороо, гэнэт хавчганав. 

	Шадар хүмүүсийнхээ өчүүхэн хөдөлгөөнийг байтугай, доторх санааг нь үл анддаг Арина Петровнагийн дотор даруй сэрхийж:

	— Өөр юү байна? гэхэд нь Антон:

	— Өөр юм үгүй, эзэгтэй! хэмээн булзааруулахыг оролдов. 

	— Битгий худлаа хэл! Өөр юм байна! Харцаар чинь л мэдэж байна! 

	Антон өчихийг эс зориглон хоёр хөл дээрээ сэлэн зогссоор байв. 

	— Хэл, өөр ямар явдал байна? Ярь! Битгий шарваганаад бай... шарваач минь! Хэмээн Арина Петровна шаардангуй дуугарав. 

	Арина Петровна захиргааны болон гэр орныхоо хүмүүст нэр хоч өгөх дуртай бөгөөд Антоныг, үнэн хэрэг дээрээ ямар нэгэн урвах шарвах явдал гаргасанд нь бус, чалчаадуухан болохоор нь «шарваач» хэмээн хочилсон ажээ. Антоны захирдаг эдлэнгийн төв нь өдий төдий гуанз бүхий худалдааны томоохон тосгон бил ээ. Антон гуанзанд цай ууж эзэгтэйнхээ ид шидийг магтан гайхуулах дуртай бөгөөд тийнхүү гайхуулах үедээ санамсаргүй алдаа гаргачихдаг байлаа. Арина Петровна байнга өрсөлдөөнт бодлого явуулдаг тул, итгэмжит хүний (Антоны) нь чалчаагаас болж, эзэгтэйн нарийн заль нь ажил болж биелэхээсээ өмнө амьтан хүнд илэрчихдэг удаа бишгүй гардаг ажээ. 

	— Үнэхээр бий... гэж Антон эцэстээ бувтнав. 

	— Юу вэ? Ямар юм бэ? гэж Арина Петровна сандрав. Зоргоороо зантай, бүтээх авьяас ихтэй эмэгтэйнхээ хувьд Арина Петровна гарч болох бүхий л зөрчил, эсэргүүцлийг хоромхон зуурт дүрслэн бодож, тэр бодолдоо итгэхээр үл барам, царай нь зэвхийрч, сандлаасаа босон харайв. 

	— Манай Степан Владимирович Москвад байдаг байшингаа зарчихжээ... гэж бойдаа, үгээ тасалдуулан байж айлтгав. 

	— Уухай! 

	— За... зарчихжээ. 

	— Юу гэнэ ээ? Яагаад? Битгий түгдчээд бай! Хэл! 

	— Өрөнд өгч... гэж таах хэрэгтэй юм байх! Сайндаа худалдаагүй нь магад шүү дээ. 

	— Тэгвэл сэргийлэх худалдсан хэрэг үү? шүүх худалдсан юм үү? 

	— Тийм л болж таарах нь. Дуудлага дээр найман мянгаар зарагдсан л гэлцэнэ шүү. 

	Арина Петровна доошоо лагхийн сууж цонх руу гөлрөв. 

	Энэ тухай эзэгтэй анх дуулаад нэн их хэлмэгдэв бололтой. Хэрэв, Степан хүн алжээ гэх юм уу, эсвэл Головлевын тариачид бослого гаргаад ажилдаа гаралгүй байна гэх юм уу, үгүй бол хамжлагат ёс нурлаа гэж хэлсэн бол тэгж сүрхий балмагдахгүй байсан биз. Уруул нь шазалзан, алсыг ширтэвч харц нь юман дээр тогтож өгөхгүй байв. Түүгээр ч үл барам, энэ үед Дуня охин хормогчоороо нэг юм далдлан, цонхны дэргэдүүр хар хурдаараа гүйж гарах гэснээ эзэгтэйг гэнэт хараад, агшин зуур дороо хэд эргэлдээд сэмхэн буцахыг ч ажигласангүй (жирийн цагт бол энэ нь их л асуултад хүргэх хэрэг бил ээ) тэгж тэгж эзэгтэй сэхээ орж, 

	— Ямар шившигтэй юм бэ! гэв. 

	Дараа нь бас л хэдэн минут анир чимээгүй дүнсгэр байдал үргэлжлэв. 

	— Тэр байшинг сэргийлэх найман мянгаар зарчхаж гэв үү, чи? гэж лавлаад, 

	— Яг тийм ээ! гэхэд нь

	— Аав ээжийн соёрхлыг тэгдэг вий! Мөн дөө, бузар амьтан! гэв

	Арина Петровна ирсэн мэдээний талаар яаралтай шийдвэр гаргах нь чухлыг сэтгэж байсан боловч санаа сэтгэл нь тэс өөр чиглэлд ээдрээд юу ч бодож олж чадахгүй байв. Нэг талаар сэргийлэх худалдсан байдаг. Тэгэхээрээ барин тавин л худалдчихаагүй шүү дээ! Бүртгэл хөтөлж, үнэлээд, худалдаачдад дуудлага явуулсан байх. Хоёрхон жилийн өмнө би өөрийнхөө гараар нэг түм хоёр мянган янчааныг, ганц улаан шиг өгч орхиод авсан байтал, наймхан мянгаар зарагдсан байна! Мэдсэн бол дуудлага дээрээс өөрөө найман мянгаар авчиж болох л байж! гэж бодов. Нөгөө талаар, «Сэргийлэх найман мянгаар зарчихсан байна. Энэ маань аав ээжийн соёрхол шүү дээ! Бузар амьтан байх гэж ер! Аав ээжийнхээ соёрхлыг наймхан мянгаар хаячихна гэнэ ээ!» гэж бодов. 

	— Хэнээс сонс оо вэ? гэж уул байшин нэгэнт зарагдаж төсөр үнээр авах найдлага бүрмөсөн тасарсныг сайн ухаарсныхаа эцэст асуув. 

	— Гуанзны эрхлэгч Иван Михайлов хэлсэн юм. 

	— Яагаад цаг тухайд нь над мэдэгдсэнгүй вэ, тэр? 

	— Бодвол айгаа биз дээ. 

	— Айна аа? «Айна аа» гэдгийг би танд үзүүлнэ дээ. Түүнийг Москвагаас дуудуулж, ирэнгүүт нь цэрэг татлагын газарт өгч магнайны нь үсийг хяргуулна1 даа «Айна гэнэ ээ» хэмээн занав. 

	Хамжлагат ёс устаж байсан боловч бас л байсаар байлаа. Эзэгтэй нэн өвөрмөц тушаал өгөхийг Антон дуулахаараа нэг болсон хүн авч энэ удаагийн шийдвэр нь даанч санаанд оромгүй зүйл байсан учир Антон хүртэл аягүйрхэв. «Шарваач» гэдэг хоч нь үүний дашрамд аяндаа дотор нь орж ирлээ. Иван Михайлов тохитой хүн тул түүнд ийм гай учруулна гэж Антоны толгойд яаж орох бил ээ. Түүнээс гадна, гэрлэхэд нь тал зассан, сэтгэлийн нь найз бөгөөд Антон өөрөө амаа хавчиж чадахгүй шарваганаснаас болж гэнэт цэрэгт явчихад хүрч байгаа ажээ. 

	— Өршөөгөөрэй... Иван Михайловичийг! гэж хаацайлахыг завдав. 

	— Яв... өмөөрөөч минь! хэмээн зандарсан дуу нь Иван Михайловичийг хаацайлах бодлыг нь зогсоомоор сонсогдлоо. 

	Харин юуны өмнө миний цаашид өгүүлэхийг уншихаасаа наана Арина Петровна Головлева ба тэдний гэр бүлийн байдалтай даамайхан танилцахыг уншигч танаас хүсье. 

	Арина Петровна гэж жар орчим настай атлаа, дур зоргоороо аж төрж амташсан бөгөөд ануухнаараа байгаа авгай юм. Догшин зантай, их хэмжээний эдлэнгээ хэний ч оролцоогүйгээр дангаараа хөтөлж, зожиг, тооцоолог, бараг харамч бөгөөд айлынхантайгаа ч нөхөрлөхгүйгээр ойр орчныхоо албаны хүмүүст өргөл өргөж амьдардаг ба үр хүүхдээ, хөдлөх бүрдээ ээж юу гэх бол гэж бодохоор дуулгавартай байхыг шаарддаг байв. Ер нь бие даасан, хатуу чанд, ялимгүй зөрүүд зантай учраас Головлевынхны бүх ураг төрлийн зүгээс эсэргүүцэх хүн ганц ч үгүй болтол сүрхий нөлөөлсөн ажээ. Ханилсан нөхөр нь хөнгөмсөг хүн байжээ. «Арина» Петровна өөрийгөө бэлэвсэн бэлэвсрээгүй хоёрын хооронд гэргий гэж хэнэггүй хэлдэг байв» үр хүүхдийн нь зарим Петербургт алба хааж, зарим нь эцгийгээ дагалдан хөндийрч гэр орныхоо ямар нэгэн явдалд оролцохоо больсон юм санжээ. Иймэрхүү нөхцөлд Арина Петровна цэл залуу наснаасаа, өөрийгөө ганцаардмалаар сэтгэхээр үл барам үнэнийг хэлэхэд «гэр бүл» гэдэг үгийг амнаасаа салгахгүй хэлэх боловч гэр бүлийн амьдралаас хөндийрч, гагцхүү орон гэрийн аж ахуйг зохион толгойлохын хойноос цаг ямагт санаа тавин, зүтгэн хөдлөх болсон ажээ. 

	Өрхийн тэргүүлэгч ханилсан нөхөр Владимир Головлев нь нэлээд залуугаасаа тохь муутай, төрхгүй зантайгаараа нэрд гарсан учраас, сүрхий ажилч байдлаараа үргэлж өөр харагддаг Арина Петровнад хэзээ ч гэсэн аятай санагдахаа больжээ. Хийх ажилгүй зугаа цэнгэлээр амьдарч, голдуу өрөөгөө дотроос нь түгжиж, тахиа, тотил шувуу зэргийг дуурайн дуугарч, «Доголон мөртэй шүлэг» гэгчийг зохиодог байв. Амаа халсан үед өөрийгөө Барковын найз2 бөгөөд тэр ч байтугай, Барков нас барахдаа өөрийг нь ерөөж байсан гэж гайхуулдаг байжээ. Нөхрийнхөө бичсэн шүлэгт Арина Петровна анхнаасаа дургүй нь хүрч, ойворгүй, булай зүйл гэж нэрлэсэн бөгөөд харин Владимир Головлев нь бичсэн шүлгээ уншиж өгч байхын тулд л эхнэр авсан болох учраас аахар шаахар хэрүүл гарсаар байгаад хоорондоо хөндийрсөн нь илэрхий биз. Аахар шаахар хэрүүл нь, аяндаа л лавшран чангарсаар эхнэр нь тохьгүй нөхрөөсөө бүрмөсөн жигшин, хөрж, нөхөр нь эхнэрээсээ хулчийсхийх байдалд хүрч, улмаар илт бие биеэ үзэн ядах тийшээ ханджээ. Тэгээд, нөхөр нь эхнэрээ «шулам», «чөтгөр» хэмээн хочилж эхнэр нь нөхрийгөө «салхин тээрэм», «утасгүй товшуур хөгжим» гэж хочилжээ. Ийм харьцаатайгаар тэр хоёр дөч гаруй жил эр эм гэж явсан ба үүнийгээ ёс бусын амьдрал гэж аль нь ч бодсонгүй. Байн байсаар Владимир Головлевын тохьгүй байдал багасах байтугай ширүүсжээ. Барковын хэлбэрээр шүлэг зохиохыг оролдохынхоо хажуугаар архидаж, аягач бүсгүйчүүдийг эргүүлэхээс буцдаггүй болжээ. Нөхөр нь иймэрхүү байдал гаргах болсноос Арина Петровна анхандаа сэжиглэн зэвүүцдэг байснаар барахгүй, санаа нь зовдог (хардаж хордохоосоо илүүгээр харьяалан захирах нэр хүндээ боддог) байсан ба сүүлдээ ажрахаа байж самуун бүсгүйчүүд нөхөрт нь архи зөөж гүйгээд байх вий л гэж ажиглах болжээ. Түүнээс хойш, нөхрийгөө хань биш гэдгийг хатуу санаж аваад бүхий л анхаарлаа гав ганцхан. Головлевын эдлэнг арвижуулахад чиглүүлээд, эр эм гэдэг нэр зүүсэн дөчин жилийн дотор эдлэнгээ арав дахин ихэсгэжээ. Хол, ойрынхоо тосгонуудыг маш гайхам тэсвэртэй, соргогоор харж харуулдан, тэдгээрийг эзэмшигчид зээлийн зөвлөлтэй3 ямар харьцаатай байгааг далдуур тагнаж, дуудлагын газар юм худалдаж байх үед газар дороос гараад ирэх мэт хүрч очдог байжээ. Эд хогшил хураахын төлөө тийнхүү улайран хөөцөлдөх явдлаас Владимир Головлев улам хөндийрсөөр байгаад эцэс сүүлд нь бүр төсөөрөн зожгирчээ. Энэ номыг эхлэн бичих үед Владимир Головлев ор дэрнээсээ бараг босдоггүй ядарсан өвгөн байсан бөгөөд эхнэрийнхээ өрөөний хаалгаар толгойгоо шургуулж: «Чөтгөөр!» гэж хашхирахын тулд л ганц нэг босож, унтлагынхаа өрөөнөөс гарчхаад буцаж ордог байсан юм. 

	Арина Петровна, үр хүүхдийн талаар мөн төдий л их азтай сайхан юмгүй. Тээр болохоос өөр юм үр хүүхдэд байдгийг олж харахааргүй дэндүү зоримог, хатуу авиртай байжээ. Зөвхөн бойдаа, ахлагч, нярав зэрэг хүмүүстэйгээ ажил төрөл ярьж, аж ахуйнхаа газруудтай тооцоо хийхэд нь тээр болох юмгүй л байвал сэтгэл амар байдаг ажээ. Мөн үр хүүхдээ, зүгээр л, зайлшгүй байвал зохих, үгүй хийчхэж болдоггүй зүйл гэж үзэхээс биш, сэтгэлээсээ өчүүхэн ч хайр найр тавилгүйгээр, аж төрлөө зохиохын төлөөний өдий төдий шаардлагад автагдсан хүн байжээ. Эднийх гурван хүү, нэг охинтой бүлгээ. Ууган хүү, охин хоёроо дурсах ч дургүй, отгон хүүдээ өшөөтэй ч биш, хайртай ч биш харин дунд хүү Профиртоо хайртай ч гэх нь юу юм, айсхийдэг байв. 

	Энэ зохиолд голлон гарах ууган хүү Степан Головлев нь мулгуу Степан буюу төрхгүй Степан гэж нэршжээ. Энэ нь аль эрт хөрж хөндийрсөн, багаасаа гэрийнхэндээ алиа, шалиг амьтан гэгдэн хүнээс гарчээ. Гай болоход бас орчиндоо болж байгаа зүйлийг айхтар түргэн ойлгож авдаг авьяас билигт хөвгүүн байжээ. Эцгийнхээ төрхгүй байдлыг, эхийнхээ бусдын сул талыг анддаггүй байдлыг дуурайсан ажээ. Эцгийнхээ төрхгүйг дуурайсныхаа ачаар эцэгтээ хайрлагдсан нь эхийн өшөөг улам хүргэх ажээ. Арина Петровна, аж ахуй хэсэж эзгүй байхад нь эцэг хүү хоёр Барковын хөргөөр чимсэн өрөөнд орж, савсаг утгатай шүлэг уншиж, хов жив ярилцан ялангуяа «шулмыг» өөрөөр хэлбэл Арина Петровнаг их муучилдаг байжээ. Гэвч «шулам» тэр хоёрын яаж байгааг зөгнөн таамаглаж үүдний довжоонд сэмхэн ойртож ирээд өрөөний нь үүд рүү гэтэн очиж, зугаатай яриаг нь чагнадаг байв. Дараа нь мулгуу Степаныг балбаж гардаг байжээ. Тэгэвч энэ нь зодож нүдэх, үглэж дуулахад ажирдаггүй тул үл хашрах бөгөөд хагас цагийн дараа л төрхгүйтэж эхлэн эсвэл Аннагийн алчуурыг огтчоод хаячна, үгүй бол нойрмог Васягийн ам руу ялаа хийчихнэ, эсвэл галын өрөөний пийшин дээр гарч бялуу хулгайлж дүү нартайгаа хуваагаад идчихнэ. (Арина Петровна нарийндаа хатаад үр хүүхдээ өл мөлхөн хооллуулдаг байсан). 

	— Алъя даа чамайг. Алчихад намайг яах юм? Эзэн хаан тэглээ гээд намайг шийтгэхгүй гэж Арина Петровна байнга загнадаг байжээ. Мартамтгай зөөлөн зантай хүүг ийнхүү байнга дорд үзэх явдал нь муу нөлөө үзүүлжээ. Үүний үрээр уур хилэн, эсэргүүцэл тэмцэл бус, харин ямар ч бодлогогүй хэр хэмжээгүй их хүлцэнгүй дорд амьтан болтлоо мэхиймтгий болж, боолын шинжтэй болгожээ. Иймэрхүү хүмүүс ямар нэгэн нөлөөнд автагдах нь амархан болох учраас архичин тамхичин, гуйлгачин түүлгэчин, олхио муутай хүн болчих ч байтугай, гэмт хэрэг өдүүлэгч болохоос эхлэн юу ч болчхож магадгүй байдаг юм... 

	Степан, хорин настайдаа Москвагийн нэг дунд сургууль төгсгөж, их сургуульд оржээ. Гэтэл оюутан байх үе нь бүтэл муутай өнгөрсөн ажээ. Нэгдүгээрт эх нь дөнгөн данган гол зогоох төдий мөнгө өгдөг. Хоёрдугаарт, өөрөө хөдөлмөр хийх өчүүхэн ч хүсэлгүйн дээр; голдуу бусдыг шоолон дуурайх байдал гаргах муу авьяастай болчихжээ. Гуравдугаарт, ганц ч минут ганцаараа байж чадахаа больж ямагт амьтан хүний дотор байх хэнээ тусчихжээ. Тэгээд бусдын нөмөрт хавчуулагдан тэднийг сорох чудрай байдалд шилжсэн бөгөөд хүний гарт оромтгойнхоо хувьд дорхноо чинээлэг оюутнуудын дагуул болжээ. Тэд түүнийг биедээ ойр байлгах боловч зиндаа нийлэхгүй хүн гэдгийг нь мэдээд; зөвхөн алиа шалиг амьтан гэхээс өөрөөр үздэггүй байжээ. Нэг мэдэхэд Степан үнэхээр тийм байдалд орж, улам доошилсоор байгаад, дөрөвдүгээр анги төгсгөх үедээ алиалан шалиглах ч сөгөөгүй болсон ажээ. Тэгэвч дуулснаа мартдаггүй, юмыг түргэн ойлгодог авьяастайнхаа ачаар сайн шалгагдаж, дэд эрдэмтний зэрэг хүртсэн байна. 

	Үнэмлэхээ аваад ирэхэд нь Анна Петровна мөрөө хавчиж, «хачин юм даа» хэмээжээ. Тэгээд түүнийг тосгондоо сар хэртэй байлгаж, сар тутам зуун янчаан зарж байхаар хэмжин, Петербургт явуулжээ. Тэнд албан газар яамдыг гүйцээсэн боловч өөд татах хүн ч олдсонгүй өөрийнхөө хөдөлмөрөөр өөдөө ахих эрмэлзэл ч бас байсангүй. Залуу Степаны хөнгөмсөг сэтгэл дэндүү их учраас бичиг хэргээс түүвэр хийх, илтгэх хуудас бичих мэтийн хүнд суртлын ажил ч гэсэн дийлдэшгүй хүнд санагджээ. Степан Петербургт дөрвөн жил хөөцөлдөөд хамгийн эцэст нь, жирийн нэг албан хаагчаас дээгүүр тушаалд орчих найдлага байхгүйг мэдэж авах ёстой болжээ. Түүний бухимдалд хариу болгож Арина Петровнагийн хатуухан бичсэн захидал: «Ингэнэ гэдгийг би аль эртний мэдсээн» гэсэн үгээр эхэлж, «Москвад бушуухан хүрч ир» гэж тушаасан үгээр дуусжээ. Тэнд, дотнын тариачдын зөвлөлөөс: Мулгуу Степаныг дээд шүүхэд Головлевынхны хэргийг хөтөлж байдаг зуршил бүхий бичээчийн хяналтад байлгахаар шийдвэрлэжээ. Дээд шүүхэд Степан юу хийж, ямаршуу байсныг бүү мэд, харин гурван жилийн дараа тэндээс алга болсон ажээ. Тэгэхээр нь Арина Петровна юу ч гэсэн, зориг гаргаж «Аав ээжийн соёрхол» болох ёстой «өмч тастаж өгчээ». Энэ өмч нь Арина Петровнагийн нэг түм хоёр мянган янчаанаар авсан (Москвад байсан) байшин ажгуу. 

	Тэгэхэд нь Степан амьд яваадаа анх удаа сэтгэл нь тэнийж, санаа алджээ. Тэр байшин нь жилд мянган мөнгөн янчааны орлого оруулах амлал бүхий тул урьдын олж байсан мөнгөний дэргэд зэгсэн их буян мэт санагджээ. Эхийнхээ гарыг дуртайяа үнсэхэд нь «тэгнэ дээ, харж байгаарай, мулгуу минь! дахин гар сарвайна гэж бүү горьдоорой!» гэж Арина Петровнагийн дуугарахад өөрт нь хайрласан ивээлийг хөсөрдүүлэхгүй хэмээн андгайлжээ. Гэтэл, чааваас гэж! тэр маань мөнгө барихдаа нэн муу, бодит амьдралын зардлын хэмжээг тун ч бага мэддэг тул их санагдсан жил бүрийн мянган янчаан нь удаан хугацааны буян болж чадсангүй. Дөрөв тавхан жилийн дотор модоо барьж гүйцээд, тэр үед татлага явагдаж байсан түр цэргийн албанд баяр хөөр болон ацаглагджээ4. Тэгээд түр цэрэг нь дөнгөж Харьков хүрээд найрамдлын хэлэлцээ тогтмогц Степан Москвад эргэж иржээ. Энэ хугацаанд байшинг нь худалдчихсан байв. Түр цэргийн нэлээд хуучирсан цамцтай дэрвэгэр түрийтэй гуталтай, өвөртөө ганц зүүн янчаантай хоцорчээ. Иймэрхүү бэлтэйгээр луйврын аргад шилжиж, өөрөөр хэлбэл мөрийцөн хөзөрдөж, төдхөн байдгийгаа алдаж гүйцжээ. Тэгээд, Москвад аж ахуйгаараа аж төрж байгаа эхийнхээ захиргааны чинээлэг тариачдаар хэсүүчилж, заримынд нь хоол идэж, заримаас нь татах тамхины гуйлга хийж, заримаас нь хэд гурван мөнгө зээлж эхэлжээ. Тэгсэн хэр нь, яв явсаар, газраа барсан гахай, гангаа барсан хэт гэгч болжээ. Нас нь дөч шүүрч, хонуучлан явах тэнхээ нь барагдаж байгаагаас өөр аргагүй болсон ажээ. Головлев тосгонд очих л ганцхан зам үлджээ... 

	Степанаас хойш Головлевынхны өрхийн тэргүүлэгч нь түүний дүү хүүхэн Анна Головлева болсон бөгөөд энэ талаар Арина Петровна мөн л дурсахыг хүсдэггүй ажээ. 

	Учир нь, Арина Петровна Аннаг түшиг болгох санаа байвч Анна итгэлийг нь хөсөрдүүлж, хошуу даяар хэл ам тарьчихжээ. Охиноо дээд сургуулиас гарахад нь Арина Петровна шавхийсэн гэрийн нарийн бичгийн дарга бөгөөд нягтлан бодогч болгож авахын тулд тосгондоо суулгасан боловч Анна нэг шөнө тосгоноосоо босож яваад дунд дарга Улановтай эр эм бололцох ёс төрөө хийчихсэн байжээ. 

	Ингэж золбин нохой мэтээр, аав ээжээсээ соёрхол хүртэлгүй ёс төрөө хийчихсэн ажээ! Харин тэр хар хүү нь ёс даатгалын мөргөл үйлдсэн нь яамай л даа! Ашиглачхаад хаячих ч хүн олон бий! Ор мөргүй л алдчихна хэмээн Арина Петровна өгүүлжээ. 

	Тэгээд, Арина Петровна, охиндоо бас л хөрмөл хүүдээ хандсаны нэгэн адилаар зоригтой хандаж «өмч тастаж өгчээ» таван мянган янчааны хөрөнгө, шал нь өмхөрч, цонх нь хэмхэрч гүйцсэн гучаад албатан бүхий тосгон тастаж өгсөн ажээ. Хоёрхон жилийн дотор Уланов, Анна хоёр хөрөнгө мөнгөө үрэн таран хийчхээд, дунд дарга нөхөр нь ул мөргүй алга болж, Анна нь ихэр хоёр охин Аня, Люба хоёртойгоо хоцорчээ. Түүнээс хойш гурван сарын дараа өөрөө нас барсан тул Арина Петровна өнчин хоёр охиныг нь дуртай дургүй ч өөрийндөө хоргодуулах ёстой болжээ. Энэ үүргээ биелүүлж, хоёр нялхсыг бяцхан байшинд байрлуулж Плаша гэдэг өрөөл чавганцаар харуулж байхдаа:

	— Бурхан үлэмж энэрэнгүй байна. Өнчин охид талханд их гарзтай боловч хөгшин над зугаа юм! Нэгийг аваад хоёрыг хайрласан юм байх! гэдэг байжээ. 

	Тэгэхдээ, хүү Профиртоо «эгч хүүхэн чинь амьдадаа замаа алдаж байсан байдлаараа үхээд, хоёр гөлгөө над тээр болгон орхисон» гэж бичдэг байжээ. 

	Ерөөсөө энэ нь хэдийгээр хэрцгий мэт санагдах боловч шударгаар хэлэхэд тэгж «Өмч тастаж өгсөн» хоёр удаагийн явдал нь Арина Петровнагийн мөнгөн санхүүд зөвхөн хохирол учруулаад зогссон бус Головлевын эдлэнг мэдэгдэх байдлаар хомстгож, хувь нийлүүлэгчдийн нь тоог хорогдуулсныг бодох тал бий. Ингэхлээрээ Арина Петровна нарийн чанд журамтай хүн учраас хөрмөл хүүхдүүддээ «өмч тастаж өгвөл» л үүргээ биелүүллээ гэж боддог байжээ. Тэр ч байтугай алс нь өнчин зээ нартаа жаал жуул юм өгөх ёстой гэдэг санаа огтхон ч төрдөггүй байжээ. Харин талийгаач Аннад тастаж өгсөн өчүүхэн эдлэнгээс нь аль болохоор нэмүүхэн хожоо гаргаж зээлийн зөвлөлд хийхийг хичээдэг байжээ. Тэгээд бас «өнчин зээ нартаа л хэд гурван мөнгө хурааж байгаа юм, маллаж тэжээж байгаадаа би эднээс юу ч авдаггүй ээ! Эдэнд өгч байгаа хоолны өртгийг над бурхан хайрлах юм байгаа биз!» хэмээдэг ажээ. 

	Яв явсаар отгон хүү Профир нь энгийн газар, Павел нь Петербург хотод цэргийн газар алба хаах болжээ. Профир нь эхнэртэй, Павел нь эхнэргүй байжээ. 

	Профир нь гэр бүлдээ урвагч, махчин, илч жаал гэдэг гурван хочоор нэршсэн бөгөөд энэ хочийг бүр бага насанд нь мулгуу Степан өгчээ. Хар бага наснаасаа хайрт эхдээ наалдан эрхэлж мөрний нь тус газар сэмхэн үнсэх, бас заримдаа чихэнд нь юм шивнэх дуртай байжээ. Эхийнхээ өрөөний хаалгыг сэм нээж булан руу аяархан гэтэж очоод, эхийгээ юм бичиж байхад буюу данс даягтайгаа нооролдож байхад нь шохоорхох янзтай гөлрөн суудаг байжээ. Гэтэл Арина Петровна тийм байхаас нь эхлээд хүүгийнхээ тэр нялуун байдлаас сэжиглэдэг байжээ. Тийм үед хүүгийн хөдөлгөөнгүй гөлөрсөн харц нэг ончгүй санагддаг тул хүүгийнхээ устай тустай алин болохыг нь чухамхүү магадлан таньж чадаагүй ажээ. 

	— Би тун ч ойлгохгүй юм. Яасан хачин харцтай хүүхэд вэ, нэг л харвал тэр чигээрээ шүү. Тустай харц юм уу, устай харц юм уу бүү мэд хэмээн эх нь хааяа гайхдаг байжээ. Тиймэрхүү үед Профирыг хэвлийдээ тээж явсан цагийн олон янз бодол сэтгэлд нь ордог ажгуу. Тэр цагт тэнгэртэй Профир гэгч өвгөн эднийд сууж байсан бөгөөд ирээдүйн ямар нэгэн зөн бэлгийн зүйлийг мэдэхийг хүсвэл Арина Петровна түүнээс асуудаг байжээ. Тэгээд, хэзээ төрөх нь вэ, хүү гарах нь уу, хүүхэн гарах нь уу? гэж асуухад тэр өвгөн хариуг нь шууд хэлэлгүйгээр азарган тахиа мэтээр гурвантаа хашхираад, дараа нь:

	— Айхтар сүрхий азарган тахиа гарах нь! Эр муу ч бол эмийн дээр, эмээл муу ч бол морины дээр гэдэг биз? хэмээн бувтнажээ. 

	Төдхөн бил ээ. Гуравхан хоноод (гурвантаа хашхирсны нь тоогоор) хүү мэндэлсэн (азарган тахиа гэдгээр нь) бөгөөд түүнийг үзмэрч өвгөний нэрээр Профир хэмээн нэрлэсэн ажгуу... 

	Эхний зөгнөсөн нь ёсоор болов. Гэтэл «эр муу ч бол эмийн дээр, эмээл муу ч бол морины дээр» гэж хэлсэн ёгт үгийг тайлахыг оролдон, өрөөний буланд өөр лүү нь ончгүй харцаар гөлрөн суугаа Профирыгоо саравчлан харж, бодолхийлэн сууж байсан удаа бий бүлгээ. 

	Харин Профир дуугүй нугдайн суугаад, өөр лүү нь гөлөрсөөр байгаад, цавчилгүй бүлтийлгэн гөлөрсөн нүднээсээ нулимс унагачихдаг байжээ. Эхийнхээ санаанд байгаа сэжгийг нэвт хараад байгаа мэт бөгөөд хэчнээн ч эмзэг сэжиг түүний харахад илхэн баймаар шинжтэй санагдуулахаар байдаг ажээ. Түүгээр ч үл барам, эхдээ төвөг болохоос эмээхгүйгээр: Намайг хар л даа! Над нууц байхгүй! Би бол дуулгавартай, хайртай хүү, би айсандаа ийм байдаг бус, харин сайн санаатайдаа ийм байдаг юм гэж хэлээд байгаа мэтээр эхийнхээ хажууд байнга хорогдож байдаг байжээ. Профир сүүлээ шарваганасан бүтэлгүй амьтан гэж хэчнээн сүрхий итгэн бодовч харцаараа татах тул эх нь санасандаа огт хүрдэггүй байжээ. Тийм дээрээс, хүүгийн нь байдалд ямар нэгэн ончгүй, бүтэлгүй юмны дохио байна гэж бодлоо ч гэсэн аль ч өөдтэй өнгөтэй юмаа өгөхийн тулд гар нь өөрийн эрхгүй тэнийдэг ажээ. 

	Павел нь Профироос тэс өөр юм санжээ. Тэр бол ямар ба явдлаас ангижирсан, жинхэнэ бодь хүн бүлгээ. Бүр багаасаа эхлээд юм сурах, тоглож наадах, амьтан хүнтэй бужигнах сонирхол өчүүхэн ч үгүй бөгөөд хажиг зожиг байх дуртай байжээ. Өрөөний буланд шигдчихээд их зан гарган зохиомол зүйл бодож байдаг ажээ. Нохойн хошууны замбаанд цадаад, түүнээсээ болж хөл нь чөрийчихсөн учраас юм сурахаа байсан гэж боддог байжээ. Эсвэл өөрийгөө язгууртны хүү Павел биш Давыд шиг (духан дээр бундуутай үхэрчин) бөгөөд шилбүүр тачигнуулж явдаг учраас юм сурахаа байсан юм гэж ч боддог байжээ. Арина Петровна, түүнийг харж эх хүний ёсоор элэг нь эмтэрч:

	— Чи юунд будаанд орсон хулгана шиг л дүнсийгээд байдаг юм бэ? Эсвэл чи хор идчихсэн юм уу!? Ээждээ ирээд: Ээж минь, намайгаа энхрийлж эрхлүүлээч дээ, сайн ээж минь гэх ч үгүй юм хэмээн тэсэхгүй зэмлэдэг байжээ. 

	Павел булангаасаа босон, хүнээс түрүүлж яваа юм шиг хөшүүн гэлдэрсээр ээж рүүгээ ойртож ирээд:

	— Ээж минь, намайгаа энхрийлэн эрхлүүл л дээ, сайн эжий минь! гэж нялх хүүхдээс гарамгүй бүдүүн дуугаар аялдан хэлээд:

	— Зайл... номой царайлсан даа! Буланд шигдээд байдгийн чинь учрыг мэдэхгүй байна гэж бодож байна үү? Цөмийг нь мэдэж байна, хонгор минь! Бүх санаа бодлыг чинь таван хуруу шигээ мэдэж байна би хэмээн уцаарлана. 

	Тэгэхэд нь Павел мөн гэлдрэн ухарч очоод буландаа суучихна. 

	Өдөр хоног өнгөрсөөр байтал аяндаа зэвүүцэл хүрмээр бөгөөд үл ойлгогдох бүрхэг этгээд болж, эцсийн дүнд үзвэл юу ч үл хийх хүн болсон ажгуу. Санаа сайнтай ч хүн байсан байж болох юм. Гэтэл хэнд ч сайныг үйлдсэнгүй. Ухаантай сэргэлэн ч байсан байж мэдэх боловч ухаантай юм ер хийсэнгүй. Зочломтгой найрсаг хүн боловч түүгээр хүнд ер аятай санагдсангүй. Мөнгө янчаанаа харамгүй үрдэг байсан боловч үүгээр хэнд ч ашиг тус болж байсангүй. Хүнийг гомдоож байсан удаагүй боловч түүний нь сайшаах хүнгүй, шударга байсан боловч «Павел Головлев тэгэхэд мөн ч шударга явдал хийсэн» гэж нэг ч хүнд хэлэгдсэнгүй. Бүр сүүлдээ, эхээсээ ухаангүй айдаг атлаа, ямагт хэдэрлээд байх болжээ. Павел, уруу дорой царайтай бөгөөд юун дээр ч хөдөлдөггүй хүн байсныг давтан дурдъя. 

	Насанд хүрсэн хойноо ах дүү хоёрын зан байдал эхтэйгээ харьцах харьцаа нь эрс ялгаатай болжээ. Урвагч нь эхдээ долоо хоног алгасалгүй дэлгэрэнгүй захидал бичдэг байсан ба түүндээ Петербургийн бүхий л байдлыг тодорхой тоочиж өөрийгөө шунахай бодолгүй бөгөөд эхдээ үнэнч хүү хэмээн хамгийн гоё үгээр итгүүлэн дурддаг байжээ. Павел товчхон цөөн бичдэг бөгөөд харин заримдаа үг бүрий нь олж ядсан мэтээр таамаг төдий бичдэг байсан ажээ. «Тийм хугацаагаар төдий янчаан, ачит эх минь, таны итгэмжлэлт тариачин Ерофеевээс авлаа, хайрт эх таны энэрлээр миний аж төрөлд хэрэглүүлэхээр илгээсэн эдгээр зүйлд ихэд баярлан, зүрхнээсээ талархан, үрийн барилдлагын үнэнч ёсоор гарыг чинь үнснэм. Бидний хэрэгцээг хангахаар барахгүй, шалиг үрлэгийг маань хангахын төлөө хөөцөлдсөөр байгаад эрдэнэт биеэ дэндүү зовоочих вий гэж л сэтгэл зовон зовних юм! Бүү мэд дээ, ах юу гэж боддог юм, би ч харин...» гэх мэтээр Профир бичдэг байжээ. Гэтэл энэ талаар Павел бичихдээ: «Хүндэт ээж минь, тийм хугацаагаар төдий янчаан авлаа, харин миний бодлоор бол дахин зургаан янчаан тавин мөнгө нэмж авах ёстойг айлтгаж, намайг гүнээ уучлахыг хүснэм» гэдэг ажээ. Үрэн таран хийсэн тухайд Арина Петровна тэднийг зэмлэж захидал илгээхэд (гойдын шалтгаангүй боловч ийм явдал бишгүй гардаг байсан) Профир тэр зэмлэлд дандаа даруухнаар гэмшин «Хайрт ээж минь, муу үр төрүүлээд, түүнийхээ төлөө дааж давшгүй зовлон эдэлж байгааг чинь мэдэж байна, бид өөрсдийнхөө олиггүйгээс болж эх таны ачийг хариулахгүй байдал цөөн бус гаргаж байгааг мэдэж байна. Бас хүнд тохиолддог төөрөгдөлд орж чухал зүйлийг мартдаг маань хамгийн муухай тул үрийн сэтгэлээр түмэн буруугаа хүлээж, аж төрөл ба аливаа зүйлд зарцуул гэж ачит эх таны хайрласан мөнгийг үүнээс хойш хямгатай зарж, энэ гэмийг жигшинэ гэдэгт найдаж байна» гэж бичдэг байжээ. Гэтэл Павел нь: «Хүндэт ээж минь! Та над өртэй байгаа боловч үрэмхий тарамхай хэмээн зэмлэсний чинь үг дуугүй хүлээн авч, энэ талаар ойшоон итгэхийг хүснэм» хэмээн хариу бичдэг байжээ. Тэр ч байтугай эгч Аннаг нь нас барсан тухай мэдэгдсэн Арина Петровнагийн захидалд Павел Профир хоёр янз янз хариу бичжээ. Профир нь «Бага насны минь дотнын найз хайрт эгч Анна нас барсан тухай мэдээ миний зүрхийг эмгэнэлээр хатгасны зэрэгцээгээр хайрт эх танд хоёр өнчин нялхсыг асрах явдал тохиолдож байгаа нь бүр ч илүү эмгэнэлтэй байна. Бидний цөмийг нь эх болсон та биеэ бодохгүйгээр, гэр бүлээ зөвхөн хэрэгцээт зүйлээр хангаад зогсоогүй харин илүү их зүйлээр хангаж байхын тулд бүх хүчээ чиглүүлж, биеэ аанд нь хаяж байгаа чинь багадаад байгаа юм уу. Хааяа өөрийн эрхгүй зэмлэдэг минь үнэндээ нүгэл л биз. Миний санахад, хайрт ээж минь, энэ үед христос бурхан өөрөө хэчнээн их зовж тарчилж байсныг ахин дахин бодож сэтгэлээ хатуужуулахаас өөр зам алга байна» гэж бичжээ. Гэтэл Павел: «Эгч маань мөнх бусыг үзүүлж, нас барсан тухай мэдээг хүлээж авав. Тэгээ ч үү, үгүй ч үү, юу ч гэсэн бурхны оронд очих болтугай гэж ерөөе» хэмээн бичжээ. 

	Хүүхдүүдийнхээ захидлыг дахин давтан уншиж, аль нь өөрт нь хортой хүн болохыг тааж мэдэхийг оролддог байжээ. Профирын захидлыг уншихад тэр л хамгийн хортой хүн мэт санагддаг учраас эх нь ёворгон байдлаар өгүүлрүүн:

	— Энэ бичсэний нь хараач! уран гоё үгээр зулгуйдаж байгааг нь хар л даа! Мулгуу Степан үүнд урвагч гэдэг хочийг айхтар олж өгч гэм! Ганц ч үнэн үг хэлэхгүй шүү! дандаа худал хэлж байгаа юм! «Хайрт ээж» гэдэг нь ч, намайг зовж байгаа гэж өрөвддөг нь ч, өнчин нялхсыг асрах талаар хэлж байгаа нь ч, цөм худлаа... тэр тэгж бодох ч үгүй! 

	Дараа нь Павелын захидлыг уншихад ирээдүйд тэр бас л хортой хүн болмоор санагдах тул ийн өгүүлрүүн:

	— Павелыг тэнэг гэнэ ээ, эхийгээ давж байгааг нь харахгүй юү! «Энэ талаар ойшоон итгэхийг хүснэм...» хэмээн энэрэл гуйж байгаа юм гэнэ. «Ойшоон итгэнэ» гэж юу байдгийг би чамд зааж өгнө дөө гайгүй! Мулгуу Степан нэгэн адилаар чамд өмч таслаад өгчихнө дөө, тэгэхээр л үгийг аль хэр «итгэснийг» чи ойлгоно доо гайгүй! 

	Тэгж, тэгж эх хүний байдлаар:

	— Хэний төлөө би ингэж их юм хурааж байна вэ! Хэнд би нөөцөлж байгаа бил ээ! Хэний төлөө би унтах нойргүй, ууж идэх завгүй ингэж...? ! гээд эхэр татан эмгэнэн уйлав. 

	Мулгуу Степан «тастуулж авсан өмчөө» үрэн таран хийсэн тухай Арина Петровнад бойдаа Антон айлтгаж байх үед Головлевынхны гэр бүлийн байдал иймэрхүү байсан бөгөөд хямд үнээр худалдсаны улмаас тэрхүү «тастуулж авсан өмч нь», «аав ээжийн соёрхол» хэмээх чухал нэртэй болсон ажгуу. 

	 

	* * *

	 

	Арина Петровна унтлагынхаа өрөөнд ухаарч ядан суув. Дотор нь хачин болоод байгаагийн учир шалтгааныг олж чадахгүй байлаа. Хөрмөл боловч хүүгээ гэж ямар нэгэн байдлаар хайрлах сэтгэл төрсөн, эсвэл зөвхөн зоргоороо байдаг заншлаа гутаалгасандаа хорсох сэрэл төрсөн алин болохыг сэтгэлийн зүйн хамгийн туршлагатай мэргэжилтэн ч магадалж чадахааргүй хэмжээнд хүртлээ янз бүрийн санаа төрөн сэтгэл нь үймэрч байв. Байн байсаар тэр олон янзын бодол санааны дотроос нөгөө «хөрмөл чинь» дахин толгой дээр мордчих вий гэж сэрэмжлэх сэтгэл сэрхийн төрлөө. 

	«Анна гөлөгнүүдээ тээр болгож орхиод, одоо бас энэ муу мулгуу...» бодогджээ. 

	Ийм байдлаар, ганц ч үг дуугаралгүй цонхон тийш ганцхан газар ширтэн удтал суулаа. Хоолыг нь авчирч өгөхөд амсах ч үгүй, эзэнд Владимир Головлевт архи барих юм сан! Хэмээн хүмүүс ирж хэлэхэд өөдөөс нь ч харалгүйгээр агуулахынхаа түлхүүрийг шидэв. Хоолноос хойш зул бүрийг асаалгаж, халуун усны өрөөг галлах тушаал өгөөд, бурхныхаа өрөөнд орж, дотроос нь түгжлээ. Энэ бүгд нь эзэгтэй «хилэгнэж байгаа» шинж тэмдгийн нотолгоо мөн тул байшинд байгаа хүмүүс цөм үхсэн адил нам гүм болов. Цэвэрлэгч нар өлмий дээрээ гэтэн явж, нярав Акулина элий балай юм шиг шагайн харж байв. Хоолны дараа жимс чана гэж эзэгтэй айлдсан учир цаг нь болж жимсийг цэвэрлэж бэлэн болгов. Гэвч эзэгтэй үг дуугарсангүй, цэцэрлэгчин Матвей, тоор хурааж авах болсон уу гэж асуухаар хүрч ирэхэд цэвэрлэгч нарын өрөөнд түүнийг зад хориглон, тэр дор нь тонилголоо. 

	Бурханд мөргөж, халуун усанд ороод, Арина Петровна биеэ зэгсэн тавьж, өчиг шаардахын тулд Антоныг дахин дуудуулж:

	— За тэгээд мулгуу юу хийж байна? гэж асуусанд, 

	— Москва их болохоор бүтэн жил тэнээд ч тойрч чадахааргүй юм байна гэв. 

	— Ингэхэд, ер нь иднэ ууна гэж юм байх биз дээ? 

	— Тариачдаасаа хоол иддэг юм байна. Заримаас нь хоол идэж заримаас татах тамхины мөнгө гуйж аваад л явж байна. 

	— Түүнд юм өгөхийг хэн зөвшөөрсөн юм? 

	— Эзэгтэй минь болгооно уу! Тариачид түүнд муу санахгүй шүү дээ! Гаднын гуйлгачинд юм өгдөг атлаа ноёноосоо харамлана гэдэг чинь! 

	— Гайгүй би тэр сүрхий өглөгчдийг чинь..! Мулгууг би чиний эзэгнэж байгаа эдлэн рүү тонилгочихно, та нар цөмөөрөө хамтраад өөрсдийнхөө мөнгөөр тэжээгээрэй л дээ! 

	— Таны л мэдэл шүү дээ эзэгтэй минь

	— Юу гэнэ ээ? Юу гэж хэлнэ гэнэ ээ чи? 

	— Таны л мэдэл шүү дээ гэлээ, эзэгтэй минь. Та тушаавал бид тэжээнэ! 

	— Уухай тэжээнэ гэнэ ээ! Чи дэмий чалчилгүй, зүгээр яриарай хө! 

	Хоёулаа дуугүй болов. Гэвч Антон хилсээр «шарваач» гэдэг хоч аваагүй учраас амаа хавчиж тэсэхгүй бас л хавчганан, нэг юм айлтгах гээд байгаа бололтой байснаа ийнхүү өгүүлрүүн:

	— Үгүй бас тэгээд тохиогүй амьтан юм аа! Аяллаас буцаж ирэхдээ ганцхан зуун янчаантай байж гэнэ. Зуун янчаан юу л базаах вэ дээ, тэгэхдээ овоо хэд хоног хэрэглэчхэж болох л... 

	— Харин уу? 

	— Жаахан бэлжихийг бодоод бүтэлгүй газраар явсан бололтой... 

	— Хавчганалгүй ярь! 

	— Герман клубт очжээ. Тэнэг хүнийг хөзрөөр овлож мөнгө хожно гэж бодсон нь өөрөөс нь ухаантай хүн дайралдчихжээ. Тэгээд зугтах гэхээр нь үүдний өрөөнд барьж аваад хамаг мөнгийг нь авчихсан гэнэ! 

	За харин нүдүүлээ л биз дээ? 

	— Юм юм л болсон юм байх. Маргааш нь Иван Михайлыч дээр ирж, өөрөө ярьж байна бил ээ. Үгүй ер гайхмаар юм юу ч болоогүй шиг инээд алдаад л дажгүй шүү! 

	— Тэр яах вэ, өнгөрсөн хүн, миний нүдэнд л бүү харагдаасай! 

	— Ирнэ л гэж бодох ёстой байх. 

	— Яана гэнэ ээ чи! Би түүнийг шагайлгах ч үгүй! 

	— Тан дээр ирэхээс өөр замгүй болсон дог оо! «Би дүүрсэн хүн шүү! Ээж дээр очиж л гол зогооно доо!» гэж байна хэмээн Иван Михайлычид ярьж байна бил ээ. Ер нь тэгээд үнэндээ наашаа л ирэхгүй бол өөр хайчих вэ дээ, эзэгтэй минь. Москва дахь тариачдаараа хэчнээнхэн тэнүүчлэх вэ дээ. Өмсөх хувцас ч үгүй болно, амар суух хэрэгтэй... 

	— Тухайлбал, ингэхээс л Арина Петровна айж байсан бөгөөд тухайлбал ингэх вэ гэж тийнхүү ухаан санаа нь балардан тэвдэж байсан ажээ. Тийм ээ, тэр хүрч ирэхээс өөр хаачих вэ? Энэ ч зайлшгүй боллоо! Тэр муу мартагдмал, хөрмөл хөндийрмөл монди миний нүдэнд дандаа харагдах болох нь! Яахаа ч тэр цагт түүнд өмч тастаж өглөө дөө? Авдгаа авчхаад тэр чигээрээ бололгүй, дахиад хүрч ирдэг байна шүү! Хүрч ирээд л, юм нэхээд гуйлгачин царай гаргаж амьтны нүдний булай болоод л байх биз. Яаж ч сандаахаас буцахгүйгээр танхай амьтан болохоор нь түүний шаардлагыг хангах л хэрэгтэй болно доо. Түүнийг цоожилж болохгүй, «тэр бол гаднын хүмүүсийн дэргэд муухай авирлаж, зодоон нүдээн дэгдээж айл амьтанд Головлевынхны ажиллагааны бүх нууцыг дэлгэж чадах хүн байгаа юм. Суздалийн сүмд цөлдөг юм билүү? Гэтэл тэр сүм нь байгаа ч юм уу, үгүй ч юм уу, бас тэгээд зөрүүд эхдээ ад үзэгдсэн хүмүүсийг амраахын тулд түүнийг байгуулсан ч юм уу, үгүй ч юм уу? Хэн мэдэх вэ. Харин номхруулах газар гэж нэг юм байдаг гэлцэх юм... үгүй тэгээд энэ зөнөг мондийг чинь яаж номхруулах газар өгөх вэ? гэж бодогдов. Нэг үгээр хэлэхэд мулгуу Степан хүрч ирээд амар тайван аж төрж байгааг нь түйвээх аюул гарч болох тухай нэгэн зовнил Арина Петровнаг сандаргаж байлаа. 

	Би түүнийг чиний эзэгнэж байгаа эдлэн рүү явуулна! Өөрийнхөө мөнгөөр тэжээгээрэй! Харин эдлэнгийн мөнгөөр биш, хувийнхаа мөнгөөр тэжээгээрэй! хэмээн бойдааг зандрав. 

	— Эзэгтэй минь, яалаа гэж тэр вэ? 

	— Мөөрлөө гэж тэр! Үмбүү минь! чи «Ирнэ л гэж бодох ёстой» гэж мөөрсөн биз дээ... Миний нүднээс тонил... үхэр минь! 

	Антон, зүүн гар тийшээ эргэтэл, Арина Петровна дахин зогсоож асууруун:

	— Байз! Хүлээж бай! Степан наашаа ирэхээр шийдчихээд байгаа нь үнэн үү? 

	— Эзэгтэй минь, би танд худлаа хэлнэ гэж үү? Ээж дээрээ очиж гол зогооно гэж хэлсэн нь үнээн. 

	— Ээж дээрээ ирж гол зогооно гэдгийг би түүнд үзүүлнэ дээ гайгүй! 

	— Эзэгтэй минь, тэр тан дээр хэчнээнхэн удах вэ дээ 

	— Яагаад тэр вэ? 

	— Нэг их сүрхий ханиалгаад, зүрхээ дараад байна бил ээ... Удахгүй байх аа! 

	— Муусайн юмнууд далд орохгүй л дээ. Хонгор минь! Бид үхчхээд байхад амьд л байж байх вий! Яаж ч ханиалгаад тэр мал шиг юманд юухан болох вэ? Гэсэн ч мэдэгдэнэ дээ. Одоо яв. Би захирамж хийх хэрэгтэй байна. 

	Арина Петровна үдшийн турш бодсоор байж: мулгуугийнхаа хувь заяаг шийдвэрлэхийн тулд гэр бүлийн зөвлөгөөн хийлгэхээр боллоо. Иймэрхүү хамтын ажиллагаанд өөрөө дургүй боловч энэ удаа уламжлалт заншлаасаа хэлтийж, өөрийнхөө явууллагыг сайн санаат хүмүүсийн зэмлэлээс бүх гэр бүлийнхнийхээ шийдвэрээр бамбай барьж халхлахаар шийдэв. Ингэж зөвлөлцөх нь юутай ч гэсэн, зайлшгүй гэдэг итгэсэн учраас сэтгэл нь амран Павел Профир хоёрыг мөргөн тосгонд ирүүлэх тухай захидал бичихээр суулаа. 

	 

	* * *

	 

	Энэ явдал болж байх зуур уг будилааны эзэн мулгуу Степан Москвагаас гарч Мөргөн тосгоны зүг туулгаж явлаа. Тэр Москвад Рогожскийн5 дэргэдээс нэг сүйх тэргэнд суусан бөгөөд тэр үед ба одоо ч зарим газар нутагтаа очихоор яваа жижиг худалдаачид наймаа хийдэг тариачид тийм тэргээр явдаг юм. Тэрээр Владимир гэдэг өртөөг чиглэн гарсан ба гуанзны эрхлэгч өрөвч сэтгэлтэй Иван Михайлыч замын хүнс, зардлыг нь хувиасаа гарган Степаныг авч явав. 

	— Степан гуай та тэгээрэй: замын догол дээр энэ л өмд цамцтайгаа буучхаад эх дээрээ явган яваад очоорой хэмээн Иван Михайлыч түүнтэй үгээ нийлж явлаа. 

	— Тэгнэ тэгнэ! Доголоос цааш юухан байх вэ, арван тавхан мод газар явган явчхалгүй дээ! Дорхноо л хүрнэ! Шороо тоос болж, малын баас наалдуулсан энэ л чигээрээ тавиад орчихно хэмээн Степан нотлон өгүүлнэ. 

	— Өмд цамцтайгаа гүйгээд очихоор чинь эх чинь өрөвдөнө байх! 

	— Өрөвдөнө, өрөвдөлгүй яах вэ! Манай ээж сайн санаатай хөгшин шүү! 

	— Степан дөч хүрээгүй атлаа тавиас дотогш настай гэж яасан ч үл харагдана. Амьдралын нь байдал маш муу байсан учраас түүнд язгууртан айлын хүүхдийн ямар ч төрх галбир, дээр үед их сургуульд сурч байсан хүний янз өчүүхэн ч байхгүй бөгөөд шинжлэх ухааны сурган хүмүүжлийн үг сонсож байсан шинжгүй юм. Степан хэтэрхий өндөр үс нь сэгсийсэн хир буртагт баригдах шахсан, хоол унд муутайн улмаас эцэж турсан, мэхгэр цээжтэй, урт ёрдгор гартай хүн бил ээ. 

	Нүүр нь хавагнаж, сахал нь ширэлдсэн, үс нь мэр сэр буурал суусан хяхтнасан сөөнгө дуутай салхинд цохиулж архи их ууж байнга гадаа явснаас болж нүд нь үрэвсэн дүрлийсэн ажээ. 

	Мөнгөн халзыг нь хуу татаж аваад зарчихсан, хуучирч навтас болсон цэрэг хувцастай, зангарч, будаг нь халцарч, нөхөөс болсон урт түрийтэй гуталтай заам нь яраастай цэрэг цамцны нь цаанаас хиртэж падан хар болсон цамц цухуйсан бөгөөд чухамхүү цэргийн танхай хэллэгээр тэр цамцаа «Нохой бөөсний үүр» гэж нэрлэжээ. Степан хөмсөг зангидан, уруу царайтай хардаг бөгөөд ийнхүү уруу царайтай байдал нь дотоод сэтгэлийн нь дургүйцлийг илэрхийлэх бус, харин хэзээ хэзээгүй өт хорхой мэт өлбөрч үхэх нь гэсэн бүүр түүр бодол санааг нь зовоодгийн уршиг ажээ. 

	Степан юм ярихдаа, үгээ үргэлжлүүлэн хойно өмнө нь оруулан хольж хутгана. Иван Михайлыч үгийг нь сонсож байхад ч яриад л үгэнд нь нозоороод үүрэглэж байхад ч яриад л байв. Тэр тун эвгүй сууж явлаа. «Сүйхэнд» дөрвөн хүн чихэлдэн суусан учраас тэр хөлөө мушгин суухаас өөр аргагүй тул гурав дөрөвхөн модны газар яваад борвины нь тус газар тэсэхийн эрхгүй янгинав. Тэгэвч янгинахыг анзаарахгүй дандаа яриад л байлаа. Шороо манаран тэрэгний бүхээгийн хоёр хажуугийн нүхээр орж ирнэ. Хааяахан, тэр нүхээр нар тусаад гэнэт «Сүйхний» дотор талыг гал мэт төөнөнө, Гэтэл Степан ярьсаар явна. 

	— За найз минь, би энэ насандаа мөн ч их зовлон үзлээ дээ. Үхэх л юм сан! Ээжийн хөрөнгийг би идчихээр биш дээ, харин үмх талх л олдож байвал боллоо! Иван Михайлыч чи энэ талаар юу гэж бодож байна? 

	— Ээжийнд чинь талх их бий! 

	— Бий нь ч бий, тэгэхдээ надад хүртээлгүй гэж чи хэлэх гэв үү? Тийм ээ, найз минь, ээжид мөнгө тун ч их бий л дээ, гэвч надаас таван улаан мөнгийг ч харамлана! Тэр шулам чинь намайг үзэн ядахгүй цаг байдаггүй юм! Яагаад тэр юм? За одоо ч, найз минь төрхгүйтнэ дээ! Би дүүрсэн хүн, багалзуурдаад л авна! Хөөсөн ч явахгүй! Хоол өгөхгүй бол булаагаад иднэ. Найз минь, би эх орны төлөө зүтгэж явлаа. Одоо над хэн ч туслах ёстой! Тамхи өгөхгүй л золигтох вий гэж айж байна! 

	— Тамхинаас гарахаас биш дээ! 

	Тэгвэл би бойдаагаасаа гуйна! Тэр халзан золиг ноёндоо өгнө байх! 

	— Яалаа гэж өгөхгүй байх вэ! Харин эх чинь л бойдааг өгүүлэхгүй болгочих бол уу? 

	— Тэгвэл ч өнгөрлөө л дөө, миний идэж ууж, эдэлж хэрэглэж явсан юмнаас гагцхүү тамхи л тансаг зүйл болж үлдсэн юм сан! Би найз минь, бэлтэй явахдаа Жуков6 тамхиар дөрөвхөн хонодог байсан юм! 

	— Архинаас бас гарахаас биш дээ! 

	— Бас тэгж золигтоно оо. Гэтэл архи маань миний биед ашигтай юм, цэр шингэрүүлдэг юм. Найз минь бид Севастополиор аялж Серпухов ч хүрээгүй явахдаа тус бүрдээ нэжгээд хувин архи хөнтөрчхөж бил ээ! 

	— Ухаан алдчихаа биз дээ? 

	— Санахгүй байна. Юм болсон л байх. Найз минь, би Харьков хүрэн хүртлээ бараг ухаантай яваагүй. Зөвхөн хот, тосгон дайраад явж байсан бас Тул хотод бидэнд түншийн худалдаачин яриа хийж байсныг санаж байна. Тэр муу лүд уйлж байж бил ээ! Манай эх болсон шашинт Орос орон мөн ч зүдэрч байлаа шүү! Түншийн худалдаачин бэлтгэн нийлүүлэгчид хүлээн авагчид энэ тэрийг оролцуулсаар байж байж л аврахчаан болсон юм! 

	— Эхэд чинь л их хонжоотой юм болж дээ. Манай эдлэнгээс явсан цэргүүдийн тэн хагас нь дайнд үрэгдсэн юм, үрэгдсэн цэрэг бүрийн оронд цэргийн тооцооны баримт7 олгох гэнэ. Нэг баримт дөрвөн зуу гаруй янчааны үнэтэй юм гэнэ. 

	— Тийм ээ, найз аа, манай эх ухаантай хүн шүү! Головлево тосгонд зангууны үлгэр болж байхаар биш, харин сайд баймаар хүн шүү! Чи мэдэж байна уу? Ээж над шударга бус хандаж намайг гомдоосон боловч би түүнийг хүндэтгэдэг юм! Ухаантай л шидэл юм л даа, гол нь л тэр! Энэ хөгшнөөс өөр хүн байсан бол бид ямар байх байсан бэ? Тэгсэн бол бид хэдхэн тариачин бүхий ганцхан Мөргөн тосгонтой л байх байсан! Гэтэл үүнийг хар, хачин их хөрөнгө зоорь бий болгочихсон байна шүү! 

	— Та нар л мөнгөтэй болно доо! 

	— Тэгэх нь ч тэгнэ. Харин би л юу ч үгүй хоцорно, тэр зайлшгүй! Ер нь би шоовдор хүн шүү, найз минь! дүү нар ч ялангуяа Хувалз баяжна л даа. Тэр гэдэг чинь залийн хөрөнгө байхгүй юу. Ер нь хөгшин шулмыг, яв явсаар, тэр дөнгөнө, хөгшний эдлэн, хөрөнгө мөнгийг тэр л сорчихно, би үүнийг бурхан шиг мэдэж байна! Харин муу Павел ч хүн дотортой шүү над тэр тамхи сэмхэн өгүүлнэ дээ, харж л байгаарай! Мөргөнд очмогцоо л ингэлээ, тэглээ хайрт дүү минь гээд би тоочно! Элээ халаг гэж! Би баян ч болоосой доо! 

	— Баян байсан бол яах вэ та? 

	— Нэгдүгээрт, одоохон чиний ачийг хариулна... 

	— Би яамай! Та өөрийнхөө л тухай бод би тэртэй тэргүй эхийн чинь хишгийг хүртэж яваадаа баярладаг хүн. 

	— Яалаа гэж дээ, найз минь, боль л доо! Би чамайг бүх эдлэнгийн жанжин болгох байсан! Ер нь, найз минь, ядарсан цэрэг намайг чи хооллуулж ундлуулж ихэд гялайлгасанд чинь би баярлаж байна! Чи л байгаагүй бол би нутаг орноо хүртэл явган таваргах байлаа! Би чамайг шагнаж, хамаг л өөдтэй өнгөтэй юмаа тавьж ид уу, жарга цэнгэ гэхсэн дээ! Гэтэл чи миний тухай юу гэж бодсон бэ, найз аа? 

	— Үгүй ээ, миний талаар ярихаа боль л доо, ноён минь. Хэрэв та баян байсан бол өөр яах байсан бэ? 

	— Хоёрдугаарт, юуны өмнө би нэг завхай хүүхэн авна. Курскт явж байхдаа мөргөдийн эзнийд очих ёстой завхай сайхан хүүхэн нэгийг үзсэн юм! Чи итгэнэ үү, нэг байран дээр ганц ч минут тогтож чадахгүй хүүхэн байсан шүү! 

	— Тэр чинь завхай хүүхэн биш байсан байж болно шүү дээ? 

	— Мөнгө юунд хэрэгтэй юм? Энэ алт мөнгө юунд хэрэгтэй юм? Бумыг чамлавал хоёр бумыг өгнө! Найз аа би мөнгөтэй л байвал зовлогоо зугаацуулахын тулд огтхон ч хайрладаггүй! Би үнэнээ хэлье, тэр хүүхэнд бага даргаараа дамжуулан гучин янчаан амласан юм харин мам чинь тавин янчаан гэнэ шүү! 

	— Танд тавин янчаан байгаагүй юм шив дээ? 

	— Бүү мэд ээ, найз минь юу ч гэх юм дээ. Би зүүдээ ярьж байгаа юм шиг л байна шүү. Би түүнийг хусчихсан ч билүү, мартчихаад байна. Хоёр сарын турш холын аялалд явахдаа ухаантай ухаангүй л байсан юм чинь дээ! Чи, харин, тэгж үзээгүй юм уу? 

	Гэтэл Иван Михайлыч дуугарсангүй. Тэр үүрэглэж, хамраараа өвдгөө мөргөх шахан тонгойсноо хааяа эв хавгүй өндийн дахин сүйхний явдлын хэмээр толгой дохин үүрэглэж явааг нь Степан ажиглан харж ойлгов. 

	— Ээ хөөрхий, чи аятайхан бүүвэйлүүлж явах шив! Унаж үхэх сэн л гэж бодоод байх шив! Гуанзны цай хоолонд таргалчихжээ чи, найз минь! Гэтэл миний нойр огт хүрэхээ байсан! Унтах нойрноосоо гараад баларч явна аа! Ингэхэд одоо ямар арга хэмжээ авах бил ээ! Энэ усан үзмийнхээ шүүснээс балгадаг юм билүү дээ... 

	Степан эргэн тойрон харж, зорчигчид цөм унтсаныг мэдлээ. Өөртэй нь зэрэгцэн сууж яваа худалдаачин, толгойгоороо сүйхний хөндлийг дэлсэн, унтаж явна. Нүүр нь маажиндсан мэт гялтайж, амыг нь тойрон ялаа шавжээ. 

	— Хэрэв энэ ялааг, цөмийг нь хоолой руу нь оруулчихвал, мань эр ухаан алдчихна байх даа гэж бодлоо. Тэгээд гэнэт энэ бодлоо биелүүлэхийн тулд худалдаачин тийш гараа сарвайн гэтэж, нэлээд дөхөж байснаа нэг юм санаж болив. 

	— Болъё, төрхгүйтэхийг байя! Найз нар минь, амгалан нойрсоцгоо! Тэр зуур чинь чи... энэ маань нөгөө хугас лонх архиа хааш нь хийчхээ вэ? Ээ гялай! Энэ байна хөөрхий минь, Нааш ир! нааш ир! Бурхан өршөө та минь хэмээн гунганан дуулж, бүрхүүлийн хажуугаас дүүжлээстэй тааран цүнхнээс лонхыг сугалан авч амаар нь балгаж: За одоо яамай! Дулаахан оргиод явчихлаа! Дахиад ууя уу? Больё, яамай... өртөө хүртэл хориод модны газар бий, балгаж амжина... дахиад ууя уу? Ээ, чөтгөр ав, гэж, Энэ архийг! Хугас лонх архи л намайг даллаад байх юм даа! Уухад гашуун, уухгүй бол нойр хүрдэггүй! Чөтгөр ав гэж, унтаад, нойрондоо үхчих юм сан! 

	Дахин хэдэнтээ хол хол хийтэл залгиж лонхыг нь байсан газар нь хийгээд тамхиа нэрж;

	— Сайхан байна! Архиа балгачхаад, одоо тамхиа татна! Шулам, над тамхи өгөхгүй л дээ, өгөхгүй гэж Иван Михайлычийн хэлдэг үнэн. Хоол өгөх бол уу? Хоолныхоо шавхрууг л өгөх байх! Элээ гэж. Мөнгөтэй байгаад, мөнгөгүй болчих гэж! Хүн байгаад, хүнээ байчих гэж! Ийм хорвоо доо! Өнөөдөр цатгалан, согтуу хүүрээ зугаацуулж, тамхи татаж байх юм... 

	Жаахан юм идчихвэл зүгээр сэн. Юу ч идэхгүй, цоорхой ган шиг уугаад л байдаг. Биднийг Обоянийг дайрч явахад Смарагд хамбын хэлдгээр, аятай хоолтой л уувал архи ашигтай гэх эмч нар хэлдэг юм. Обоянийг дайрч яв луу даа? Бүү мэд, Кромыг ч дайрч яв луу? За тэр ч яах вэ, яаж жаахан юм идэх вэ. Энэ маань хиам, гурван ширхэг франц талх уутандаа хийж байсан шиг санагдана. Мөнгөө харамлаад түрс авсангүй! Хараач, мөн ч сүрхий унтаж байна шүү, хамраараа хангинатал дуулаад л. Аяганыхаа хийцийг дороо хийчихсэн улс байх даа! 

	Степан энд тэндгүй тэмтрээд юу ч олсонгүй. 

	— Иван Михайлыч ээ! Хөөе Иван Михайлыч ээ! гэж тэр дуудлаа. 

	Иван Михайлыч сэрэхдээ нэг минут хэртэй учраа олохгүй байсаар ноёнтонтойгоо (Степантайгаа) байв. 

	— Би, харин, унтчих шахлаа шүү гэж сүүлд нь хэллээ. 

	— Зүгээр, найз аа, унт. Аяганы хийцтэй уут хаана байгаа бол? гэж л асуух гэсэн юм. 

	— Юм идэх гээ юу? Урьдаар жаахан балгах юм биш биз. 

	— Тэгэлгүй яах вэ! Нөгөө хугас лонх архи чинь хаа бий вэ? 

	Халамцуу яваа Степан чулуу мэт хатуу, давс мэт шорвог бөгөөд хутганы үзүүрээр эс хатгавал үл цоорох болтлоо хальс нь хатсан хиамыг оролдож өгүүлрүүн:

	— Одоо лосось9 загас идвэл сайхан аа. 

	— Уучлаарай, ноён минь, таг мартчихжээ. Өглөөний турш лосось загас авч гарна гэж бодоод л эхнэртээ ч хэлж байсан хэр нь огт мартжээ. 

	— Яах вэ, хиам идчихье. Аяллаар явахад энэ байтугай юм эс ид лүү дээ. Хоёр англи хүн үхсэн мий идэх гэж мөрийцөж байгаад идсэн гэж аав ярьж бил ээ! 

	— Үгүй ер идчихээ юү тэгээд? 

	— Идчихсэн гэнэ. Харин дараа нь огиулсан гэнэ. Нишингийн дарсаар эмнэсэн гэнэ. Хоёр лонх уухад л дотор нь онгойж гэнэ. Бас нэг англи хүн бүтэн жил ёотонгоос өөр юм идэхгүй гэж мөрийцөж гэнэ. 

	— Мөрийгөө хожоо бол уу? 

	— Үгүй ээ, нэг жилд хоёрхон хоног дутуу байхад үхсэн гэнэ! Чи яагаа вэ өөрөө? Архи уухгүй? 

	— Амсаж ч үзээгүй юм. 

	— Цай л гүзээлдэг үү? Муу байна, найз аа тэгээд л гэдэс чинь цэндийгээд байгаа юм. Цайг ч болгоомжтой уух хэрэгтэй. Нэг аяга цай уугаад нэг жүнз архиар даруулах ёстой. Цай уухаар цэр их өтгөрдөг юм, харин архи шингэрүүлдэг юм. Тийм байх аа. 

	— Бүү мэд, эрдэмтэй та нар л мэдэх биз. 

	— Мөн дөө, Аян дайнд явж байхад цай, хярамтай нооролдох зав бидэнд байгаагүй. Харин архи бол маш амар: бөглөөг нь авч, нэг тонгойлгоод л гүйцээ. Тэр цагт биднийг дэндүү элдэж байлаа, би арав хоног гар нүүрээ ч угаалгүй элдүүлж байсан шүү! 

	— Ноён та их зүдэрсэн үү? 

	— Их нь ч их биш гэвч дардан замаар таваргаад үзээрэй! Цаашаа явахад ч яах вэ: өглөг өгөөд л, хоол өгөөд л, архиар цайлаад л байсан. Харин наашаа ирэхэд л тусгүй байсан: Баяр ч хүргэхээ байчихсан юм! 

	— Степан хар тэнхээгээрээ хиам мэрж мэрж, нэг хэлтэлж авснаа зажлангуутаа ийн өгүүлрүүн:

	— Найз аа мөн ч шорвог хиам байна шүү! Би шорвог юманд төдий л дуртайгүй шүү! Ээж ч ингэж янз бүрийн шорвог цайлахгүй л дээ. Нэг таваг ногоотой шөл нэг аяга зутан л өгвөл их юм! 

	Бурхан өршөө! Баярын өдөр хуушуур хайрлана биз! 

	— Цай ч өгөхгүй тамхи ч өгөхгүй архи ч өгөхгүй гэж чи их үнэн хэлсэн шүү. Ээж хөзөр тоглох дуртай болсон гэнэ бил ээ. Тэр над хэрэгтэй юм уу? дуудаж аваачиж тоглоод, цай гүзээлүүлнэ л биз, өөр юм бүү горьд гэсэн үг шүү найз минь! 

	Өртөөн дээр морьдоо идүүлж дөрвөн цаг орчим үдлэв. Степан хугас лонх архиа дуусгаж амжсан бөгөөд үхтлээ өлсөж байлаа. Зорчигчид байшинд орж хоол идэхээр явчхав. 

	Степан хашаан дотуур баахан тэнэж, ар хашаа руу морьдын онгоц шагайгаад, тагтаа үргээж үзээд, зүүрмэглэхийг оролдож үзээд, эцэс сүүлд нь зорчигчдын хойноос байшинд орохоос дээр юм алга гэж бодов. Тэнд ширээн дээр ногоотой шөл уур нь савсан түүнээс зайдуухан, модон хайрцаг дээр, Иван Михайлыч хэсэг үхрийн мах хөшиглөж байв. Степан холхон сууж, тамхи татан, өл залгах талаар хэрхэн хандах вэ гэж удтал бодоод тээ хойно асуусан нь:

	— Хоолоо тавтай зооглож байна уу, эрхмүүд ээ! Ногоотой шөл нь тостой юм байгаа биз дээ? 

	— Зүгээр шөл байна шүү! Ноён та өөртөө авахаа яагаа вэ! гэж Иван Михайлыч хэлэв. 

	— Үгүй ээ, би зүгээр л тэгж байгаа юм, би цатгалан байна аа! 

	— Юу яасны тань цатгалан байх вэ, жаахан хиам л идсэн дэг, тэр монди чинь гэдэс улам эвгүйтүүлдэг юм. Та хоол зоогло! Танд би тусгай засуулъя зоогло! Эзээн! зайдуухан газар ингэсхийгээд, ноёнд ширээ зас! 

	Зорчигчид үг ярилгүй хоолоо идэхийг завдангуутаа гайхсан янзтайгаар бие бие өөдөө харалцана. Степан замдаа баян ноён хүн болон Иван Михайлычийг нярваа болгон ичихгүй залж явсны нь «мэдчихсэнийг» таамаглаж байв. Хөмсөг нь атиран, амнаас тамхины утаа баагьж байв. Тэр, хоол идэхээ татгалзахад бэлэн байгаа боловч өлсөхийн эрхэнд баригдаж, өмнөө тавьсан аяга шөл рүү асар ховдоглон дайрч, агшин зуурт хоослов. Гэдэс нь цадахын зэрэгцээгээр, хээнцэр зан нь хөдөлж, биеэ үгүйлэхгүйгээр, Иван Михайлычид хандаж:

	— За нярав минь, чи миний идсэн хоолны үнийг төлөөрэй, би өвсний хашаа руу очиж Храповицкийтэй10 ярья гэв. 

	Тэгээд гэдэс нь цадсан учир, өвсний хашаа руу гулдганан очоод, энэ удаад, таг унтчихлаа. Таван цагт бослоо. Морьдын нь онгоц хоосорч, хоншоороороо онгоцоо шөргөөж байгааг хараад, улаачаа сэрээж:

	— Унтаад л байна лүд чинь! Бид яараад л байдаг, харин энэ маань сайхан зүүдлээд л байдаг гэлээ. 

	Мөргөн рүү зам салдаг өртөө хүртэл иймэрхүү янзтай явлаа. Гагцхүү Степаны байдал цаашлах тутам төдгүй болно. Сэтгэлээр илт унаж, дуу нь цөөрсөөр байлаа. Энэ удаа түүнийг Иван Михайлыч зоригжуулж, гаансаа хаяхыг юу юунаас илүү гуйж:

	— Ноён та, гэртээ дөхөж очоод, гаансаа халгай руу шидчихээрэй, дараа олдоно! гэв. 

	Тэгж байтал, Иван Михайлычийг цааш нь тээх ёстой морьд бэлэн болов. Салах цаг боллоо. 

	— Баяртай, найз минь! Ээж намайг мэрнэ дээ! хэмээн зангирсан хоолойгоор өгүүлээд, Иван Михайлычийг үнсэв. 

	— Бурхан өршөө! Та битгий дэндүү зүрх алдаад байгаарай! 

	— Мэрнэ дээ! хэмээн өрөвдмөөр дуугаар хэлэхэд Иван Михайлыч өөрийн эрхгүй доошоо харлаа. 

	Ингэж хэлээд, Степан огцом эргэж, хайрган зам чиглэн түрүүхэн нь модноос огтолж авсан мөчрөө тулан алхаж гарав. 

	Иван Михайлыч жаахан харж байснаа, хойноос нь гүйж очоод:

	— Юу шуу, эзэн минь! Саяхан таны хувцсыг цэвэрлэж байхад хажуугийн халаасанд гучин янчаан байдаг шүү, мэдэлгүй гээчхэв гэж захив. 

	Степан энэ талаар яах учраа мэдэхгүй эргэлзэж байгаа бололтой байв. Тэгж тэгж, Иван Михайлыч руу гараа сунган, нулимс унаган өгүүлрүүн:

	— Мэдэж байна... Цэрэг хүнд тамхины мөнгө шүү дээ... Их баярлалаа! Харин намайг ээж мэрчихнэ... Хайрт найз минь миний хэлснийг санаж яваарай, мэрчихнэ ээ гэв. 

	Степан дардан замын зүг бүрмөсөн эргэж, тавхан минут болоход, тээ тэнд зулзаган модон шугуйн цаанаас түүний саарал цэрэг малгай далд орон, гэнэт ил гаран яваа харагдав. Цаг эрт бөгөөд дөнгөж таван цаг жаахан өнгөрч, дардан замын дээгүүр өглөөний шаргалтсан манан мушгиран мандаж байгаа нарны сацраг гэрлийг бүүдийлгэж, ногоо гялтганан, мөөг, гацуур, жимсний үнэр агаарт шингэж, тоо томшгүй олон шувуу жигүүртнээр дүүрсэн нам газрын дагуу зам мурийн тохойрон зурайж байв. Гэвч Степан юу ч үл ажиглана бүх хөнгөмсөг бодол нь нэгэнт замхарч, ямар нэгэн аймшигт ял хүлээх гэж яваа янзтай байлаа. Гурав, дөрөвхөн цагийн дараа явах газаргүй болчихсон байх юм шүү дээ гэдэг нэг л бодол түүнийг тарчилгана. Мөргөн тосгонд өнгөрүүлсэн хуучин амьдралаа дурсан, чийгтэй зоорины хаалга өөдөөс нь онгойж, босгыг нь алхмагц, пинхийн хаагдахад бүх хэрэг дуусах мэт бодогдоно. Өөрт нь шууд үл хамаарах боловч, Мөргөн тосгоны горимыг эргэлзээгүй тодотгох бас бус тодорхой байдлууд дурсагдана. Мөн «Хөрмөлийн» тоонд орсон бөгөөд өвөг эцэг Петр Иваньчид Мөргөн тосгонд охины нь дэргэд хоригдсон «Хэрүүлч Мишка» гэдэг хочтой авга ах Михайл Петрович зарц нарын байранд сууж Трезорк нохойтой нэг идүүрээс хоол иддэг байсныг дурсана. Бас Мөргөнд Владимир Михайлычийнд өршөөнгүй сэтгэлээрээ сууж байхад нь өрөөндөө түлсэн залтас бүрийн улмаас, хоолон дээрээ идсэн зүсэм талх бүрийн улмаас Арина Петровна зэмлэн нуршсаар байснаас «даамжирч» үхсэн авга эгч Вера Михайловнаг дурсана. Мөн иймэрхүү зовлонг өөрөө амсах ч болов уу хэмээн бодно. Дүрслэн бодоход нь ямар нэгэн онгорхой саарал нүхэнд живсэн үл барагдах хэсэг бүүдгэр өдрүүд тохиолдох байх гэж бодохоос өөрийн эрхгүй нүдээ аньж явав. Одоогоос эхлээд зөвхөн хэрцгий бус, харин эрх ямбандаа улангассан чавганцтай ганц биеэрээ учирна. Тэр чавганц түүнийг тарчлаах бус, зөнд нь хаяж залгина. Хэнтэй ч үг сольж болохгүй, хаашаа ч зугтаж болохгүй, хааш л харвал өөрийг нь дорд үзэгч тэр эрх ямбат, улангассан чавганц байх болно. Цохиод буцааж болшгүйгээр цохлоод ирж яваа ирээдүйн тухай энэ бодлоос гунигт автагдан нэг модны дэргэд очиж түүнийг баахан мөргөлөө. Гаж, инээдтэй, элмэрсэн байдлаар бялхсан бүх амьдрал нь гэнэт, гэрэл тусах мэтээр, нүдэнд нь харагдах шиг болон бодогдов. Очоод юу болохыг мэдсэн хэр нь очихгүй байх аргагүйн эрхээр Мөргөн рүү Степан очиж яваа нь энээ. Үүнд өөр замгүй ажээ. Хамгийн адгийн хүн яаж ийж байгаад хоол олоод идчихэж чадах боловч гагцхүү Степан үл чадах ажгуу. Энэ бодол, анх удаа мэт үүний сэтгэлд сэрхийн орлоо. Урьд өмнө нь ирээдүйнхээ тухай бодож, элдэв төрлийн хэтийн бодлыг дүрслэн сэтгэж байсан боловч тэр нь дандаа сэтгэлийн зугаа байсан бөгөөд хөдөлмөрлөх талаар хэтийг бодож байсан удаагүй бүлгээ. Гэтэл өнгөрсний нь ул мөргүй болтол живүүлчихсэн тэр онгироо байдлынхаа хариуг одоо авах гэж яваа юм санжээ. Тэр нь «мэрчихнэ» хэмээх айдас хүрэм ганц үгээр илэрсэн гашуун хариу ажээ. 

	Мөргөний цагаан гунх ойн цаанаас цухуйхад өглөөний есөн цаг шахаж байлаа. 

	Степаны царай зэвхийрч гар нь чичирнэ. Тэр, малгайгаа авч наманчлав. Гэртээ буцаж ирж байгаа дайжмал хүүгийн11 тухай Христосын шашны сударт гардаг домог түүнд санагдсан ба ийм зүйлийг харьцуулан санах нь өөрийн нь хувьд зөвхөн мангуурал гэдгийг тэр дороо ойлгов. Явж байтал замын хажууд босгосон заагийн шонг12 олж харсан ба Мөргөний нутаг дээр хүрч очив. Энэ нь Степаныг хөрмөл төрүүлж, хөрмөл тэжээж, хөрмөлөөр зайлуулсан хөрмөл газар бөгөөд одоо хөрмөл хүнээ өөрийнхөө гол дунд дахин хүлээн авч байгаа ажээ. Нар дээр хөөрч, Мөргөний цэлгэр талыг хайр найргүй цоноож байв. Гэтэл Степаны царай зэврэн зэвэрсээр, бие нь дагжих мэт болж эхэлж байгаагаа мэдрэв. 

	Явсаар байгаад тосгоны сүмд очиход бүр ч зүрх алдлаа. Онцын ямар ч явдал тохиолддоггүй мэтээр эзний байр моднуудын цаана нам гүм байдалтай харагдаж байлаа. Гэвч Степан түүнийг хараад Медузийн13 толгойг саналаа. Тэнд авс хүлээж байгаа мэт бодогдов. Степан аман дотроо «авс! авс! авс!» хэмээн санамсаргүй улиглаж явав. Тэгээд, байранд шууд очихыг эс зориглон, юуны өмнө ламынд орж, өөрийнхөө ирсэн тухай мэдэгдэж, эхийнхээ оруулах эсэхийг туршуулахаар тэр ламыг явууллаа. 

	Степаныг хараад, ламын эхнэр, яаран сандран; өндөг шарахыг завдан холхив. Тосгоны багачууд Степаныг тойрон, гайхангуй харцаар ширтэцгээв. Тариачид хажуугаар нь өнгөрөхдөө, үг дуугаралгүй малгайгаа аван, гайхан харж байлаа. Нэг зарц өвгөн, Степан руу гүйн ирж гарыг нь үнсье гэж гуйв. Хөрмөл хүн хөрмөл газартаа бүрмөсөн буцаж ирж байгаа бөгөөд өөрөө хүүрийн газар луу очихоос өөрөөр эндээс зайлах газаргүй гэдгийг хэн хүнгүй ойлгож байв. Тэгэвч, түүнийг хэн бүхэн өрөвдөн хайрлах ажээ. 

	Нэлээд удсаны дараа лам ирж Степаныг «эх нь хүлээж авахад бэлэн байна» гэж хэлэв. Аравхан минутын дараа Степан тэнд хүрч очлоо. Аринд Петровна ихэмсэг, хатуу царайгаар угтаж, хөлөөс нь аваад толгойг нь хүртэл хүйтэн харцаар хараад, ямар нэгэн дэмий зэмлэлийн үг эс хэлэв. Тэгээд өрөөнүүд рүүгээ оруулалгүй, цэвэрлэгч нарын байрны довжоон дээр уулзчихаад, залуу эзнийг (Степан) нөгөө талын довжоогоор эцэг дээр нь оруулж өгөхийг тушаав. Эцэг нь цагаан бүтээлэг нөмрөн, унтлагын шовгор цагаан малгай өмсөөд, орон дээрээ зүүрмэглэн цав цайран хэвтээ нь үхсэн хүн шиг бодогдов. Сэрж, Степаныг хараад, солиотой мэтээр инээд алдаж, 

	— За хонгор минь! Шулмын савар луу ороод ирэв үү хэмээн, Степан гарыг нь үнсэх зуурт хашхирав. Дараа нь тахиа мэт орилон, дахин инээд алдаад:

	— Идчихнэ! Идчихнэ! Идчихнэ! хэмээн хэдэнтээ бархирлаа. «Идчихнэ» гэдэг бодол Степаны сэтгэлд цуурайтах мэт оров. 

	Степаны ёр батлагдлаа. Захиргаа байрладаг жигүүрийн байшин дахь тусгай өрөөнд түүнийг байрлуулав. Гэрийн хийцтэй тааран угааш ба эцгийн нь хуучин халаад авчирч өгөхөд Степан тэр халаадыг бушуухан углаад авлаа. Үүд нь тархийн нээгдэж, түүнийг оруулаад, тав хийн хаагдав. 

	 

	* * *

	 

	Эцэс мухаргүй цаг хугацааны зэвхий ёроол руу хойно хойноосоо живэн өнгөрөх нозоорсон, зэвүүн хэсэг өдрүүд үргэлжлэв. Арина Петровна Степаныг оруулахгүй, эцэг дээр нь ч оруулахгүй байлаа. Нөгөөдрийн нь маргааш, хоол, хувцас түүнээс гадна сар тутам дөрвөн зуун арван грам фалер14 гэдэг тамхи олгож байх тухай эхийн нь гаргасан «баримтлалыг» бойдаа Финогей Ипатыч ирж Степанд сонсгов. Эхийнхээ айлдлыг сонсоод:

	— Хөгшин мондийг харж байна уу! Жуков хоёр янчааны үнэтэй, Фалер янчаан ерэн мөнгөний үнэтэйг мэдчихээд, сар тутам арван мөнгө чангааж байгаа юм! Мөн дөө ядуу над данс хөтлөх гэж байгаа нь тэр! гэж л хэллээ. 

	Дардан замаар Мөргөнд ойртож явах зуурт зан суртахууны талаар сэхээ орж байсан шинж тэмдэг дахин алга болов. Хөнгөмсөг бодол нь дахин байраа эзэлж, түүний зэрэгцээгээр, «эхийн гаргасан баримтлалтай» эвлэрэх байдал төрлөө. Нэг удаа ухаанд нь сэрхийн орж, сэтгэлийг нь догдлуулсан найдваргүй мөхмөл ирээдүй нь өдөр ирэх тутам улам бүрхийсээр байгаад, эцсийн эцэст санаанд нь орохоо огт байлаа. Ичих нүүрээ барсан Степанд чухал байгаа ичгүүр сонжуургүй, улиг болсон, амьдрал нь ил гарч ирж, бүхий л бие сэтгэлийг нь гүйцэд эзлэв. Ер нь, түүний бүх амьдралыг хамгийн ялихгүй явдлыг нь оролцуулан, Арина Петровна толгойдоо эргэлтгүй шийдвэрлэчхээд байхад, ирээдүйн тухай бодол ямар үүрэг гүйцэтгэх бил ээ? 

	Степан амнаасаа гаанс салгахгүй ямар нэгэн дууны энд тэндээс гунганан, заримдаа сүмийн ном аялан, бас заримдаа шалиг дуу аялан, өөртөө олгосон өрөөн дундуур өдөржин урагш хойшоо алхаж байв. Эдлэнгийн бүтэн бичээчийг захиргаанд байхад түүн дээр орж, Арина Петровнагийн ашиг орлогыг тоолж:

	— Энэ их мөнгийг хааш нь хийдэг юм бол! Ах дүү нарт ийм ихийг явуулдаггүй, өөрөө нарийндаа хатаж суудаг бөгөөд аавыг давстай тал загасаар хооллодгийг би мэдэж байна... Барьцааны газарт хүүгээр өгдөг юм уу? Барьцааны газраас өөр хийх газар байхгүй хэмээн, найман мянга гаруйхан хүртэл тоолохоороо л гайхан өгүүлдэг байв. 

	Заримдаа бойдаа Финегой өөрөө татвараа авчирч өдий төдий боодол мөнгө захиргааны ширээн дээр овоолоход нь Степан нүдээ бүлтийлгэн байж:

	— Пөөх яасан их мөнгө вэ! Цөмөөрөө л эжийн хоолой руу орчино доо! Зовлон үзэж яваа хүү минь, май! архи авч ууж, тамхи авч татаарай! гээд ганц боодлыг өгчихгүй шүү! гэж хашхирдаг байлаа. 

	Тэгээд дараа нь, өөрийг нь ингэж горьдоогоод байхгүй болтол эхийн сэтгэлийг зөөлөн болгох арга замын тухай бүтэн бичээч Яковтай ичгүүр сонжуураа алдсан эцэс дуусгаваргүй яриа дэлгэж, Степан өгүүлрүүн

	— Москва хотод миний танил нэг харц эр байдаг юм, тэр бол харин «үг» хэлж чаддаг хүн дээ... эх нь мөнгө өгөх дүргүй л байвал нөгөө «үгээ» хэлчихнэ... Тэгэхтэй нь зэрэг л эхийн нь хөл, гар, бүх бие татвалзаад эхлэх нь тэр! — Нэгэн муу юмаар л хорлодог байж дээ! гэж Яков тааварлан хэлэв. 

	— Тэр ч бүр энүүхэнд л дээ, харин гагцхүү «үг» гэж ямар юм байдгийг жинхэнэ үнэнээр нь үзүүлж тэр чаддаг хүн байгаа юм. Бас өөр нэг хүн: Амьд мэлхий барьж авч шөнө дунд шоргоолжны үүрэнд шургуулбал түүнийг шоргоолж идээд, өглөө болоход яс нь үлдэнэ, тэр ясыг биедээ авч яваа цагт эмэгтэй хүнд юу ч хэлсэн татгалздаггүй учиртай юм гэж ярьсан шүү. 

	— Одоо ч тэгж болно шүү дээ! 

	— Яалаа гэж дээ, найз минь, юуны өмнө өөртөө хараал шингээх хэрэгтэй! Тэгэхгүй бол... нөгөө шулам (эх чавганц) чинь чөтгөр болж хувилаад намайг эргүүлдэх юм байгаа юм. 

	Энэ мэтээр өдий төдий цаг ярьдаг боловч ямар ч арга зам сүвэгчилж чаддаггүй байв. Эсвэл өөртөө хараал шингээх, эсвэл сүнсээ чөтгөрт худалдахаас өөр замгүй болоод байлаа. Хөдөөгийн дарга нараас тамхи, цай ёотон авч зарим татварыг нь дур мэдэн нэмэгдүүлж «эхийнхээ гаргасан баримтлалыг» арвитгаж амьдрахаас өөр ямар ч үр дүн гарсангүй: Степаныг хооллох талаар муу байв. Голдуу Арина Петровнагийн хоолны шавхрууг авчирч өгдөг бөгөөд тэр нь зэгсэн нарийн хүн учраас төдий л их шавхруу үлдээдэггүй байлаа. Архи дарс уух явдал бараг хориотой болсноос хоолонд сайжирч байгаа энэ үед тийнхүү дутмаг хооллох нь Степанд нэн хэцүү байв. Өдрийн турш өлсөн, гагцхүү цадахын тухай бодолхийлнэ. Эхийн амарч байх үеэр хэдэн цаг дараалан гэтэн харуулдаж, гал тогооны газар луу гүйн, зарц нарын байр луу шагайн, газар сайгүй юм эрэн тэмтэрнэ. Зуур зуур нээлттэй цонхны дэргэд сууж, хэн нэгэн хүн өнгөрөхийг хайгуулдана. Хэрэв өөрийн нь тариачдаас өнгөрвөл, түүнийг зогсоож, өндөг, боов зэргийг албан журмаар авна. 

	Бүр анх уулзахдаа Арина Петровна түүний аж төрөн суух журмыг товчхон хэдэн үгээр бүрэн сонсгож хэлэхдээ:

	— Ингэсхийгээд л байзнаж бай! Захиргааны нэг буланд сууна, миний хоолноос иднэ, харин өөр юм бүү горьдоорой, хонгор, минь. Эсэн бусын үг би хэзээний ярьдаггүй ялангуяа чамтай юм ярих дургүй болоод удаж байна. Дүү нар чинь мөд ирнэ. Чиний талаар тэд хоорондоо ярилцаад юу л гэж тогтоно, би түүнийг л баримтална. Би өөртөө муу нэр хүлээхгүй, тэдний шийдсэнээр л болно! гэжээ. 

	Тийм учраас энэ үед дүү нарыгаа хүлээж ядан байв. Гэвч тэдний ирэх явдал өөрийн нь цаашдын хувь заяанд ямаршуу нөлөө үзүүлэх тухай огт боддоггүй байлаа (тэр тухай бодох ч хэрэггүй гэж шийдсэн байх) харин Павел, тамхи авчирч өгөх бол уу, хэдий хэрийн тамхи өгөх бол гэж л тааварлан бодох болжээ. 

	«Харин мөнгө өгөөд унах юм биш байгаа даа! Профир хувалз ч өгөхгүй л дээ, харин Павел л... цэргээс ирсэн надад архины мөнгө өгөөч, миний дүү... гэж би түүнд хэлнэ тэр өгнө! Өгөлгүй яах вэ?» гэж бас бодов. 

	Цаг хоног өнгөрсөөр байгааг Степан эс ажиглана. Тэгж байх нь түүнд хэцүү бус бөгөөд тэр байдал нь ерөнхийдөө ёстой ажилгүй суух амьдрал байсан юм. Бүтэн бичээч найман цагт харьчихдаг бөгөөд гэрэлтэй ч байсан, гэрэлгүй ч байсан, өрөөн дотуур хойш урагшаа алхаад байж болно гээд Арина Петровна лаа өгдөггүй тул оройн цагаар л уйтгартай байв. Гэвч харанхуйн дунд долоон шидийн юмыг дүрслэн бодоход аятай бөгөөд хөрмөл Мөргөн тосгоноос хол байгаа юм шиг ч санагддаг тул Степан харанхуйд төдхөн дассанаар барахгүй, харин харанхуйд дуртай болов. Гагцхүү унтахаар хэвтэхэд л айдас нь хүрч, зүрх нь догдлон, нэг л хачин цохилж, түүнийг түгшүүртэй болгодог байлаа. Заримдаа мэгдэж сандарсан мэт орноосоо босон харайж, өрөөн дундуураа зүрхээ даран гүйнэ. 

	Тэгэхдээ: Ёх үхэх нь ээ! Үгүй ч юм уу! Магадгүй ч юм уу!.. гэж бодно. 

	Тэгэвч, нэг өглөө бүтэн бичээч, дүү нарыг нь шөнө ирсэн тухай сэм мэдэгдэхэд тэр өөрийн эрхгүй цочиж, царай нь хувьсхийв. Гэнэт хүүхэд мэт байдал төрж, бушуухан гүйж ороод ямар хувцастай байгааг нь, ямар ор дэр зассаны нь санан өөрийн нь үзсэн цэргийн нэгэн ахмадынх шиг ариун цэврийн хэрэглэлийн хайрцаг тэдэнд бий эсэхийг нь харах сан, эхтэй ямар байдалтай ярихыг нь сонсох сон, хоолон дээр юу өгөхийг нь үзэх сэн гэж бодов. Нэг үгээр хэлэхэд өөрийг нь өөрөөсөө шүүрдэн зайлуулсан тэр нэгэн амьдралд дахин орж, эхийнхээ өлмийд сөгдөн өршөөл гуйж, дараа нь, баяр хөөр болон тарган тугалын мах ч юм уу идэх сэн гэж бодлоо. Гэр бүлийнхэн яагаа ч үгүй байхад гал тогооны өрөөнд гуйж очоод, шинэ байцаагаар хийсэн нэг ваар ногоотой шөл хийж, хуучин шөл халааж хүйтэн зуушинд давсалсан өрөөл загасны хажууд хоёр котлет тавьж, халуун хоолонд: Хонины махны хачирт дөрвөн бекас15 тавьж амтлаг зүйлд: бөөрөлзгөнөтэй цөцгийтэй бялуу захисны нь тогоочоос дуулж мэдэв. 

	— Өчигдрийн шөл гэдэг чинь давстай загас, хонины махтай шөл түүнийг хөрмөлдөө өгөх нь, бялуунаас нь ч над өгөхгүй байх гэж бодож байна! гэж тогоочид хэлэв. 

	— Эхийн чинь л таалал шүү дээ, ноён минь. 

	— Өгөхгүй ээ! Ер нь яахаар харамладаг юм бол доо. Бекас бол зэрлэг шувуу учраас түүнийг тэжээх, маллах гэж байх биш, өөрөө амьдардаг юм! Үүнийг мөнгөөр авсан биш, хонийг ч худалдаж авсан юм биш дээ, чи бодооч! Цаад шулам чинь хонины махнаас бекасын мах амттайг мэдэх болохоороо өгөхгүй ээ! Ялзарсан байсан ч өгөхгүй! Тэгээд өглөөний хоолонд юу захиалсан бэ? 

	— Цөцгийтэй, мөөгтэй элэг, бин захиалсан... 

	— Чи над бин өгчихдөг болоосой доо... хичээгээрэй, найз аа! 

	— Хичээе дээ. Юу шүү, ноён минь, дүү нарыгаа хоол идэх үеэр Яковыг явуулчхаарай, тэр танд хоёр бин өвөртөлж аваачаад өгөг. 

	Дүү нарыгаа орж ирэх бол уу гэж Степан өглөөний дуусан хүлээсэн боловч тэд ирсэнгүй. Тэгж, тэгж, арван нэгэн цагийн орчим тогоочийн амласан хоёр бинг авчирч өгөөд, дүү нар чинь сая хоолоо идээд эхтэй чинь унтлагын нь өрөөнд орж үүдээ түгжив хэмээн мэдэгдэв. 

	 

	* * *

	 

	Арина Петровна хүүхдүүдээ ёсорхуу бөгөөд гуниглан гутарсан байдлаар угтав. Хоёр хүүхэн гараас нь дэмнэн, цагаан оройвчийн дороос буурал үс нь туг тугаараа цухуйж, газар шагайн, толгой нь салгалан, хөл дээрээ тогтож ядан салгалж байв. Ерөөсөө, хүүхдийнхээ харахад ихэмсэг, гутрангуй эх болон баашлах дуртай ба тийм үедээ хөлөө арай ядан гишгэж явдаг бөгөөд хүүхнүүд гараас нь дэмнэхийг шаарддаг байсан юм. Хүнийг ингэж хамба цорж маягаар ямбархуу хүлээж авахад нь: эхийгээ — эм хамба; Полька, Юрка гэгч хоёр хүүхнийг — эм хамбын очир баригч нар гэж мулгуу Степан хочилдог ажээ. Гэтэл шөнийн нэг цаг өнгөрсөн тул уг уулзалт дээр юм ярьж амжсангүй. Эх нь хүүхдүүд рүүгээ гараа сарвайн үнсүүлж, өөрсдийг нь үнсэж, адис өгсөн ба хайрт эхтэйгээ өглөө болтол ч ярихад бэлэн байгаагаа Профирын хэлэхэд, гараа дохиж:

	— Явцгаа! Замын хүмүүс амарцгаа! Одоо ярихтай мантай, маргааш ярья хэмээв. 

	Маргааш өглөө нь хоёр хүү гарыг нь үнсэхээр эцэг дээрээ орж очтол эцэг нь гараа эс өгөв. Орон дээрээ нүдээ анин хэвтсэнээ, тэднийг орохоор, 

	— Нүгэлтнийг яллахаар ирцгээв үү? ... тонилцгоо... муусайн бялдуучид, тонилцгоо! гэж хашхирав. 

	Гэтэл аавынхаа өрөөнөөс Профир уйлан сандран гарч харин Павел мэдрэх сэрэлгүй ёстой шавар бурхан шиг амьтан болохоороо хуруугаараа хамраа ухан хэнэг ч үгүй гарав. 

	— Аав олиггүй шүү, ачит ээж минь! Ээ дээ, олиггүй шүү! гэж Профир чанга хэлээд эхийнхээ цээжинд наалдав. 

	— Өнөөдөр бие нь муу байгаа юм бол уу? ... 

	— Муу байна, муу байна! Тэс ээ гэж үү! 

	— Гайгүй ээ, нэлээн шуухитна! 

	— Үгүй ээ, хонгор минь, үгүй! Та хоёр онцын эвтэй сайн аж төрж яваагүй, тэгэвч, бодоод үзэхэд, та нэгэн зэрэг олон янзаар зовж байна... Үнэндээ, ийм их зовлон даах чадалтайд чинь гайхмаар байна! 

	— Яая гэх вэ дээ, хүү минь ийм л үйлтэйгээс хойш, даана л даа! Хэн хэндээ зовлон хураадаг гэж номд гардгийг мэдэх үү, тэгээд аав чинь намайг сонгон авч гэр бүлийн бүх зовлонг над үүрүүлж байгаа юм! 

	Бусад хүмүүс бэлэн юмаар амьдарч, тэдэнд юм бүр зэхээстэй байдаг, харин ганцхан өөрөө л цаг ямагт зүдэн зовж бусдын өмнөөс шаналж байдаг мэтээр бодож, тэр нь өөрт нь аятай санагдахад Арина Петровна нүдээ шийхайлган дүрэмдэж минут хэртэй дуугаралгүй байгаад:

	— Тийм ээ, хүү минь! Нас дээр гарсан болохоор бэрх л байна! Үр хүүхдэдээ би өөрийнхөө хувийг хурааж хуримтлууллаа. Одоо амрах цаг болжээ! Миний насан дээр дөрвөн мянган албатантай ийм лут аж ахуйг захирна гэдэг чинь мөн ч хатуухан тоглоом биз дээ! Юм бүрийг харж хандана! Юм бүхнийг ажиглана, гүйнэ, сууна! Ядаж энэ бойдаа, захирагч нарыг чинь харж л байхгүй бол хөөдөөд хаячихна! Эд нар гэдэг чинь наанаа сайн нүүр үзүүлээд, цаанаа буруу санаж л байх улс байгаа юм. Хамгийн найдваргүй улс чинь л эд нар... юм шүү! За, чи юу болоо вэ? Хамраа ухаад байх чинь хэмээн, яриагаа таслан Павелаас асуув. 

	— Би яах вэ дээ! хэмээн, хамраа ид л ухаж байхад нь саад болсон мэт, уцаарлав. 

	— Юуны чинь яах вэ! Эцэг чинь учраас эрх л биш өрөвдөж болох л доо! 

	— Аав яах вэ! Аав... аав л янзаараа байна! Арван жил ийм байгаа юм чинь дээ!.. Та намайг дандаа л хавчдаг шүү дээ! 

	— Яахаа би чамайг хавчих вэ дээ, хүү минь, би эх чинь шүү! Профир бол над эрхэлж, намайг хайрлаж, ёстой л сайн хүү шиг байхад, харин чи эх рүүгээ төвшин ч харахгүй, дайсан руу харж байгаа юм шиг, хөмсөг зангидан хялайж хараад байх юм! Битгий хялайгаад бай л даа. 

	— Би яах юм дээ... 

	— Байз! Жаахан дуугүй бай! Эх чинь үг хэлэх гэж байна! Эцэг эхийгээ биширвээс буян болмуй... гэж сургаалд байдгийг санаж байна уу, тэгэхээрээ чи «буян» хүсдэггүй хүн үү? 

	Павел үг дуугарахгүй, эхийгээ эргэлзэнгүй харцаар харж байв. 

	— Чи дуугарахгүй байгаагаа мэдэж байгаа биз дээ, тэгэхээрээ, чи гэмээ мэдэж байх шив. За яах вэ, чамайг бурхан өршөөх болтугай! Баяртай уулзаж байхад ийм яриагаар яах вэ! Бурхан тэнгэр мэдэж л байгаа биз, харин би... ээ дээ би чиний байдлыг аль хэдийн нэвт шувт таньсан юм. Ээ дээ! хүүхдүүд минь! Намайг үхэхээр та нар бодно доо, бодсон ч оройтох вий дээ! гэж Арина Петровна үргэлжлүүлэн хэллээ. 

	— Ээж ээ! Муу юм бүү бод, бүү бод! хэмээн Профир хөндлөнгөөс өгүүлэв. 

	— Хэн ч үхнэ шүү дээ, хүү минь! Муу юм биш ээ, харин буян номын дагуу бод л... гэж хэлж болно! Би тун доройтож байна, хүүхэд минь, ёх хэчнээн доройтож байна вэ? Урьдын юм над алга болсоон, нас өтөлж, эмгэг олсноос өөр юм байхгүй! Муусайн самуун хүүхнүүд хүртэл үүнийг мэдчихээд, үгэнд орохоо байжээ. Нэг үг хэлбэл өөдөөс өдий төдий үг хэлэх юм! Би нэг л юмаар эднийг айлгадаг, залуу ноёдод муулна гэж айлгадаг ухаантай юм! Яах вэ, заримдаа жаал засардаг юм хэмээн Арина Петровна сургангуй байдлаар хэлэв. 

	Арина Петровнагийн гомдоллож, өөрөө өөрийгөө уяруулж байх хугацаанд цай авчирч өгөөд, дараа нь өглөөний хоол өглөө. Хоолоо идчихээд хүүхдүүдтэйгээ унтлагынхаа өрөөнд орохыг урив. 

	Үүдийг цоожилмогц, Арина Петровна, гэрийн зөвлөгөөн хийх болсон хэрэг ажилдаа яаран орлоо. 

	— Мулгуу хүрээд ирсэн дээ! гэж яриа үүсгэв. 

	— Сонссоон, ээж минь, сонссоон! гэж Профир ёжилж байгаа ч юм шиг, тун цадталаа хоол идчихээд сайхан загнаж байгаа хүн шиг ч байдлаар хариу дуугарав. 

	— Хэрэг явдал бүтээчхээд ирж байгаа юм шиг, ингэж ирэх ёстой юм шиг, яаж ч архидан наргиж, ямар ч буруу зөв явсан, эх чавганц дээр хүрээд очихоор идэх хоол олдоно гэсэн юм шиг хүрээд ирсэн дээ! Үүний гайгаар амьдралдаа би бусдын үзэн ядахыг хэчнээн үзлээ! Үүнийг л төрхгүйтэх, будилаан хутгахаас болж би зовлон хэчнээн эдэллээ! Тэр цагт үүнийг алба ажилд оруулж өгөх гэж хэчнээн явдал хөдөлмөр зарцууллаа! Энэ бүгд огт хэрэг болсонгүй! Бүр сүүлд нь оролдож оролдож: бурхан минь! Өөрөө өөрийгөө олигтой байлгахыг бодохгүй байхад, энэ муу мулгуу гулжгараас болж амь биеэ үрэхийг зогсъё! гэж бодсон юм. Өмч өгөөд өөрийн нь гараар мөнгийг нь бариулбал арай намжих болов уу гэж ч бодож үзлээ! Тэгээд өмч ч өгч үзлээ. Өөрийн биеэр байшинг нь үзэж өгөөд, нэг түм хоёр мянган янчааныг, мөнгөөр нь сохор улаан мөнгөнд бодолгүй, өөрийнхөө гараар гаргаж хаяж ч үзлээ! Тэгээд яав! Түүнээс гуравхан жил болоогүй байхад дахиад хүрээд ирлээ! Би хэчнээн удаанаар тамлуулан тарчлах вэ? 

	Профир тааз өөд ширтэн, толгойгоо гунигтай байдлаар сэгсрэн: «Ээ чааваас, ингэх гэж дээ! Энхрий хайрт эхийгээ ингэж зовоох гэж дээ! Энгийн номхон, тохитой төлөв байцгаасан бол ийм явдал болж, эхийгээ шаналгаахгүй байсан юм даа... Ээ чааваас ингэх ч гэж дээ!» гэж хэлээд байгаа юм шиг байв. Гэвч Арина Петровна санасан бодсоноо таслуулахыг тэвчиж чаддаггүй эмэгтэй хүн учраас Профирын хөдөлгөөнд дургүйцэж:

	— Байз, чи толгойгоо санжгануулахаа азна, урьдаар сонс! Аав ээжийнхээ соёрхлыг, мөлжүүрийг нь авсан ясыг бохир усны нүх рүү хаяж байгаа мэтээр хаячиж гэнэ ээ гэж сонсох над ямар байсан бэ? Шулуун хэлэхэд, миний унтах нойр, ууж идэхээ хагасалж байж хураасныг юманд ч бодохгүй үрчихийг нь санахад сэтгэл минь ямаршуу байх вэ? Зах дээрээс нэг өмд аваад, хэрэгцээгүй юм шиг санагдахаар нь, цонхоор гаргаад хаячихсантай л адил юм! Тэгэхэд тэр нь аав ээжийн нь соёрхол шүү, та минь! 

	— Ээ, ээж минь! Энэ ч муу явдал даа! муу явдал! гэж Профир эхлэн хэлэхэд Арина Петровна түүнийг дахин зогсоож:

	— Байз! Хүлээж бай! Миний тушаахаар саналаа хэлээрэй! Ядаж, энэ шидэл чинь урьдчилан дуулгаагүй шүү! Ээж минь, ийм ийм байдлаас болоод би яаж ч чадсангүй ингэхэд хүрлээ. Миний буруу ч гээгүй шүү. Тэгсэн бол тэр байшинг би цаг тухайд нь хямд үнээр авчихгүй юү! Бүтэлгүй үрийн хэрэглэж чадаагүй юмыг бүтэлт үр хэрэглэг л дээ! Тэр байшин, дор хаяад жилд арван таван хувийн ашиг өгөх байшин шүү! Тэгж сүрхий ядарсан юм бол би үүнд бас дахиад мянган янчаан өгчих ч магадгүй байсан! Гэтэл тэр! Барааг нь ч харахгүй, сургийг нь дуулахгүй энд байж байтал тэгээд дураараа дургичих юм! Би өөрийнхөө гараар нэг түм хоёр мянган янчаанаа тоолж өгөөд авсан байхад тэр дуудлага дээр наймхан мянгаар дуудчихсан байна! 

	— Гол нь ээж минь, аав ээжийнхээ соёрхлыг тэгж дорд үзсэн нь л тусгүй юм! хэмээн Профир, эхдээ яриагаа дахин таслуулахаас айсан мэт, яаран ташуур өгч өгүүлэв. 

	— Тийм ээ, хүү минь. Над зүгээр олсон мөнгө байхгүй, би бүжиг хийж, ов заль хэрэглэж явж олоогүй, хөлөөр явж, хөлсөө гаргаж байж олсон юм шүү. Хонгор минь! Яаж би баяжсан бэ? Аавтай чинь суухад зуун нэгэн албатантай ганцхан Мөргөн тосгон, холын нутагт байсан хорь гучин албатныг нэмээд зуун тавиадхан албатан байлаа! Над өөрт юу ч байгаагүй. Төдийхөн юмыг ийм лут юм болгочихлоо! Хааш нь ч далдлахааргүй дөрвөн мянган албатан байна! Авсандаа аваад орох хүсэл байвч болохоор биш дээ! Дөрвөн мянган албатныг олж авах амар байсан гэж чи санах уу? Үгүй ээ, хайрт хүү минь, тун ч хэцүү дээ, юу бодож байгаагаа биелэхээс нь нааш хэнд ч сэжиг авхуулахгүйгээр ухаантайхан ажиллахын тулд нойргүй ч хонож явсан! Ямар нэгэн хүнд цохигдохгүй, улаан мөнгө ч илүү үрэхгүйг бас хичээж байлаа! Үзээгүй юм над алга! Зудыг ч үзлээ, зуныг ч үзлээ, зутрахыг ч үзлээ, зузаарахыг ч үзлээ! Дөнгөж саяхнаас л зөөлөн тэргэнд сууж, гоёж гоодож эхэлсэн юм, харин дээр үед бол тариачдаас тэрэг чарганы юм эмхлүүлэн авч хоёр моринд хөллөөд л Москва хүртэл санжганаж явсан юм. Тэгж явахдаа ч хэн нэгэн хүн өрсөлдөж эдлэнг минь цохиод орхих вэ гэж бодож явдаг сан! За тэгээд, Москвад очоод Рогожскийн дэргэд, буудалд буухтай зэрэг л үнэр танар шавар шавхай гэдэг чинь яахаа алдана, тэр бүгдийг тэсвэрлэж явсан юм шүү, хүүхэд минь! Хөлсний тэргэнд хэдэн мөнгө өгөхөө хайрлаад л Рогожскоос Солянк хүртэл явган таварч байлаа! Зарц нар ч гайхаж: Эзэгтэй, та нас залуу, мөнгө ихтэй атлаа юунд ингэж биеэ зовооно вэ гэдэг сэн. Би дуугүйхэн тэвчээд байдаг сан. Тэр үед би аавын чинь алс нутагт байсан зуугаад албатныг худалдчихаад гуравхан түмэн янчаантай байсан юм. Түүгээрээ мянган албат худалдаж авахаар явж байгаа нь тэр, амаргүй хэрэг шүү! Иверскийнд мөргөл хийчхээд, зол заяа хайж Солянк руу туулгалаа. Тэгтэл харин! Миний зовлонг мэдсэн юм шиг, нэг сайн хүн тохиолдож, эдлэнгээ над өглөө! Тийм завшаан гарахад би сангийн төлбөрийг гаргаж, гурван түмэн янчаанаа өгөхөд, бусдын үнэ хаялцах явдлыг зогсоочих шиг л болж бил ээ! Үнэ хаялцаад л, шаралхаад л байсан хүмүүс маань үнэ нэмж дуудахаа болиод эргэн тойрон чиг чимээгүй болчхож бил ээ. Нэг хүн над баяр хүргэлээ. Би юу ч ойлгохгүй байлаа. Иван Николаевич гэж нэг төлөөлөгч байсан юм, тэр хүн над дээр ирээд: Хатагтай минь, эдлэн худалдаж авсанд чинь баяр хүргэе! гэлээ, би дүлий амьтан шиг л зогсож байлаа! Бурхан тэнгэр намайг үнэхээр таалсан юм! Бод л доо, тэгэхэд нэг хүн төрхгүй загнаж: гурван түм таван мянгаар авъя! гэж гэнэт хашхирсан бол би бас улайрч дөрвөн түм өгөх байсан биз! Тэгээд хаанаас ч олох юм бил ээ дээ? 

	Арина Петровна эдийн шуналын тавцанд гарсан анхныхаа алхмын туульсыг үр хүүхдэдээ олон удаа ярьсан боловч, байдлыг нь харахад, одоо ч гэсэн шинэ сонин зүйлд шунах сонирхол нь барагдаагүй биз. Профир, эхийнхээ амьдралд тохиолдсон эргэлтүүдийн чанар байдлаар, заримдаа инээмсэглэн, заримдаа санаа алдан, заримдаа нүдээ дүрлийлгэн, заримдаа доошоо харан, яриаг нь чагнаж сууна. Тэгвэл Павел, олон сонссон атал төвөгшөөмгүй үлгэр чагнаж суугаа хүүхэд шиг нүдээ бүлтийлгэн чагнаж сууна. Арина Петровна яриагаа үргэлжлүүлэн:

	— Та нар, ээжийгээ, зүгээр сууж байгаад юмтай болсон гэж боддог байх! Үгүй шүү, хүүхэд минь! Зүгээр байхад хамар дээр ч батга гарахгүй, анх түүнийг худалдаж авсны дараа би дөчөөд хоног халуурч хэвтсэн шүү! Тэгээд, одоо та нар бодоцгоо, тэгж махаа идэж, тарчилж байж олсон мөнгийг минь, аманд ч үгүй, хамарт ч үгүй, зүв зүгээр хаячхаад миний сэтгэл ямаршуу байх вэ! гэлээ. 

	Минут хэртэй дуугүй сууцгаав. Профир эхдээ бялдуучлан хачин болж байв. Павел, эдийн шуналын «үлгэр» (яриа) дуусмагц, доош харан, урьдынхаа адил дурамжхан царайлж суулаа. 

	— За тэгээд, та нарыг дуудсаны учрыг хэлье. Энэ хорлогч бид хоёрын хэргийг шүүж аль! Та хоёрын хэлснээр л болъё. Бид хоёрын хэнийг нь ч буруутгаж болно! Харин би энэ хорлогчид чадуулахгүй шүү! гэж Арина Петровна нэмж хэлэв. 

	Профир бах нь ханаж, байж ядан суулаа. Гэвч, ёстой хувалз чанар гаргаж, хэрэг явдлыг эрс хэлэхгүй, тойруу замаар эхэлж:

	— Ачит эх та зөвшөөрвөл, би санал болгож хоёрхон үг хэлье: Үр нь эцэг эхийнхээ өмнө гэмшиж, тэдний сургаалыг хатуу мөрдөж яваад нас барах ёстой. Хайрт ээж минь, хүүхэд гэдэг юу вэ? Хүүхэд гэдэг бол эцэг эхийгээ гүнээ хайрлаж, өөрийн бие, өөрт нь байгаа өчүүхэн зүйлийг боловч эцэг эхдээ зориулсан бөгөөд эцэг эхийн мэдэлд бүрэн гүйцэт байвал зохих амьтан мөн. Ингэхлээр эцэг эх нь үрээ буруутгах ёстой юм. Харин үр хүүхэд нь эцэг эхийг буруутгаж огт болохгүй. Үр хүүхдийн үүрэг бол: бишрэхээс биш буруутгах бус. Бид хоёрын хэргийг шүүж аль! гэж та хэлж байна. Энэ бол үнэхээр уудам сэтгэл юм. Хайрт ээж минь! Гэтэл өсөхөөсөө аваад өтлөхөө хүртэл ивээлд чинь бөмбөрчхөөд таны хэргийг шүүх талаар бодвол алдас болох биш үү? Та л болгоо, харин энэ бол шүүлт биш ариутгал болно! Энэ бол ариутгал болно, их ариутгал... 

	— Байз, хүлээж бай! Хэрэв чи намайг буруутгаж чадахгүй гэж байгаа юм бол намайг зөвтгөөд, түүнийг буруутгаад орхи л доо! гэж Арина Петровна түүний яриаг тасалж, хувалз Профирын чухам ямар арга сийлж байгааг тааж ядан өгүүллээ. 

	— Яалаа гэж дээ, ээж минь, хонгор минь, тэгж ч би чадахгүй! Юу гэмээр юм дээ, зориглох ч үгүй, тэгэх эрх ч үгүй. Зөвтгөж ч, буруутгаж ч, ер нь л шүүж чадахгүй. Та, бидний эх учраас, үр хүүхэд биднийгээ яасан ч таны дур. Бид сайн байвал та шагнана, муу байвал та шийтгэнэ. Бид гэмшихээс биш шүүмжлэх ёсгүй. Эцэг эх маань уурынхаа мунхгаар ёс гаж авирласан ч, бид өөрсдийнхөө замыг үл мэдэх тул, гомдох ёс алга. Хэн мэдэх вэ? Тэгэх ч учиртай юм бил үү! Одоо ч тийм л байна. Степан ах муу төдий бус, нүгэлт хэрэг хийчхээд байна, гэвч хийсэн хэрэгт нь тохирсон зэмлэл унагаах явдлыг та л магадлан тогтоож чадна! 

	— Чи татгалзаж байх шив дээ? Хайрт ээж минь өөрөө мэд гээд булзаж байх шив дээ! 

	— Ээ, ээж, минь, ээж минь! Ингэж хэлэх чинь нүгэл биш үү? Ээ чааваас даа! Степан ахын хувь заяаг та л дураараа шийд гэж хэлж байхад, харин... чааваас даа, намайг яасан муухайгаар санаж байна даа! 

	— Чи юу гэж бодож байна? гэж Арина Петровна Павелаас асуув. 

	— Би яах вэ дээ! Та миний үгэнд орно гэж үү? хэмээн нойрондоо хэлж байгаа юм шиг хэлээд дараа нь гэнэт зориглож: — Буруутай нь илэрхий... урж тастаж... уурт хийж нүд... огт илэрхий байна... би яах вэ дээ гэж нэмэн өгүүлэв. 

	Эв хавгүй энэ хэдэн үгийг хэлчхээд, амаа ангайн, тэгж хэлсэндээ итгэж ядсан байдлаар эх рүү харлаа. 

	— За, хонгор минь, чамтай дараа ярья! хэмээн Арина Петровна хүйтэн царайгаар үгийг нь таслаад: — Би мэдэж байна. Чи Степаны замаар орох нь... хөөрхий дөө, битгий осолдоорой доо, хүү минь! Дараа нь гэмшив ч оройтно шүү! гэв. 

	— Би яах вэ! Би яамай!.. Дураараа бол л гэж би хэллээ. Тийм сүрхий ёс гажих юу байна..? гэж Павел буунгуй хэллээ. 

	— Дараа, хүү минь, чамтай дараа ярилцана! Чи цэргийн дарга гэж гайхуулж, намайг хэн хэлэх вэ гэж бодож байна уу! Чамд хэлэх хүн олдоно оо, олдохоо л олдоно! Тэгэхээрээ, та хоёр хоёулаа хэрэг шүүхээс татгалзаж байх шив? 

	— Хайрт ээж минь, би татгалзаж байна... 

	— Би бас адил. Би яах вэ? Миний санахад ахыг урж тастмаар л... 

	— Дуугүй байцгаа, бурхан минь гэж... Чи муу хүү! (Арина Петровна «золиг» гэж хэлэх эрхтэйгээ мэдэж байгаа боловч сайн сайхнаар уулзаж байхдаа тэгж хэлэхийг тэсвэрлэв. ) За, хэрэв та нар татгалзаж байгаа бол би хувийнхаа шүүхээр таслах болж байх шив. Тэгэхээр миний шийдвэр ийм: Степанд би дахиад нэг удаа сайн санаагаар хандаж Вологодскт байдаг аавын нь тосгоныг өгье, хажууд нь жигүүр байшин барьж өг гэж тушаая, тэгээд л тариачдаас хоол иддэг ядуу хүн шиг л амьдраг! 

	Профир ахынхаа хэргийг шүүхээс татгалзсан боловч эхийнхээ уудам сэтгэлийг гайхсанаас болж, саяын нь дурдсан арга хэмжээний хортой уршгийг эхээсээ нуухыг хэрхэвч эс шийдэн өгүүлрүүн:

	— Ээж ээ, хэмээн дуудаж: — Та дэндүү уудам сэтгэлтэй байна! Таны өмнө хамгийн муухай... хамгийн нүгэлтэн хэрэг хийсэн этгээд байгааг... гэнэт мартаж, цөмийг уучилж байна! Маш сайхан хэрэг байна даа. Харин намайг уучлаарай... Хонгор минь, би таны төлөөнөө айж байна! Намайг буруутгавал буруутга, би та байсан бол... арай ч ингэж хандахгүй сэн дээ! 

	— Яагаад тэр вэ? 

	— Мэдэхгүй... би тийм уудам сэтгэлгүй хүн юм уу... юу гэх юм дээ, эхийн сэтгэлгүй... Тэгсэн ч л, нэг л бууж өгөөд байгаа юм шиг байх юм. Хэрэв Степан ахын хуучин нь хөдлөөд энэхүү аав ээжийнхээ хоёр дахь удаагийн соёрхлыг нэг дэх шиг нь болгочихвол яана? 

	Гэтэл иймэрхүү санаа Арина Петровнад бас төрж байсан ажээ. Тэгэвч түүний зэрэгцээгээр, одоо хэлэлгүй болохгүй болсон, өөр нууц бодол байжээ. 

	— Вологодск дахь эдлэн чинь аавын нь омгийн эдлэн шүү дээ, эрт орой хэзээ боловч, ямар ч л гэсэн аавын нь эдлэнгээс үүнд тастаж өгөх болно шүү дээ. 

	— Ойлгож байна, хайрт ээж минь... 

	— Ойлгож л байгаа бол, Вологодск дахь тосгоныг түүнд өгөхдөө, ааваас үлдэх хувиа авсан гэсэн бичиг шаардан авч болно. Сэтгэл ханамжтай байна уу? 

	— Тэрийг ч ойлгож байна, ачлалт ээж минь. Тэгвэл та сайхан санаатайнхаа гайгаар дээр цагт том алдаа хийж л дээ. Дээр үед байшин худалдаж авахдаа, түүнээс дараа аавынхаа эдлэнд оролцохгүй гэсэн бичиг авдаг байж л дээ! 

	— Яая гэх вэ! Санасангүй л дээ! 

	— Тэгсэн бол тэр чинь баярласандаа болоод юун дээр ч гарын үсэг зурчих байсан биз! Гэтэл таны санаа чинь сайндаад... ээ халаг, сүрхий алдаа хийж дээ! Тийм сүрхий алдаа байх гэж! 

	— «Халаг»-саад байх ч юу байх вэ, чи тэр мөн л «халаг» болох байсан юм, цаг үе ямар байлаа. Одоо чи юм бүрийг миний толгой руу түлхэхэд бэлэн байна, харин хэрэг явдал л гарвал чи таг болдог шүү! Ер нь тэгээд, бичгийн тухай ярьж байгаа биш дээ. Бичиг ч яах вэ, би түүгээр хийлгээд авч чадна. Аав чинь одоо үхэхээр биш дээ, аавыг чинь үхтэл, мулгууд идэж уух юм хэрэгтэй юм. Бичиг хийж өгөхгүй бол... тэгвэл аавыгаа үхтэл хүлээж бай! гээд мадалчихаж болох юм. 

	Үгүй ээ, ер нь Вологодск дахь тосгоныг түүнд өгч байгаа явдал яагаад чамд тусгүй санагдаад байгааг би мэдэхийг хүсэж байна

	— Хонгор минь, цаадах чинь түүнийг баллачихна! Байшинг балласан болохоороо тосгоныг баллана! 

	— Баллавал баллаг, өөртөө л гомдоно биз! 

	— Тэгээд л тан дээр ирнэ шүү дээ! 

	— Больё, тэгж наргихгүй! Би түүнийг шагайлгах ч үгүй! Тэр муу хөрмөлд талх байтугай ус ч амсуулахгүй. Тэглээ гэж намайг хүн ч зэмлэхгүй, бурхан ч буруутгахгүй. Тэгэх байх! Байшинг залгичхаад, эдлэн залгичихна байх аа, би ер нь ганцхан түүнд нэг насаараа зулгаалгаж байдаг. Түүний хамжлагат боол юм уу? Над бас түүнээс өөр үр хүүхэд байна! 

	— Ер нь тан дээр л ирнэ дээ, ээж минь, ичдэггүй хүн шүү тэр чинь! 

	— Шагайлгах ч үгүй! гэж чамд хэлээд байна шүү. Чи чинь «ирнэ», «ирнэ» гээд л шаазгай шиг хашхичаад байх чинь юу вэ, би шагайлгах ч үгүй! 

	Арина Петровна дуугүй болж цонх руу ширтэв. Вологодск дахь тосгон хөрмөлийг өөрөөс нь түрхэн зуур ангижруулаад, эцсийн эцэст Степан, тэр тосгоныг баллачхаад, дахин хүрээд ирэхэд нь, эх нь учраас, байшингийн булан харамлаж чадахгүй гэдгийг Арина Петровна бүрэг бараг ойлгож байлаа, гэвч, ингээд байя гэхэд, үзэн ядагч нь өөрөөс нь нэг насаар салахгүй бөгөөд захиргааны байшинд хоригдож байлаа ч гэсэн өөрийн нь бодлыг цаг үргэлж хянан, хий үзэгдэл мэт дагана гэдэг бодолд шаналж ядахдаа Арина Петровна өөрийн эрхгүй цочиж бүх бие нь зарсхийлээ. 

	— Хол хэвтэнэ! хэмээн, Арина Петровна, эцэс сүүлд нь гараараа ширээ шааж, сандлаасаа босон харайж өгүүлэв. 

	Харин Профир хайрт эхийгээ харан, хөдөлгөөний хэмээр толгойгоо гунигтай янзаар сэгсэрч байлаа. 

	— Ээж ээ, та, ер нь бухимдаад байна! гэж тэр, үлэмж нялуун дуугаар сүүлд нь хэллээ. 

	— Чиний бодоход би баяр хөөр болон бүжиглэх ёстой юу? 

	— Чааваас! Тэсвэрийн тухай номд юу гэсэн байдаг бил ээ? Та сэтгэл юүгээн барин, тэсвэрийг сахимуу гэсэн байдаг шүү дээ? Тэгж тэсвэрлэх нь байна шүү! Бурхан мэдэхгүй л байгаа гэж та бодож байна уу? Тиймгүй ээ, тэр цөмийг нь мэдэж байгаа шүү, хайрт ээж минь! Магадгүй бид, юу ч бодохгүй, ингээд л ийм тийм гээд л сууна, тэгэхэд бурхан мэдчихээд: аль вэ, тэр авгайг тэгээд орхи гэхийгээ шийдчихээд байгаа ч юм бил үү! Чааваас! Таныг би амгалан хүн гэж бодсон шүү! 

	Гэвч Арина Петровна хувалзан Профирын урхи шидэх гэж байгааг сайн мэдсэн учир уур нь шатав. 

	— Чи намайг тэнэг юм гэж бодож байна уу? хэмээн түүнийг зандраад: — Эхийгээ хэрэг явдал ярьж байхад, чи бүтэлгүй загнана гэнэ ээ! Намайг шөргөөх хэрэг алга! Юу гэж бодож байгаагаа хэл чи! Ахыгаа чи Мөргөнд миний хүзүүн дээр байлгах гээд байгаа юм уу, чи? 

	— Ээж минь, хэрэв танд өршөөлт сэтгэл байвал, би яг л тэгж байна. Энэ янзаар нь байлгаад, өвлөлтийн талаар бичиг авах нь зүйтэй. 

	— Мөн дөө... чамайг ийм зөвлөгөө өгнө гэдгийг би мэдсээн. За яах вэ. Чиний саналаар болъё гэж бодъё. Үзэн ядагчаа үргэлж дэргэдээ байлгахад намайг өрөвдөх хүнгүй юм байжээ. Залуудаа зүүж явсан загалмайнаасаа өтөлсөн хойноо зугталтай биш дээ. Энэ ч яах вэ, өөр зүйл ярья. Аав бид хоёрыг чинь амьд байхад, тэр чинь, Мөргөнд сууг, өлбөрч л үхэхгүй. Гэтэл биднийг үхэхээр яах вэ? 

	— Ээж ээ! Хайрт минь ээ! Хар санаагаар юу хийнэ. 

	— Хар ч байг, цагаан ч байг, ер нь бодох хэрэгтэй. Та нар багачууд биш. Аав бид хоёрыг чинь үхэхээр тэр яах вэ? 

	— Ээж ээ! Үр болон төрсөн бидэндээ та найдахгүй байна уу? Биднийг та тийм журмаар хүмүүжүүлсэн юм уу? 

	Тэгээд Профир, эх нь гайхдаг, жигтэй нэгэн харцаар эхийгээ харав. 

	«Урхи шидэж байна!» гэдэг бодол эхийн нь сэтгэлд сэрхийн төрөв. 

	— Ээж ээ, би ядуу хүнд дуртайяа тусална! Баян хүн бол яах вэ! Христос нь өршөөнө! Баян хүн юугаар дутах вэ! Харин ядуу хүн бол, та мэдэх үү, ядуу хүний тухай Христос юу гэлээ? 

	Профир босож эхийнхээ гарыг үнсэж:

	— Ээж ээ, ахдаа хоёр фунт тамхи бэлэглэхийг зөвшөөрмүү! хэмээн гуйв. 

	Арина Петровна хариу хэлсэнгүй. Профирыг харан энэ маань төрсөн ахыгаа үнэхээр гудамжинд хөөж гаргахаас буцахгүй хувалз гэж үү? гэж бодоод хэлсэн нь:

	— За, мэдлээрээ шийдвэрлэ! Түүнийг Мөргөн тосгонд байлгавал ч байлга! хэмээн, Арина Петровна, удаж удаж хэлээд: — Чи толгой эргүүлчихлээ! Мангуурчихлаа! Ээж минь, та дураараа бол! гэж эхлээд, — Яв явсаар, өөрийнхөө дураар болгоход хүрч байна! Харин чи гагцхүү миний үгийг сонс! Степаныг би үзэн яддаг, тэр намайг нэг насаар тамлаж, зовоож байгаа хүн, бүр сүүлд нь миний соёрхлыг балласан хүн, харин юутай ч гэсэн, хэрэв чи түүнийг орох оронгүй болгон хөөх буюу, эсвэл гуйлга гуйлган тэнүүлбэл би чамаас соёрхлоо хурааж авна шүү! Хол оо хэвтэнэ дээ! За хоёулаа ах дээрээ орцгоо! Та хоёрыг харсаар байгаад нүд нь хөшчихөж байгаа биз! 

	Хүүхдүүд гарлаа. Арина Петровна цонхны дэргэд зогсон, хоёр хүү нь хоорондоо үг дуугаралгүй явсаар, цэвэр хашаагаар дамжин, захиргаа тийш очихыг нь ажиглаж байлаа. Профир байн байн малгайгаа авч, заримдаа алсад цайрганаж байгаа сүм рүү, заримдаа бунхан руу, бас заримдаа өглөгийн аяга дүүжилсэн модон багана руу наманчилж явна. Павел, өлмий дээр нарны сацраг гялалзан туссан шинэ гутлаасаа нүдээ салгаж чадахгүй байгаа бололтой явна. 

	— Би ер нь хэндээ гэж хөрөнгө хураасан юм. Унтах нойр, ууж идэхээ хагасалж... хэнд юм хураасан юм? хэмээн хэлээд, Арина Петровна чин зүрхнээсээ эхэр татан уйлав. 

	 

	* * *

	 

	Ах дүү хоёр явчихлаа. Мөргөний төв эл хуль боллоо. Арина Петровна аж ахуйнхаа орхигдсон ажлыг нөхөн хийхээр шамдан орлоо. Гал тогооны газар тогооч хутгаа тог тог хийлгэх нь намжив, тэгэвч захиргаа, саравч, агуулах, зоорь зэрэг газруудын ажил хувь илүү боллоо. Зуны сайхан улирлын хууч ирж, чанах, давслах нөөцлөх ажил явагдаж, зүг бүрээс өвөлд нөөх зүйл цугларч, эдлэн бүхнээс эмэгтэйчүүдийн бодит ногдол: Хатаасан мөөг, жимс, өндөг, хүнсний ногоо зэрэг тэрэг тэргээр орж ирнэ. Тэр бүгдийг хамжиж дэмжин хүлээж аваад урьдах жилүүдийн нөөцөд нийлүүлж байна. Головлева эзэгтэй гудамлан эгнэсэн зоорь агуулах саравчууд бариулсан нь учиртай ажээ. Тэр савнууд нь пиг дүүрэн бөгөөд заримд нь байгаа зүйл илжирсэн тул ойр хавь очихын эрхгүй өмхий юм. Энэ зүйлийг цөмийг нь зуны эцсээр ялган зэрэглээд, муудсан хэсгийг нь хоолон дээр хэрэглэхээр олгож байна. 

	— Өргөст хэмх нь сайхнаараа байна. Харин дээрээ яльгүй эвдэрч, үнэр орох аяджээ. За яамай, зарц нар маань амтархан иддэг хэмх гээд Арина Петровна, энэ торхыг задал, тэр торхыг задал гэж тушаадаг юм. 

	Степан шинэ байдалдаа гайхалтай дасаж байв. Үе үе «балгах», «хөлчүүрэх», ерөөсөө л «өнхөрч ойчтолоо согтох»-ыг байж ядан хүсдэг байлаа (ийм явдалд зориулсан мөнгө түүнд бий нь дараа мэдэгдэнэ) гэсэн ч тэр, «жинхэнэ цаг» болоогүй байгаа гэж бодоод хатуу тэвчиж байгаа ажээ. Энэ үед Степан Мөргөний эд юм хураах явдал бүтэмжтэй буюу бүтэмжгүй байгаагийн аясаар, шунахай бусаар баясан гомдон, нөөцлөх ажилд гар бие оролцон, өчүүхэн ч зав чөлөөгүй байх болов. Түүнд ямар нэгэн шунал төрж, захиргааны тэндээс зоорь чиглэн, дан халаадтай, толгой нүцгэн, цэвэр хашааг далдлах пин, чингэлэг, модны цаагуур эхээсээ нуугдан (тэгж байхыг нь Арина Петровна, үнэндээ хэдэн удаа харсан бөгөөд эхийн ёсоор уур нь хүрч мулгуу Степаныг хашраах сан гэж санасан боловч элдвийг бодоод, больсон ажгуу) очиж, ачаа буулгаж тосгоноос лааз, торх, сав суулга зөөж авчирч, бүх зүйлийг зэрэглэж дугаарлаад эцэст нь зоорь, агуулахын онгойсон нүх рүү тонилгож байгааг маш шохоорхон хардаг байлаа. Тэгээд, голдуу сэтгэл ханамжтай үлддэг байв. 

	— Өнөөдөр Царстаас хоёр тэрэг сархиаг мөөг ирлээ, найз минь, мөн ч сайхан мөөг дөө! Энэ өвөл сархиаг мөөг идэхгүй юм байх л гэж бодож байлаа шүү! Царстынханд баярлаж байна! Тэд сайн байна! Хэрэг бүтээж өглөө! хэмээн Яковт Степан өндөр дуугаар мэдээлэв. 

	— Өнөөдөр цөөрмөөс зоодой загас барь гэнэ, ээ дээ, сайн хөгшид шүү! Тэнд хагас аршин илүүтэй бий! Энэ долоо хоног бид дандаа зоодой идэх ёстой болж байх шив! 

	Заримдаа, бас гуниглан:

	— Найз минь энэ жилийн өргөст хэмх муу гарчээ! Цоохортсон толботой нэг л ёстой хэмх биш тэгээд л тэр! Ноднингийн хэмхийг л идэх болох нь, энэ жилийнхнийг зарц нарт өгөхөөс өөр аргагүй болсон! 

	Ер нь Арина Петровнагийн аж ахуйгаа хөтөлж байгаа арга барил нь Степаны сэтгэлд хангамжгүй байсан юм. 

	— Найз аа, энэ хөгшин, хэчнээн их юмыг илжилчхэв, хайран юм! Энэ жилийн авчраад л байсан; давсалсан мах, загас, хэмхийг чинь цөмийг нь зарц нарын хоолонд өг гэж тушаасан шүү! Ингэж ажилладаг юм уу? Ийм янзаар аж ахуйг удирдаж данс харааг нь барьдаг юм уу? 

	Шинэ нөөц нь яахаа алдсан их байна, тэгэвч, хуучин илжирснийгээ дуусахаас нааш гар хүрэхгүй л дээ! 

	Мулгуу Степанаар ямар ч бичиг хийлгэж авах хялбар гэдэг Арина Петровнагийн итгэл яах аргагүй үнэн боллоо. Эхийнхээ өгсөн бичиг бүр дээр өчүүхэн ч татгалзалгүй гарын үсэг зурснаар үл барам, орой нь Яковт гайхуулж:

	— Найз аа, би өнөөдөр бичиг бүхэн дээр гарын үсэг зурлаа. Дандаа л татгалзааны бичиг одоо л цэвэршлээ! Гар домбо, галын хайчнаас өгсүүлээд юу ч үгүй боллоо, хэлээд ирдэг гай биш дээ! Хөгшнийхөө сэтгэлийг л амраалаа! гэж хэлэв. 

	Тамхины нөөц их тул магнай нь тэнийж, дүү нараасаа эвтэй найртай салсан ажээ. Профирыг хувалз, урвагч гэж хочлохыг мартаагүй нь мэдээжийн хэрэг, гэвч, утга учир нь үл ойлгогдох дэмий яриан дунд, тийнхүү хочилсон нь эс анхаарагдсан ажгуу. Явахдаа дүү нар нь сайхан загнаж янчаан мөнгө ч өгсөн ба Профир өгсөн бэлгийнхээ дайварт:

	— Бурханд зул барихыг хүсвэл буюу зулын тос шаардагдвал чамд одоо мөнгө байна! За ах минь! Аятай төлөв аж төрөөрэй, тэгвэл ээжийн сэтгэл сайхан бөгөөд өөрт чинь амар, бидэнд ч сайхан шүү дээ. Ээж сайн санаатай хүн шүү, ах минь! гэж хэлжээ. 

	— Сайн нь ч сайн! Харин илжирсэн, шорвог хоол өгөөд байх юм! гэж Степан зөвшингүй өгүүлэв. 

	— Хэний буруу вэ? Аав ээжийнхээ соёрхлыг хэн балласан бэ? Өөрийн чинь буруу, өөрөө та эдлэнгээ үрчихсэн! Ямар сайхан эдлэн байлаа: бүтэн ашигтай хамгийн сайхан эдлэн байсан юм? 

	Хэрэв та хүн шиг байсан бол одоо үхэр, тугалын мах идчихээд л аягүй бол сүмс авчир гэж тушаачхаад л сууж байгаа шүү дээ. Төмс, байцаа, вандуйгаас эхлээд юм бүр л байх байсан... Ах аа, би үнэн хэлж байна уу? 

	Хэрэв энэ яриаг Арина Петровна сонссон бол эс тэсвэрлэн: за, битгий дэмий чалчаад бай! гэх байсан биз. Гэвч мулгуу Степан чухамдаа, хүний үг анзаардаггүйгээрээ сэтгэл нь тайван байдаг хүн бил ээ. Урвагч хэчнээн их ярьж чадах бөгөөд ярьсан үгнээс нь ганцыг нь ч хүлээж авахгүй гэдгийг мэдэх ажээ. 

	Нэг үгээр хэлэхэд, Степан дүү нараа эвтэй сайхан үдсэн ба мордсоны дараа Яковт атгадаа байгаа хоёр хорин тавтын дэвсгэрийг гайхуулан үзүүлж:

	— Найз минь, одоо, үүгээр би удна аа! Тамхи байна, цай, ёотон хангалттай, зөвхөн архи л дутаад байгаа юм, ууя л гэвэл авна даа! Ер нь, байзная зав алга, зоорь руу гүйх хэрэг байна! Ялихгүй л зай гарвал аваад алга болцгооно шүү! Найз аа, нэг өдөр намайг зарц нарын ханыг дагаад гэтэж явахыг нөгөө муу шулам чинь харчихсан байдаг шүү! Цонхныхоо дэргэд зогсож харуулдаад л: «Тэгнээ тэр, өргөст хэмх дутаад байсан юм, ингэдэг юм байна шүү!» гэж бодож байсан байх. 

	Тэгж байтал, төдхөн аравдугаар сар гарах ойртож бороо шаагин, гудамж бараантан, шалбаагтай боллоо. Степан, аавынхаа уранхай шаахай, хуучин халаадыг өмсөж байгаа учир хаашаа ч гарч чадахаа байлаа. Яах ч аргаа баран, өрөөнийхөө цонхны дэргэд сууж давхар шилний нь цаанаас шавар дотор байгаа тариачны тосгоныг харж байв. Тэнд, намрын саарал уур манан дундуур зуны хадах хураах ажилд цуцаагүй хүмүүс, хар цэгүүд мэт гүйлдэж явна. Хадах хураах ажил зогсоогүй бөгөөд харин байдал нь өөрчлөгдөн зуны сайхан байдал намрын үргэлжилсэн бүүдгэр байдлаар солигдсон байлаа. Тариа хатаах байрнаас шөнө орой болтол утаа савсаж, гинжний дуу тосгон даяар гунигтайяа жин жин хийж байв. Баядын хадсан тарианы саравчнууд дотор тариа цайруулалт явагдаж, албан захиргааны газарт эзний бүх тариаг мацгийн үеэр барна гэж үү хэмээн ярилцаж байлаа. Юм бүхэн бүүдгэр, нойрмог харагдаж, юм бүр дарлалыг дурдаж байв. Захиргааны хаалга, зуных шигээ, дэлгээстэй байхаа больж, дотор нь нойтон оодон дээлийн уур дэгдэх болжээ. 

	Хөдөлмөр ихтэй хөдөөгийн намрын байдал Степанд ямар сэтгэгдэл төрүүлснийг, хэлэхэд бэрх бөгөөд тасралтгүй цутгасан бороон дундуур, зах хязгааргүй шалбааг дотор явагдаж байгаа тариа хураалтын ажлыг ойлгосон ч юм уу, үгүй ч юм уу, харин намрын байнга уйлагнасан зэвхий огторгуй түүнийг цухалдуулж байсан нь л лавтай юм. Яг толгой дээрээс нь огторгуй дарж, газрын уудам гүн рүү түүнийг живүүлчих гээд байгаа мэт санагдаж байжээ. Цонхоор харж, нүсэр бөөн үүлсийг ажиглан суухаас өөр ажил түүнд алга болсон ажээ. Өглөө болж, гэгээ тусмагц л огторгуйн хаяаг үүл бүрхэж, мангууран дүнсийсэн мэт хөдлөхгүй, хоёр гурван цагийн туршид хэлбэр нь ч ер өөрчлөгдөхгүй хэмжээ нь ч огт солигдохгүй нэг л газар тогтоод байгаа харагдана. Тэгснээ, түүний доогуур бараантан, тэр дороо хэв нь эвдэрч (жанч нөмөрч, гараа дэлгэсэн ламтай ав адил болж) дээрх үүлсийнхээ саарал өнгөнөөс тод ялгарна, тэгээд, үдийн хэрд, дахин нөгөө хэвтээ оров. Баруун гар нь үнэндээ богиносож, зүүн гар нь (лам мэт үүлний) хачин сунаж, түүнээс нь бороо асгарсаар байгаад бараан өнгийн тэнгэрт бүр бараан, хар шахам зурвас татуулав. Бас цаахна нь нэг үүл, саяхан саахалт Нагловк тосгон дээр бөөгнөн нүүгэлтэж тэр тосгоныг дарчих гэж байгаа юм шиг байсан хэвээрээ л харагдах боловч, хөл гараа доош нь сарвайх мэт болон, одоохон дэвхрэн буухыг завдаж байгаа мэт санагдуулав. Үүл харсаар байтал бүхэл өдөр өнгөрнө. Үдийн хоолноос хойш, таван цагийн орчим өөрчлөлт болж: тосгоны зах аажмаар бүрхэн бүрхсээр сүүл тийшээ бүр харагдахаа байна. Урьдаар үүл мэдэгдэхээ болин, жигд хар хөшиг болоод, дараа нь ой мод, Нагловк тосгон харагдахаа байж, түүний сүүлээс сүм, хүүрийн газар, дэргэдэх тосгон, жимсний цэцэрлэг харагдахаа болих бөгөөд зөвхөн, тэрхүү далд хувиралтыг ширтэж байгаа нүдэнд л хэдхэн алхмын зайтай байгаа эзний байр танигдаж байв. Өрөөн дотор хав харанхуй боллоо. Захиргааны гэрэл асаагүй харанхуй байна. Хойш урагшаа л алхаад байхаас өөр яах вэ Бие яншин тамирдаж, ухаан балардана, юм хийхгүй байгаа боловч, бүх бие шалтгаангүйгээр хэлж боломгүй ядарна, «үхэх нь» гэдэг л ганц бодол шаналган зүдээнэ. Тосгоны үтрэмийн ойролцоо, бараан шалбааг дээр, саяхан гүйлдэж явсан цэгүүдийг ийм бодол шаналгаагүй бөгөөд тэд, гунин тамирдаж үхэхгүй биз, тэд тэнгэр хурмасттай тэмцэлдэж байгаа биш боловч, ядаж л тийчлэн байж, юм босгож юмаар халхалж, дулаалж байна. Өдөржин шөнөжин тэнхээ тамираа барж халхалж, дулаалахын хэрэг байна уу гэх бодол Степанд ороогүй боловч тэдгээр үл мэдэгдэх цэгүүд өөрөөс нь дээр бөгөөд өөрөө тэгж тийчилж ч чадахгүй, өөрт нь халхлах дулаалах юу ч үгүйг ойлгов. 

	Оройн цагийг захиргаанд байж өнгөрүүлдэг болохоор нь Арина Петровна, урьдынхаа нэгэн адилаар, лаа өгдөггүй байв. Бойдаагаар уламжлан, хэд дахиж гутал, оодон дээл хоёр гуйсан боловч, чамд бэлдсэн гутал байхгүй, харин хүйт унахаар эсгий гутал өгнө гэсэн хариу авлаа. Бодвол, Арина Петровна: хөрмөлийг өлбөрөөж үхүүлэхгүй л байя гэсэн бодлоо хатуу биелүүлэх гэж байгаа бололтой. Анхандаа эхийгээ тэр, харааж байснаа, сүүлдээ мартчихлаа, эхэндээ юм санаж байснаа, дараа нь санахаа ч болилоо. Тэр ч байтугай, захиргаанд асаж байгаа лааны гэрэл тойвтой санагдахад гав ганцаараа, харанхуй өрөөндөө, үүдээ түгжин суух болов. Туйлын ихээр хүсэх боловч, одоохондоо айгаад биелүүлж болохгүй байгаа нэг мөрөөдөл түүнд байлаа. Энэ нь согттолоо архи ууж юмыг мартахын мөрөөдөл ажээ. Сэргээн санахын аргагүй болтлоо даамай мартах байдалд орж эргэлт буцалтгүй бүрмөсөн мартахыг хүсэж байв. Өнгөрсөн үед омголон байж дассан, одоо албын хүчээр зүгээр сууж байгаа, бөглөх шахам ханиалгаж, аяндаа амьсгаадаж, зүрхээр хатгах нь улам ширүүсэж байгаа, энэ бүгдээс болж тийнхүү ууж мартах тийшээ хазайж байгаа ажгуу. Тэгж тэгж, тэсэхээ байгаад:

	— Найз минь өнөө шөнө ганц лонх архитай болъё гэж, нэг өдөр бүтэн бичээчид, олигтой юм зөгнөөгүй янзтай дуугаар хэлэв. 

	Тэр өдрийн ганц лонх архи үлэмж уршиг тарьсан ба тэрнээс хойш шөнө бүр тогтмол уух боллоо. Есөн цагт захиргааны гэрэл унтарч, хүмүүс гэр орон тийшээ явах үед, тэр лонх архи, давс их түрхсэн хар талхны хэлтэрхий гаргаж, ширээн дээрээ тавьдаг боллоо. Архиа шулуухан аваад уудаггүй бөгөөд харин гэтэж байгаа мэт эхэлдэг байв. Эргэн тойрон нам гүм унтаж, зөвхөн, хулгана ханын цаасны завсраар тожигнон, захиргааны том цагийн түг таг хэмээх чимээ сонстоно. Халаадаа тайлан, дан цамцтайгаа, халуун өрөөн дотуураа урагш хойшоо алхаж, хааяа зогсон ширээнд ойртож, харанхуйн дунд лонхоо тэмтрэн балгаж, дахин алхдаг байлаа. Анхны хэдэн жүнз архийг уухдаа шог зүйр үг хэлж, тэр хорт идээг шуналтайяа сорно, гэтэл зүрхний нь цохилт бага багаар хурдсан, толгой нь халуун оргин, хэл нь ээдрэн, дэмий чалчина. Мохонги хий бодол нь ямар нэгэн дүрийг гаргах гэж тэмүүлэн мөхөнгө оюун нь өнгөрснөө сэргээн санахыг оролдовч, утгагүй, эвдэрсэн дүр бодогдож, өнгөрсөн нь сайн, муу аль ч байдлаар бодогдохоо больж, өнгөрсөн ба эдүгээ хоёрын хооронд бат бэх хэрэм босгосон мэт санагдана. Зай ба цагийг сэтгэх санааг нь ор мөргүй болгож байгаа цоожтой гяндан лугаа адилтгамаар эдүгээх байдал нь л түүнд бодогдоно. Өрөө, пийшин, гадна талын ханан дахь гурван цонх, хяхтнасан модон ор, дээр нь дэвссэн нимгэн, дагтаршсан гудас, лонх архи тавьсан ширээ, эдгээрээс өөр юм санаанд нь ер орохгүй байлаа. Тэгснээ, лонхтой архи багасах тутам, толгой халуун оргих тутам, эдүгээгийн байдлыг ойлгох өчүүхэн сэрэл нь ч унтарсаар байв: Анхандаа эрхбиш таамагтай байсан чалчилт нь бүрмөсөн замаа алдаж, хүүхэн хар нүд нь, харанхуй доторх юмны дүрс ялгахыг эрмэлзэн, хэмжээгүй томорч, бүр сүүлдээ, харанхуй нь ч харагдахаа байв. Оронд нь фосфорын гэрлээр дүүрсэн зай харагдана. Энэ нь амьдралын төрлийн ганц ч дуу чимээгүй заналт гэрэл гялалзуулсан, эцэсгүй, мөхмөл хоосон чанар ажгуу. Ийм хоосон чанар түүнийг сүүдэр мэт дагаж байгаа юм санжээ. Хана, цонх, юу ч байхаа больж гагцхүү эцэсгүй сунжран гэрэлтсэн хоосон чанар л байв. Степаны айдас хүрч, тэрхүү хоосон чанарыг алга болтол бодит байдлыг мэдрэх хэрэгтэй байлаа. Дахин жаахан чармайж зорьсондоо хүрэв. Хоёр тийшээ дайван бүдэрч байгаа хөл нь мэдээ алдсан биеийг нь өргөж, цээжнээс нь үг гарахаа болин, хэржигнэж, амь нь гарах мэт боллоо. 

	Ухамсартай амьдрал хамаг шинж тэмдэг арилж хачин дөжрөөд энэ нь, ямар ч чармайлтын нөлөөгүйгээр цогцолсон ямар нэгэн онцгой амьдрал байгааг үзүүлэх мэт болно. Ёолох дуу цээжнээс нь дараа дараагаар гарч, таг унтаж хэвтлээ. Бие махбодын нь өвчин биеийг нь өвтгөхгүй байгаа бололтойгоор, идэж сэглэсээр байв. 

	Степан үүр цүүрээр нойрноосоо сэрж, үүний хамт бас гуниг, зэвүүцэл үзэн ядах байдал нь нойрноосоо сэрэв. Үзэн ядах байдал нь эсэргүүцэлгүй, юугаар ч шалтгаалагдаагүй бөгөөд дургүй, тодорхой бус зүйлд чиглэнэ. Үрэвссэн нүдний нь харц нэгээс нөгөө зүйлд шилжин утгагүй байдлаар удтал ширтэн гөлөрч, гар хөл нь чичрэн, зүрх нь хэсэг зуур доошоо явчхаж байгаа юм шиг болон зогсож, хэсэг зуур, өөрийн эрхгүй гараараа элгээ дармаар болтол түгшинэ. Ямар ч бодол, хүсэл үл төрнө. Нүдэнд нь пийшин харагдах боловч, өөр ямар ч сэтгэгдэл төрөхөөргүй болтол, тэр дүрсээр бодол нь ханана. Дараа нь пийшингийн оронд цонхноос өөр юм харагдахаа болино... Юу ч хэрэггүй мэт санагдана. Гаансаа нэрж, асааж байгаа ба тамхиа дутуу татаад гаансаа алдаж унагаж байгаагаа хагас мэдрэн, хэл нь ямар нэгэн үг бувтнах боловч зөвхөн заншлаараа тэгж байгаа юм санжээ. Нэг цэг рүү ширтэн дуугүй суух л хамгийн дээр байв. 

	Ийм үед шараа тайлж, хэдхэн минут ч гэсэн амьд байгаагаа мэдэртлээ биеэ халаавал сайхнаа гэж бодовч өдрийн цагт, хэчнээн ч мөнгө байгаад, архи олддоггүй ажээ. Гадар дээр гишгэж байгаагаа мэдэхээ болин, хаширтлаа уйдсан дөрвөн хананы оронд эцэсгүй, гэрэлтсэн хоосон чанар нүдний өмнө нээгдэх болтол мансууртлаа дахин уухын тулд шөнө болохыг хүлээх хэрэгтэй байв. «Мулгуу нь» захиргаанд байж, цагийг хэрхэн өнгөрүүлдгийг Арина Петровна огт мэддэггүй байлаа. Хувалз-Профиртой ярихад санамсаргүй орж ирж байсан сэрэл нь агшин зуурт замхарсан тул түүнийг огт мартчихжээ. Энэ авгай байнгын тогтмол байдал ч үгүй бөгөөд харин жирийн мартамтгай байлаа. Дэргэд нь, захиргааны байшинд, өөртэй нь мах цусны барилдлагатай бөгөөд амьдралдаа гутан зүдэж ч байж болох нэг амьтан байгааг таг мартчихсан ажээ. Арина Петровна, амьдралд орсоор амьдралын хангамжийг бараг санамсаргүй, нэг л янзаар байлгахад өөр зүйлүүд нэмэгдэх ёстой гэж өөр шигээ боддог ажгуу. Амьдралын хангамжийн гол шинж чанар нь ямар нэгэн зүйлээс шалтгаалсан өдий төдий нөхцөлтэй уялдан өөрчлөгдөх бөгөөд яв явсаар зарим хүмүүст (түүний дундаас өөрт нь) хангамж гэдэг маань сайн дураараа шилж сонгож дурласан зүйл бөгөөд харин бусдад бол дургүй боловч албадмал зүйл мэт байх юм гэдэг бодол сэтгэлд нь ороогүй бүлгээ. Тийм учраас Степаныг бойдаа «муу байна» гэж ахин дахин айлтгаад байхад түүнийг талаар орхигдуулсан ба сэтгэлд нь ямар ч сэтгэгдэл хоцроогүй бил ээ. 

	Арина Петровна нэг хэвийн үгээр хариу өгч байсан айлтгал маш олон ажээ. 

	— Амьсгаадаад байна аа, дажгүй ээ, чи бид хоёроос түрүүлж үхэхгүй! Тийм гулжийсан том эр юу л болоо гэж! Ханиалгаж байна аа! Гучин жил ханиалгачхаад хэв нэг явдаг хүн байдаг л юм! 

	Тэглээ ч гэсэн, Степан өнөө шөнө Головлевогоос явчихжээ, гэж нэг өглөө түүнд айлтгахад, гэнэт ухаан орсон юм. Байшинд байсан хүмүүсийг цөмийг нь эрэлд явуулж, хөрмөлийг сууж байсан өрөөг шалгахаас эхлэн, өөрийнхөө биеэр мөрдөж эхлэв. Сандарсандаа болоод хурааж амжаагүй бололтой, ёроолдоо жаахан архитай лонх ширээн дээр байх нь юуны өмнө түүнд их гайхал төрүүллээ. 

	— Энэ юу вэ? хэмээн тэр эс ойлгох царайлан асуув. 

	— Юу л байсан юм болов уу даа гэж бойдаа тэвдэн өчив. 

	— Хэн олж өг өө вэ? хэмээн эхэлсэн боловч дараахан нь уурласнаа далдлаад, үзлэгээ үргэлжлүүлэв. 

	Өрөө нь бохир, хар, шавхайтай тул аятай тохитой байхын шаардлагыг өөрөө огт мэддэггүй ч гэсэн эвгүй санагджээ. Тааз нь утаа болж, ханын цаас нь язарч, энд тэндгүй ноолрон унжиж, цонхны нь хавтас тамхины нь үнсэнд ихэд дарагдан харлаж, дэр нь шалан дээр шавар шороотой холилдон, орон дээр нь хир тоосонд саарал мэт болсон цагаан даавуу атиралдан хэвтээ харагдана. 

	Нэг цонхы нь өвлийн жаазыг сугалсан юм уу, аятайгаар хэлбэл сугарсан бөгөөд цонхыг нь онгорхой хаясан байв: үүгээр л хөрмөл нь, гараад явчихсан бололтой. Арина Петровна санамсаргүйгээр гудам руу хараад дотор палхийлээ. Арван нэгдүгээр сарын шинэд гарсан байв. Гэвч энэ жилийн намар онц урт тул төдий л жаварлаагүй байлаа. Зам, тал газар тэргүүтэн цөм барайж, нойтон шалбааг лаг харагдана. Тэр яаж нэвтрээ бол? Хаашаа яваа бол гэж бодлоо. Тэгтэл, халаад, шаахай хоёроос өөр хувцасгүй ба өрөөсөн шаахай нь донхон дороос олдсон бөгөөд ядаж, өнгөрсөн шөнө бороо их орсныг саналаа. 

	— Хонгорууд минь, би энд чинь орж ирэлгүй удсан бил ээ! хэмээн хэлээд, тэр агаарын оронд талхны архи, навчин тамхи, илжирсэн нэхийний ямар нэгэн эвгүй холилдмол үнэрийг амьсгалав. 

	Хүмүүс, түүнийг, ой модоор эрж хайж байхад Арина Петровна өдөржингөө цонхны дэргэд зогсон, алс дахь нүцгэн нутгийг мэл гайхан гөлрөв. Мулгуугаас болж ингэж хөл үймээн дэгддэг байна шүү! гэж бодно. Энэ явдал түүнд ямар нэгэн муухай зүүд шиг санагдсан ажээ. Үүнийг Волгодск дахь тосгон руу цөлье, гээд байхад минь, бармын муу Урвагч: ээж минь, Мөргөндөө байлга аа гэж лүдтээд болоогүй юм. Одоо тэгээд үүнтэй орооцолдох нь энэ! Тээ тэнд, нүднээс далд байсан бол дураараа л болог, Христос өршөөнө биз! Би хувиа гүйцээсэн: нэг удаа өмч өгч баллуулаад, дахин өгсөн. Сүүлийнхний нь бас л баллах байж, за эцгийн минь сүлд л бүү хилэгнэтүгэй! Бурхан ч гэсэн бирдийг өршөөдөг л юм байна! Аль хэр аятай, таатай байх байлаа, гэтэл одоо ингээд алдчихдаг байна шүү! Ой модоор эрж хайгаад л! Амьд чирч ирвэл ч бас яамай, согтуу хүн яаж ч мэднэ! Дээс авч яваад, мөчрөөс уяж, хүзүүгээ ороогоод боож үхдэг ч удаа байдаг! Эх нь унтах нойр, ууж идэхээ хагасалж явсан байхад, үүнийг харж байгаа биз, боож үхэх маяг бодож олсон юм байх даа! Түүнд эд хөрөнгө байхгүй ч гэсэн, идэж уух юм өгөхгүй, ажилд тамлаад байгаа биш дээ, тэр ч байтугай өрөөн дотуур өдөр өнжин, дархлагдсан юм шиг, хойш урагшаа алхаад л идэж уугаад л байгаа хүн шүү дээ! Өөр хүн бол ээждээ гүнээ баярлах байсан, гэтэл энэ муу боож үхэхийг бодно гэнэ шүү. Хайрт хүү ачилж байгаа юм биз дээ! 

	Гэвч мулгуу амиа хорлож үхэх талаар Арина Петровнагийн хэлсэн санал энэ удаад оносонгүй. Оройхон тариачны хос моринд хөллөсөн битүү тэрэг Мөргөн тосгонд ирж оргодлыг захиргааны дэргэд авчрав. Степаны ухаан мэдрэл хагас, бүх бие шарх сорви болж, нүүр нь хөхрөн цэлхийсэн байна. Мөргөнгөөс хорин модны газар байгаа Дубровинск тосгоны төвд шөнөдөө хүрчихсэн байв. 

	Тэр, өдөр шөнө хоёр унтаад сэрлээ. Мөн л хуучин заншлаараа өрөөн дотуураа урагш хойшоо алхаж гарлаа. Гэвч мартсан мэтээр гаансандаа хавьтахгүй бөгөөд юу ч асуусан ганц үг дуугарахгүй байв. Арина Петровна, өөрийнхөө зүгээс зэгсэн өрөвдсөн тул, захиргааны байшингаас гаргаж, эзний байшинд байрлуул гэж л арай тушаасангүй боловч дараа нь сэтгэлээ тайвшрахаар захиргааны байшинд хэвээр байлгаж өрөөг нь угаан цэвэрлэж, ор дэрний нь цагаан хэрэглэлийг сольж цонхонд нь хөшиг татаж өг гэх зэрэг тушаал өглөө. Степан сэрлээ гэж маргааш орой нь айлтгахад Арина Петровна ирж цай уу гэж хэл гэснээр үл барам түүнтэй ярилцаж ойлголцох эелдэг арга олж хэлсэн нь;

	— Чи ээжээсээ зугтаад хайчих нь вэ? Чи ээжийнхээ санааг зовоосноо мэдэж байна уу? Аав чинь мэдээгүй нь л яамай, ийм муу байгаа хүн үүнийг мэдсэн бол яана? гэв. 

	Тэгэвч Степан эхийнхээ эелдэг байдлыг эс анзаарсан бололтой, хөдөлгөөнгүй хөшүүн харцаар, өөхөн дэнгийн голны аажмаар гарч ирж байгаа үзүүрийн шаталтыг ажиглан байв. 

	— Ээ, тэнэг лүд! хэмээн Арина Петровна яриагаа улам эелдэг зөөлөн болгон үргэлжлүүлж, — Чамаас болж эх чинь юу гэж хэлэгдэхийг ч боддоггүй шүү! Ээжид чинь атаархагчид тун олон шүү дээ! Юу ч гэж хэлж болно! Хүүгээ хооллосон ч үгүй, хувцасласан ч үгүй л гэнэ шүү дээ... ээ тэнэг гэж! 

	Бас л дуугарсангүй, мөн нэг газар ширтэн, хөдөлгөөнгүй бөгөөд утгагүй харна. 

	— Ээж дээрээ байхад чи юугаар зовоод байна! Чи гэдэс цатгалан, өмсөх хувцастай байна, бурхан минь! Дулаан аятай л байна... Эрэх юмгүй шиг л санагдах юм! Уйдаад байгаа бол битгий бухимд хүү минь, хөдөө газар шүү дээ! Энд найр цэнгэл, наргиан наадам байх биш, цөм гэр гэртээ уйдан суудаг юм даа! Дуулж бүжиглэх, дур над их байна, гадагш харахтай зэрэг л дан чийг бороо болохоор бурхны шүтээнд очиж мөргөх төвөг санагдах юм. 

	Мулгууг нэг үг дуугарна байх гэж Арина Петровна дуугүй болон хүлээлээ. Гэвч мулгуу дүлий юм шиг байв. Эхийн нь уур бага багаар дүрэлзсээр байгаа боловч уураа бариад л байлаа. 

	— Эсвэл хоолны талаар хангалтгүй явдал байв уу, ор дэрний цагаан хэрэглэл дутагдсан байж ч болох юм, ер нь чи эхдээ ил хэлж болсонгүй гэж үү? Ээж минь, хайрт ээж минь, элэг юм уу сүүтэй боов хийж өг гэж хэлээ ч гэвэл ээж чинь чамаас хуруун чинээ юм харамлана гэж үү? Үгүй бол архи ч гэсэн тэр, за яах вэ, архи уумаар санагдаад байвал, яах вэ. Христос өршөөнө биз! Нэг юм уу, хоёр жунз архи эх чинь харамлана гэж үү! Гэтэл ямар байна вэ? Эхдээ үг дуугарах хэцүү атал боолоос юм гуйхаа ичихгүй ээ! 

	Гэвч зусар үг огт нэмэр болсонгүй: Степан уярах байтугай (Арина Петровна гараа үнсэнэ гэж найдаж байжээ) гэмшсэн царай ч гаргасангүйгээр барахгүй юу ч сонсоогүй юм шиг байлаа. 

	Үүнээс хойш ч огт дуугарсангүй, бүтэн өдөр өрөөн дотуураа хөмсөг зангидан бүрхийж, уруулаа хөдөлгөн, ядрахаа мэдрэхгүй явж байв. Хааяа нэг юм хэлэх гэсэн мэт зогсох боловч үг үл олно. Бодвол, сэтгэх чадвараа алдаагүй бололтой, гэсэн ч сэтгэгдэл тархинд нь тогтохгүй, дорхноо нь мартаад байв. Тийм учраас хэрэгцээтэй үг олдож өгөхгүй байгаад тэсвэр алдах явдал ч үл тохиолдоно. Арина Петровна эзний байрыг шатаах нь гэж өөрийнхөө хувьд бодож хэлсэн нь:

	— Дуугарахгүй өнжчих юм! Мулгуу ер нь дуугарахгүй л нэг юм бодоод байна! Цаадах чинь байр шатааж гэм, миний хэлснийг санаарай! 

	Гэтэл мулгуу юм бодох сөгөөгүй байв. Бодит байдалд байтугай, хий бодолд ч байр олдомгүй харанхуй тамд орсон мэт санагдаж байсан ажээ. Уураг тархи нь ажиллаад байгаа юм шиг байвч өнгөрсөн эдүгээ ирээдүйд хамаарах юм огтхон ч үл бодно. Хөлөөс нь аваад толгойг нь хүртэл хар үүл бүсэлчихсэн мэт санагдах тул Степан гагцхүү хэрүүлийг ширтэн, түүний хий бодлон хөдөлгөөнийг ажиглан, тэр хар үүлнээсээ хориглож байгаа мэтээр байн байн цочно. Тэр гайхалтай үүлэнд биеийн ба оюуны нь бүх ажиллагаа живсэн ажгуу... 

	Тэр оны арван хоёрдугаар сард Профир Арина Петровнагаас дор дурдсан агуулгатай захиаг хүлээн авлаа. 

	«Өчигдөр өглөө, манайд бас нэг гай тохиолдлоо чиний ах, миний хүү Степан нирваан дүр үзүүллээ. Урьд орой нь эв эрүүл, хоол ундаа идэж уусан атлаа, орондоо нас барсны нь, өглөө олж мэдлээ. Орчлонгийн мөнх бус гэдэг ийм л байдаг юм биз! Тэгээд: Энэхүү үймээнт ертөнцийг орхиод, сайн төрөлд очих болтугай гэж ерөөж чадаагүйдээ ээжийн чинь сэтгэл их гонсгор байна. 

	Энэ явдал бидэнд сүрхий жишээ юм; ураг төрлийн барилдлагыг эс хүндэтгэвэл иймэрхүү янзаар дуусах ёстой бүлгээ. Энэ яваадаа урагшгүй явж муу үхлээр үхээд, хойд насандаа үүрдийн зовлон эдлэх явдлын эх үүсвэр нь дээр дурдсан зүйл ажгуу. Өөрөөр хэлбэл, бид хэчнээн ухаантай. тэр ч байтугай хэчнээн эрдэмтэй ч байлаа гэсэн эцэг эх юүгээн эс хүндэлбэл тэрхүү ухаан, мэдлэг маань юу ч биш болдог ажээ. Энэ хорвоо дээр амьдарч яваа хүн бүр энэ жамыг хатуу сахих ёстой бөгөөд ялангуяа боолчууд бол тэр жамыг баримтлахаас гадна эзэд ноёдоо хүндлэх үүрэгтэй болой. 

	Харин, байдлыг харгалзахгүйгээр, тэрхүү талийгаач хүүг бурхны оронд үдэх бүх ёсыг бүрэн гүйцэтгэлээ. Москвагаас номын хөнжил захиулж авчирсан, бас оршуулах явдлыг чиний таних, их ламын, хамт хэд хэдэн лам нар гүйцэтгэлээ. Дөч хоногийн цээр ба хойдхыг нь даатгах мөргөлийг, Христосын шашны ёсоор зохих журмыг баримтлан, одоо ч үйлдсээр байна. 

	Хүү минь хайран байна, гэвч гомдоллох эрх алга, хүүхэд минь, та нар ч гомдоллоод яах вэ. Өөрөөр хэлбэл учрыг нь хэн мэдэх вэ? Бид энд гомдоллож байхад түүний маань сүнс диваажинд оччихоод жаргалаа эдэлж байх ч юм билүү» гэсэн байв. 


УРАГ ТӨРЛИЙН ЁСООР

	Зургаадугаар сарын халуун өдрийн үд бил ээ. Царст сууринд эзний байрныхан цөмөөрөө үхээд барагдчихсан юм шиг байна. Зүгээр байдаг хүмүүс байтугай ажил хийдэг хүмүүс өнцөг булангаар тарж сүүдэрт хэвтэнэ. Ноход, цэвэр хашаан доторх том бургаснуудын ёроолд, сунан хэвтээд, зүүрмэглэн байж, ялааг тав хийн үмхэх нь үл сонстоно. Моднууд ч гэсэн зүдэрсэн мэтээр доожоогүй царайлан, хөдөлгөөнгүй зогсоно. Эзний болон зарц нарын байрны бүх цонх яраастай байна. Дээрээс нарны халуун долгион төөнөн, халсан тачир ногоогоор хучигдсан газар улайсаж, шаргал униар мэт хурц гэрэл байрны захыг нөмрөн юмыг ялгаж танихааргүй болтол мансууруулна. Нэгэн цагт саарал будагтай байгаад, одоо цагаан болсон эзний байшин, байшингийн нь өврийн бяцхан цэцэрлэг, тэргэн замын тэртээх хэсэг хус мод цөөрөм, тариачны тосгон, тосгоны хаяанаас үргэлжилсэн хөх тарианы тал тэргүүтэн цөмөөрөө мансуурам гэрэлд живнэ. Цэцэглэж байгаа далдуу модны анхилуун үнэр, малын хашааны уур зэргийн элдэв төрлийн үнэр танар агаарт ханхална. Анир чимээ үл сонстоно. Гагцхүү гал тогооны газар, үдийн хоолонд улигт л ногоотой хүйтэн шөл, дугуй котлет өгөх гэж байгаа бололтой, тогооч нарын хутганы чимээ дуулдана. 

	Эзний байшинд чимээгүй дүнсгэр байдал ноёрхоно. Хөгшин эзэгтэй, хоёр залуу хүүгийн хамт, хоолны тасалгаанд, ширээн дээр хаясан сүлжмэл эдэндээ хүрэх ч үгүй нэг юм хүлээж байгаа юм шиг сууна. Цэвэрлэгч нарын тасалгаанд хоёр эмэгтэй гичийн гоюу ба нойтон жин бэлдэн, хүрэлзгэнэ дуугарч байгаа мэтээр халбагаа чан чанхийлгэх нь нийтийн мэнэрэнгүй байдал дундаас тод сонстоно. Хүүхнүүд гудмаар, болгоомжтойёо, хөл нүцгэн явж, шат дамжин, дээд давхраас цэвэрлэгч нарын тасалгаа руу ороод, дахин буцна. Байн байн: «Гичийн гоюу яав аа? Унтчихав уу? Аа?» хэмээн дээд давхраас хашхирахад нь цэвэрлэгч нарын байрнаас нэг хүүхэн хар хурдаараа харайлган өнгөрнө, тэгж тэгж, хүнд хөлтэй хүн шатаар бууж ирж яваа чимээ гарч хорооны доктор хоолны тасалгаа руу оров. Энэ доктор өндөр нуруутай, өргөн цээжтэй, цулдуу, батга болсон ягаан хацартай юм. Дуу нь нарийхан, хөл нь чийрэг нүд нь цогтой цовоо, уруул нь шүүслэг зузаан байдал нь ил юм. Энэ бол тавин настай ч гэсэн, наргианч хүн бөгөөд ямар ч наргиан цэнгэлээс урьд өмнө ч буцаж яваагүй, одоо ч буцахгүй хүн юм. Зуны байдлаар дэгжин хувцаслаж, хээтэй гялгар товч хадсан цав цагаан чисчүү хувцастай байна. Доктор уруулаа сорон, шогшрох мэт дуугаран, орж очоод:

	— Ийм байна, хонгор минь, чи над жаахан архи, идэх юмтай аваад ир! хэмээн, гудам руу харсан хаалган дээр зогсож, тушаал өгөв. 

	— За яав? Ямаршуу байна? хэмээн эзэгтэй түгшүүрлэнгүй байдлаар түүнээс асуув. 

	Бурхны өршөөл их шүү дээ, Арина Петровна минь! хэмээн хариу өчив. 

	— Юу гэсэн үг вэ? тэгвэл... 

	— Тийм шүү. Хоёр гурав хоног тэснэ, тэгээд л тэр дээ! 

	Доктор гараа учир нь үл ухагдах байдлаар хөдөлгөж, аяархан дуугаар:

	— Өнхрөөд явчихна, өнхрөөд л явчихна! гэж гунганан хэлэв. 

	— Яаж байгаа нь тэр вэ? докторууд эмнээд л байдаг, эмнээд л байдаг, гэтэл харин! 

	— Ямар докторууд? 

	— Манай бүтэн бичээч, бас хотын доктор ч ирж байсан юм. 

	— Докторууд гэнэ ээ! Хэрэв сарын өмнө тасам шургуулсан бол амьд байх байж дээ! 

	— Яах ч арга чарга алга уу? 

	— Бурхны өршөөл их ээ гэж хэлсэн шүү, өөр яриа алга. 

	— Нэмэр болох юм биш байгаа даа! 

	— Юу нэмэр болох уу гэж? 

	— Яагаа вэ дээ, саяын... гичийн гоюу... 

	— Магадгүй дээ. 

	Хар хувцастай, хар алчууртай эмэгтэй, шилэн савтай архи, хоёр тавагтай хиам, түрс, тосгуур дээр тавьж авчирч өгөв. Түүний ирэхэд яриа зогсов. Доктор жүнзэнд архи хийж, гэрэлд барьж үзээд, хэлээ шогшрон

	— Ээж минь, таны эрүүл мэндийн төлөө! гэж эзэгтэйд хандан хэлээд уучхав. 

	— Мэнд амар байгтун, ноёнтон минь! 

	— Үүнээс, энэ муу архинаас болж танай Павел идэр залуу биеэ хөнөөж байгаа юм! гэж хэлээд, доктор амтархангуй ярвайж нэг дугуй хиам сэрээдлээ. 

	— Үүнээс болж олон амьтан баларч байна. 

	— Хүн бүр үүнийг шингээж чаддаггүйгээс болж байгаа юм. Харин чаддагаараа би бас нэг татчихъя! Эрүүл мэндийг ерөөе, эзэгтэй минь! 

	— Зоогло, зоогло, танд дажгүй! 

	— Над зүгээр! Миний уушги, бөөр, элэг цөм эрүүл. Ингэхэд! Юу бил ээ! хэмээн эздийн яриаг чагнасан янзтай үүдэнд зогсож байгаа хар хувцастай эмэгтэйд хандаж:

	— Танайх өнөөдөр үдийн хоолонд юу бэлдсэн бэ? 

	— Ногоотой хүйтэн шөл, дугуй котлет, халуун хоол тахианы дэгдээхэй хэмээн хариулаад, дурамжхан инээмсэглэв. 

	— Давсалсан загас бий юу? 

	— Байлгүй яах вэ, ноён минь! Хилмийн төрлийн загаснууд бий... загас их бий! 

	— Үдийн хоолонд давтсан мах хилэм загастай... хольж авчир гэж хэл, таргахан шигийг шүү мэд ээ биз! Чиний нэр чинь Улита байх аа? 

	— Улс амьтан Улита л гэдэг юм даа, ноён минь. 

	— За бушуул, Улита, бушуул! 

	— Улита гарлаа, минут хэртэй хачин байдалтай дуугүй байлаа. Арина Петровна суудлаасаа босож, Улита явсан эсэхийг шагайж хараад:

	— Андрей Осипыч, та өнчнүүдийн тухай түүнд ярьсан уу? гэж доктороос асуув. 

	— Ярьсаан

	— Тэгээд? 

	— Тэр л янзаараа шүү. Эдгэхтэйгээ зэрэг л өв залгамжлалын баримт бичнэ гэж байна бил ээ. 

	Бүр ч хачин байдалтай дуугүй болцгоолоо. Хүүхнүүд ширээн дээрээс хатгамлынхаа ажлыг авч гар нь чичгэнэн хатгаж гарлаа. Арина Петровна горьдол тасарсан байдлаар санаа алдав. Доктор тасалгаа дотуур явж: өнхрөөд явчихна, өнхрөөд явчихна! гэж исгэрэн хэлнэ. 

	— Та түүнд бүр сайн хэлэхгүй дээ ер! 

	— Өнчнүүдийг бодохгүй бол луйварчин болох чинь тэр гэхээс илүү юу гэж хэлэх юм. Ээж минь, ер нь та нар толгой нь эргэсэн амьтад юм! Хэрэв нэг сарын өмнө намайг дуудсан бол би тасам шургуулчих байсан юм, тэгээд тэр өв залгамжлалаа нэг тийш болгох байж... Харин одоо бол хууль ёсны өвлөгч болох. Урвагчид хамаг юм чинь гарцаагүй шилжинэ. 

	— Эзэгтэй минь! Юу болох нь тэр вэ! Биднийг ах яаж байгаа нь энэ вэ! гэж хүүхнүүдийн эгчмэд нь уйлан алдаж хэлэв. 

	— Бүү мэд, хонгор минь, бүү мэд. Өөрийгөө ч мэдэхээ болиод байна. Өнөөдөр энд л байна, маргааш хаа байхаа мэдэхгүй байна... Бурхны авралаар нэг саравчны ёроолд юм уу, нэг тариачны хаяанд хэвтэж магадгүй юм. 

	— Сахиус минь гэж! Яасан ухаангүй ах вэ! гэж дүүмэд нь уйлагнана. 

	— Залуу бүсгүй та амаа хавчвал дээр байх! гэж доктор хэлээд, эзэгтэйд хандаж:

	— Та өөрөө түүнийг ятгаад үзэхгүй яасан юм дээ. ээж минь гэж нэмж хэллээ. 

	— Үгүй, үгүй! Дургүй юм над! Намайг харах ч дургүй юм! Саяхан би түүн дээр давхиад орчихсон чинь «Чи намайг алсын замд үдэх үгээ хэлэх гэж ирэв үү?» гэсэн юм. 

	— Улита л нэлээн... та хоёрын дунд яс хаяад байна гэж би бодох юм. 

	— Тийм, тэр чинь л шүү дээ! юм бүрийг хувалз - Профирт дамжуулж мэдэгдээд байгаа юм! Дүү нь нас барвал юмыг нь авч завдах гээд л Профир тэрэг хөллөсөн морьд өдөр өнжингөө бэлэн уяад байна гэлцэх юм! Та бодооч, саяхан энэ хүүхэн, юмыг яаж мэдэх вэ гэсэн байдлаар, гэрийн эдлэл, сав суулга, юм хүмээ цөмийг нь шилжүүлээд биччихлээ! Ер нь энэ хүүхэн биднийг хулгайч нар л гэж үзэх гээд байгаа юм! 

	— Тэгвэл та цэргийн журмаар л... тонилгочихгүй юу, мэдэж байна уу, туучихгүй юу... 

	Гэтэл, доктор санаа бодлоо илчилж амжаагүй байтал, нэг хүүхэн амьсгаадан гүйж ирээд айж мэгдсэн дуугаар:

	— Эзэн дээр ороорой! доктор дууд гээд байна! гэв. 

	 

	***

	 

	Энд яригдаж байгаа өрхийн хүмүүсийг уншигчид та нар танина. Арина Петровна гэдэг эзэгтэй чавганц, Дубровинск тосгоны эзэн, энэ чавганцын хүү нас барж байгаа Павел, урьд нас барсан бөгөөд «өмчөө авсан» Аннагийн хоёр охин Аня, Люба хоёр. Эдгээрийн арваад жилийн өмнөх байдлыг бид мэдэж байна. Гэтэл Головлевынхонд байсан бат хэрэм мэт ургийн хэлхээ холбоо энэ завсар ор мөргүй алга болж эдгээр хүмүүсийн байдал эрс өөрчлөгдсөн байна. Арина Петровнагийн цөхрөлтгүй гараар бүтсэн ургийн холбооны тэр хэрэм унав. Арина Петровна, Головлевын эдлэнгүүдийн дур зоргоороо ширүүн дориун эзэн нь байхаа болж, аж ахуйн захирамжийн талаар ямар ч мэдэлгүйгээр, отгон хүүгийндээ хийсэн ажилгүй дорой байдалтай толгой хоргодогч болов. Газар шагайж, нуруу нь бөгтийж, нүд нь бөлцийн хөл нь сулран, хөдлөх байдал нь доройтлоо. Уйдахынхаа эрхэнд, өтөлсөн хойноо юм нэхэж сурсан боловч, нэхүүрийн зүү бариад сууж байгаагаа үнэмшиж ядан, хаана байгаагаа мартан санана. Хаана байна вэ гэх бодолд байнга автагдах тул нэхэж базаасан юмгүй байлаа. Хэдэн минут юм нэхэж сууснаа, гэнэт гар нь сулхийж, сандлын түшлэг дэрлэн, өнгөрснөө эргэцүүлэн дурсана. Санан дурссаар байгаад өтлөнгүй шинжээр зүүрмэглэж, өтөлсөн цогцос нь нойрондоо дарагдана. Сэрэхээрээ, босож зогсоод буюу эсвэл тасалгаа дундуур явж, нэг насаараа түлхүүр барьж яваад, түүнээ гээчихсэн эмэгтэй хүн мэтээр, ямар нэг юм эрж хайн, энэ тэр лүү шагайлна. 

	Хамжлагат ёсыг өөрчлөхөөр хийсэн бэлтгэл ажиллагаанууд нь өөрчлөлтөөсөө илүүгээр Арина Петровнагийн эзэрхэг байдлыг эхэлж унагалаа. Анхандаа энгийн нэг яриа цуу үг дуулдаж байснаа, дараа нь язгууртны удам судраар хөөж язгууртны хурал хуй хийх болов. Бас дараагаар нь мужийн хороод байгуулагдаж бүр сүүлд нь редакторын комисс бий болсон16 эд бүгд нь түүнийг доройтуулж сэтгэлд нь самуурал дэгдээв. Уулаасаа, юм бодохдоо сүрхий учраас Арина Петровнагийн санаанд есөн шидийн юм ордог байлаа. Заримдаа гэнэт: «Агашкийг би юу гэж дуудах вэ? Агафиньюшка гэх юм уу... эсвэл Агафья Федоровна гэж хүндэтгэн дуудах болж байна уу?» гэж бодогдоно. Заримдаа. өөрөө хоосон байшин дотуур явж, хүмүүс зарц нарын өрөөнд бөөгнөж хоол гудран, цадахаараа хоолоо ширээн доогуур хаялж байх жишээний юм бодогдоно. Бас заримдаа зоорь руугаа шагайхад нь Юлька Фёшка хоёр амандаа юмнаас нь чихэж байна! Тэгэхээр нь сайн хашраагаад орхих гэснээ: «Эдэнд юм хэлж болохгүй, эд нар эрх чөлөөтэй хүмүүс болсон, эднийг захирах газар гэж байдаг ч юм уу, үгүй ч юм уу» гээд дуугүй болоход хүрэх ухааны юм санагдана. 

	Ийм шал дэмий зүйлс нь огт нөлөөгүй боловч аажмаар бүхэл бүтэн хүнийг залгиж бүх ажиллагааг нь бүрмөсөн эвдэх ихээхэн хий бодлыг төрүүлдэг бүлгээ. Арина Петровна удирдах жолоогоо, гараасаа, гэнэт алдаж хоёр жилийн турш, өглөөнөөс аваад орой болтол л:

	— Нэг тийшээ болох сон, үгүй бол энэ хаан нь далд ороод өгөөсэй! Тэгэхгүй бол: нэгдүгээр уриалга! хоёрдугаар уриалга! гээд хэн ч биш юм болж байна! хэмээн үглэв. 

	Энэ үед, мужийн хороодыг яг татан буулгаж байхад Головлев Владимир Михайлыч нас барлаа. Барков эдлэн болон бүх хэрэг ажилд өөрийгөө хамаагүй гэж баталгаа өгөөд амгалан тайвнаар нас барсан юм. Амьсгалаа хураахдаа хэлсэн үг нь:

	— Боолуудын сүрэгт нийлээгүй байгаа дээр тонилгож байгаа бурхан сахиусандаа баярлалаа! гэжээ. 

	Энэ үг Арина Петровнагийн ухамтгай сэтгэлд тод буусан бөгөөд нөхрийн нь нас барсан явдал, ирээдүйн тухай хоосон бодолтой хослон Мөргөний бүх заншилд үл таарах ямар нэгэн байдлыг зөгнүүллээ. Мөргөний хуучирсан байшин, дотор нь байгаа хүмүүсийнхээ хамтаар нэгэн зэрэг сөнөх гэж байгаа мэт санагдсан ажээ. 

	Арина Петровнагийн захидалд дурдагдсан бага сага гомдлоос түүний санаа бодлыг унагаж байгаа сандралыг, Профир гоц соргог таамаглав. Арина Петровна нь зааж сургаж, зэмлэж донгодсон захидал бичихээ аль хэдийн больсон бөгөөд харин «боолчуудыг ялангуяа бийлэг байдлаараа сүм хийдийн найдварт тулгуур болж сүм, хийдийг чимэглэж байгаа хүмүүсийг ч тэтгэж байгаа одоогийн цөвүүн цагийн» бурхны энэрлийг юунаас ч илүү горилж байгаа ажээ. Бурхнаас энэрэл горилж эхэлж байгаа явдал бол эхийн нь зарим талаараа бэртэл олж байгаагийн шинж гэдгийг урвагч зөгнөн мэдлээ. Тэгээд, тийнхүү бэртлийг нь өөрийнхөө өвөрмөц чанар болсон зальт башир байдлаар ашигласан юм. 

	Хамжлагат ёс нурахын өмнөхөн тэр, Мөргөн тосгонд гэв гэнэт очиж, гутрах, зовуурилахын зовлонд учирсан эхтэйгээ уулзав. 

	Мэнд усаа мэдэлцэж дуусмагц:

	— Юу болж байна? Яаж байна. Петербургээр юу гэж ярилцаж байна? гэж эх нь асуухад:

	— Профир дуугүй доошоо харан сууна. 

	Хүүгийнхээ дуугүй байгааг олигтой юмны шинж биш гэдгийг мэдээд, яриагаа үргэлжлүүлэн:

	— Үгүй чи миний байдлыг ойлгооч! Одоо миний зарц нарын байранд гучин тооны бүтэлгүй хүүхнүүд байна, эднийг одоо яах вэ? Хэрэв эд нар ингээд байх юм бол би яаж тэжээх юм? Одоогоор манайд байцаа, төмс, талх мундахгүй л байна, гэвч гамнаж л идэж байна шүү! төмсгүй бол байцаагаар, байцаагүй бол өргөст хэмхээр аргалах юм биз! Ер нь би зах зээлээр өөрөө гүйж, өөрийнхөө өртөг мөнгийг өөд уруу нь өнхрүүлж байж л жаал юм зоорилж авсан юм шүү дээ! гэв. 

	Профир хайрт эхийнхээ нүд өөд гөлрөн, өрөвдөнгүй янзаар зовуурьтай инээмсэглэнэ. 

	— Хонгорууд минь, нүүрээ улайлгаж, нүдээ бүлтийлгээд зайлцгаа! гэж хэлээд эд нарыг дөрвөн зүг найман зовхист нь тараачихвал юу болох вэ? Бүү мэд! Бүү мэд! 

	— «Юу болох нь» үнэхээр инээдэмтэй санагдсан байдлаар Профир хамраараа дуугаран инээмсэглэв. 

	— Үгүй, чи бүү инээ, хүү минь! Энэ явдал тун чухаг тул тэнгэр бурхан тэдэнд ухаан санаа заяадаг нь хол хэвтэнэ дээ тэгэхээрээ... ядаж би өөрийнхөө тухай дурдъя: би чинь хүний хагас биш шүү дээ, гэвч намайг бас засаж залах хэрэгтэй. Тэгэхээрээ яах ёстой вэ? Бид ямар хүмүүжил олсон улс бил ээ? бүжиг хийж, дуу дуулж, айлчин гийчин хүлээж авахыг л мэднэ, тэгэхээрээ энэ муусайн шивэгчин хүүхнүүдээс салахаараа яах хэрэг вэ? Би чинь умд хоол хийх, хүн хүлээж авах зэрэг ажил гүйцэтгэж огт чадахгүй шүү дээ, хүү минь! 

	— Бурхан өршөөнө биз дээ, ээж минь! 

	— Өршөөдөг байсан л даа, хүү минь харин одоо цагт ч таг болсон юм шив дээ! Бас их хугацаж өршөөдөг бололтой: биднийг хүн шиг байхад тэнгэр бурхан таалдаг л байж, хүнээ байгаад ирэхээр ч нааш харахаа больсон дог оо! Ухааны буян хураахын тулд хамаг эд хөрөнгөө хаядаг юм бил үү гэж бодох юм! Нээрэн шүү! Эцгийн чинь булшны дэргэд нэг муу ором барьчхаад хэвтээд байя уу гэж л бодох боллоо! 

	Профир шохоорхонгуй чагнаж, шүлсээ гоожуулан:

	— Эдлэнгүүдийг хэн захирах вэ? хэмээн, хөлд нь суух байдлаар, болгоомжтой асуув. 

	— Бүү бухимд өөрсдөө захирагтун! Бурхан минь, хураахыг нь би хураасан! Би аль зовлонг ганцаараа эдлэх вэ... 

	Арина Петровна гэнэт бүдрэх мэт тонгосхийснээ толгойгоо дээш болгов. Энэ зуурт, ховдог хорон санаа нь гадагшаа нэвчин, маажиндсан мэт гөлийж, инээмсэглэж байгаа Урвагчийн шүлхий царай нүдэнд нь харагдахад:

	— Чи намайг оршуулчих гэж байх шив! Эртэднэ байх аа, хонгор минь! Эндүүрч байна! хэмээн зэвүүцэв. 

	Тэгээд анх удаад, хэрэг явдал талаар хоцров. Гэвч үүсэн гарсан үг яриа үүлэн сүүдэр шиг өнгөрдөггүй учир бас бий. Хэдэн цагийн дараа Арина Петровна зэмдэглэн орхисон яриагаа үргэлжлүүлж:

	— Хутагт Сергей рүү очно, нэг эдлэн хувааж аваад, тосгонд байшин худалдаж авчхаад, яс амар хэвтчихнэ хэмээн бодолхийлэн өгүүллээ. 

	Харин тун саяын туршлагаар хаширсан тул Профир энэ удаа амаа хавчин суув. 

	— Ноднин, аавыг чинь амьд байхад унтлагынхаа өрөөнд ганцаараа сууж байтал минь: шидтэн хүн дээр оч!.. гэж нэг хүн гурвантаа шивнэх шиг боллоо! Эргээд харсан чинь юу ч алга! Тэгснээ, хий үзэгдэл юм байх гэж бодсон юм! Миний бишрэл бурханд таалагдвал би яахаас ч буцахгүй! гэж би хэлсэн юм. Тэгж хэлэхтэй зэрэг л, гэнэт өрөө дүүрэн сайхан үнэр анхилан тарлаа. Тэгэхээр нь юм төхөөрүүлж аваад л оройхон гарч өглөө шүү! хэмээн бодолхийлсэн хэвээрээ хэлэв. 

	Тэр ч байтугай Арина Петровнагийн нүднээс нулимс асгарлаа. Урвагч, тэр байдлыг нь ашиглаж, эхийнхээ гарыг үнсэж, бүсэлхийгээр нь тэвэрч аваад:

	— Одоо та ээж минь! Аяа! бурханд таалагдсан хүн юутай сайхан бэ, ээж минь! Дуудсан цагт нь л бурхан туслах юм. Ийм л байдаг байна шүү ээж минь! гэв. 

	— Байз! Би ярьж дуусаагүй байна! Маргааш орой нь тосгонд очоод, шулуухан л хутагт руу тавьж хүрлээ. Гэтэл тэнд хурал хурж ном уншиж, зул мяралзаж, арц хүжний үнэр ханхлаад, бурхны оронд очсон юм шиг боллоо. Би хурлыг орхиж;ламд очоод: дээдэс минь танай энэ дуганд өнөөдөр юутай сайхан байна вэ! гэлээ. Тэр лам: «Юу гэнэ вэ, хатагтай минь! Өнөөдөр их Аввакумд хий үзэгдэл харагджээ! гэж хариу хэлээд наманчлан харахад нь зулын гэрлийн оргилд байгаа тагтаа тэр лам руу харж байв. Тэрнээс хойш би ямар ч л байсан хутагт Сергейн хажууд нас барна гэж бодсон хүн дээ! 

	Ингэхэд, биднийг хэн харж үзэж байх бил ээ? Үр хүүхэд бидний чинь хэн асрах бил ээ? ээж минь! 

	— За за, нялх хүүхдүүд биш дээ, өөрснөө мэднэ биз! Харин би ч... Аннагийн өнчин багачуудыг авч зайлаад шидэт хүний нөмөр бараадна! Энэ хоёрын маань хэн нэг нь буян бурхан мэддэг хүн болж ч мэднэ, тэгвэл Хотьков саахалтын чинээ газарт байгаа! Бяцхан байшин худалдаж аваад, ногоо тарих газар ухаж, байцаа төмс, аль нэгтэй болно доо!

	Хэд хоногийн турш энэ дэмий яриа үргэлжиллээ. Арина Петровна хэдэн удаа маш зоригтой төлөвлөгөө дурдаж, хэдэн удаа буцаж, нэлээд ээдэрсэн бөгөөд сүүл сүүлдээ эргэж буцахын аргагүй болжээ. Урвагчийн ирээд явснаас хойш хагас жил орчим болоход хэрэг явдал иймэрхүү боллоо: Арина Петровна хутагт Сергей рүү ч явсангүй, нөхрийнхөө булш руу ч очсонгүй. Харин эдлэнгээ хуваагаад, өөртөө зөвхөн мөнгөн хөрөнгөө үлдээв. Тэгэхдээ эдлэнгийн олигтой хэсэг нь Профирт, барагтай хэсэг нь Павелд оногдлоо. 

	 

	* * *

	 

	Арина Петровна хуучин хэвээрээ Мөргөндөө суурьшлаа. Үүнд мөн хөгтэй явдал учралгүй эс өнгөрөв. Урвагч Профир нялуун зан гаргаж эдлэнгээ тооцоогүй удирдуулж, орлогыг нь өөрийнхөө үзэмжээр хэрэглэж байгаарай гэж ээжээсээ гуйн уйлан байж: «Хайрт эх минь над хэчнээн ч бага ашиг өгсөн би чамлахгүй» гэв. Гэтэл Павел («эвгүй байдал гаргах мэт») хүйтэн царайгаар эхдээ талархаад, төдхөн огцрогдож («Эхийнхээ үг сургаалгүйгээр, гэв гэнэт дур зоргоороо амьдрал алдсан байдалд орж») Царст эдлэнд ирж суув. 

	Тэр цагаас эхлэн Арина Петровнагийн ухаан санаа төөрлөө. Дээр үед хачин тод таамаглагдаж байсан Урвагч хувалзын дотоод дүр гэнэт утаанд бүрхэгдэх мэт болоод ойлгогдохоо больчихов. Эдлэн хуваагдаж, тариачид чөлөөлөгдөж байгаа боловч хуучин хэвээрээ Мөргөнд сууж хуучин янзаараа хэнд ч тайлагнахгүй байгаа гэж өөрийгөө бодохоос өөр юу ч ойлгохгүй мэт санагдана. Нөгөө хүү нь хаяанд нь байдаг бөгөөд хоёр хүү эрс тэс юм! Профир өөрийн бие өрх гэр тэргүүтнээ эхийнхээ үзэмжид итгэмжлэн өгч байхад, Павел нь эхтэйгээ ямар ч явдлыг зөвлөдөггүйгээр үл барам уулзахдаа нэг л хол хөндий байх бүлгээ. 

	Ухаан бодол нь хэчнээн төөрөлдөх тутам эелдэг хүүдээ улам бүр сайн болж байв. Профирын юу ч гуйгаагүй байхад эх нь өөрөө тааллыг нь дагуулан явах болов. Арина Петровна Мөргөний зуслангийн дутагдлыг бага багаар илрүүлэн олж эхлэв. Тийм газар хүний газартай холилдож байна, түүнийг худалдаад авчихвал зүгээр сэн, тийм газар тусгай гацаа барих сан, бас тэгээд хадлан бага байна, хоёр нутгийн сав газарт худалдах хадлангийн талбай байна, тун ч сайхан талбай шүү дээ! гэж санана. Арина Петровна эхийн хувьд ч, эелдэг хүүдээ авьяас чадлаа үзүүлэхийг эрмэлзсэн эзэгтэйн хувьд ч маш урамтай байлаа. Гэтэл Профир нь бүрхүүлтэй мэт далд явуулгатай байв. Эх нь худалдаж авсан зүйлээрээ гайхуулах гэсэн нь дэмий бөгөөд тийм ой авъя, ийм хадлан авъя гэхэд Профир «Хайрт ээж минь, таны л дур шүү дээ, би татгалзахгүй» гэж хариулдаг байлаа. 

	Ингэж хариулах нь Арина Петровнад урам л оруулдаг байв. Нэг талаар аж ахуйн явдлаар сонирхон нөгөө талаар, хаяанд нь байгаа атлаа өөрийг нь хайхардаггүй «өөдгүй Павел лугаа» харьцах жөтөөрхөг бодлогод автагдсан учраас Мөргөнд хандуулдаг жинхэнэ харьцаагаа бүрмөсөн алджээ. Эд хогшил хураахыг хөөцөлддөг урьдын шунал санаа бодлыг нь шинээр хүчтэй эзэлж байгаа боловч өөртөө бус, хайрт хүүдээ юм хураах гэж байгаа ажээ. Головлевын эдлэн тэлэн арвижиж байлаа. 

	Ингэсээр, Арина Петровнагийн мөнгө хүүгээр нь амь зууж хүрэхгүйгээр багадаад ирсэн хойно нэг өдөр хувалзан хүү нь нэн хичээнгүйлэн бичсэн захидалдаа данс даяг хөтлөх өдий төдий маягт ирүүлсэн тул түүний нь хойшид удирдлага болгож жилийн тайлан гаргах ёстой болов. Тэр маягтад, аж ахуйн гол гол зүйлээс гадна: бөөрөлзгөнө морин хад, мөөг гэх мэтийг жагсаасан байлаа. Зүйл анги бүр нь дор дурдсан агуулга бүхий тусгай бүртгэлтэй байв:

	 

	1. 18 оны эхэнд байсан бөөрөлзгөнийн бут... 00

	2. Шинээр тарьсан.. : 00

	3. Бүх бутнаас түүсэн жимс... 00

	ҮҮНЭЭС:

	4. Ачит эх таны хэрэглэсэн... 00

	5. Профир эзнийд жимс чанахад зарцуулсан... 00

	6. Сайн ааштай... гэгч хүүд шан болгон өгсөн... 1 фунт. 

	7. Тариачдад амсуулахаар худалдсан 00

	8. Худалдан авагч олдоогүйгээс ба бусад шалтгаанаар ялзарсан... 00

	 

	Тайлбар: Энэ жилийн ургац өнгөрсөн жилийнхээсээ бага байвал: ган, мөндөр бороо гэх мэтээр шалтгааныг тодорхойлбол зохино гэх зэргээр үлэмж олон асуулт, хүснэгттэй байсан ажгуу. 

	 

	Арина Петровна үүнийг үзээд ихэд хирдхийв. Нэгд: Мөргөнд морин хад мэтийн зүйл тайланд бичигдэж байсан түүхгүй атал Профир үүнийг юунаас ч илүү гоцолж байгаа тул Урвагчийн ховдгийг гайхаж ядна. Хоёрт: Эдгээр маягт өөрийн нь гарыг гавлаж, хөлийг дөнгөлөх хатуу хууль болж байгааг айхтар ойлгож авлаа. 

	Тэмцэлдсэн утгатай захидлаар удтал харилцсаны эцэст доромжлогдон гутсан Арина Петровна Царст эдлэн рүү нүүн очиж, дараагаар нь Профир ажлаасаа халагдаж Мөргөнд хүрч ирснээр уг хэрэг явдал нэг тийш болсон бүлгээ. 

	Тэр үеэс эзэгтэй чавганцыг албын хүчээр зүг суулгахад хүргэсэн гунигт өдрүүд эхлэв. Павел нь хэрэг явдлаас хол хөндий хүн боловч эхийнхээ хувьд айхавтар нарийн байв. Эхийгээ овоо аятайхан угтаж авсан уу гэвэл эхийгээ болон өнчин зээ нараа харж, тэжээх болов. Гэхдээ эхийгээ дээд өрөөнд бүү ор, хоёрт аж ахуйн ажилд бүү оролц гэдэг хоёр шаардлага тавьжээ. Энэ нь (хоёр дахь нь) Арина Петровнад улам ч эвгүй санагдана. Павелын гэр орны бүх мэдэл: хувалзан Профиртой захидал харилцаатай байдаг нь баригдсан түлхүүр барьдаг, эгдүүтэй хүүхэн Улита, эцгийн нь зарц байсан, газар тариалангийн тухайд юу ч мэддэггүй элдвийн бялдууч муу сургаал эзнийхээ чихэнд үргэлж үглэж байдаг Кира хоёрт байв. Хэн аль нь энэрэх сэтгэлгүйгээр хулгай хийнэ. Эднийд ноёрхож байгаа хулгайлах явдлыг хараад Арина Петровнагийн элэг өчнөөн дахин эмтэрчээ! Цай, ёотон, шар тосны талаар хүүгийнхээ нүдийг нээлгэхийг өчнөөн удаа завджээ. Иймэрхүү явдал өдий төдий байх бөгөөд эзэгтэй чавганцын дэргэд харсаар байхад, ичиж зовохгүйгээр, Улита хүүхэн ёотонг атга атгаар нь өвөртлөх явдал хэдэнтээ тохиолджээ. Энэ бүгдийг харсан хэр нь Арина Петровна таг дуугүй байх ёстой ажээ. Үг дуугарахтай зэрэг нь л Павел дургүйцэж:

	— Ээж ээ, энэ гэрт нэг л толгой хэрэгтэй! Энэ бол ганц миний үг биш нийтийн ёс шүү. Би мэдэж байна. би тэнэг л ярьж байгаа биз. Та ухаантай л ярьдаг биз. Тэр падгүй! Та ухаан ихтэй, үнэхээр их ухаантай гэтэл таныг Урвагч орох орон, оочих аягагүй болгож дөнгөө биз! гэдэг байв. 

	Сүүлдээ Арина Петровна Павелын архи уудаг муухай явдлыг олж мэджээ. Хөдөө нутагт ганцаардмал байдлаар амьдарч байгаагийн улмаас архинд аажмаар орж, яв явсаар, хордож үхэхээс өөр замгүй болтлоо архинд нэвтэрчээ. Эхийнхээ анх гэртээ ирсэн даруйд эрхбиш санаа нь зовж байсан бололтой, дээд давхраасаа байн байн бууж ирээд эхтэйгээ ярьдаг байв. Хэл нь ээдрээд байхыг эх нь ажиглаад, тэнэг учраас тэгж байна гэж боддог байсан юм. Түүнийг «ярихаар» ирэхэд эх нь дургүйцдэг байсан бөгөөд ярихаар ирдгийг нь айхтар сүрхий хавчин хяхаж байгаад тооцдог байв. Үнэндээ Павел байнга нэг л гомдож гонгиноод байдаг байв. Заримдаа бүтэн долоо хоног бороо орсонгүй гэнэ, заримдаа бороо дэндлээ гэнэ, бас заримдаа цох хорхой цэцэрлэгийн мод идчихлээ гэнэ эсвэл сохор номин хамаг нугыг сэндийлчихлээ гэнэ. Энэ бүгд нь түүний гонгинолын эх үүсвэр болдог байсан юм. Давхар өрөөнөөсөө бууж ирэн, эхийнхээ өөдөөс харж суугаад л:

	— Үүл тойроод явчих юм. Мөргөн ойрхон шүү дээ! Өчигдөр хувалзынхыг аадар бороо дайрсан! Гэтэл манай энд бүр таг шүү! Үүл тойроод л явчих юм, ядаж ганц дусал унагахгүй юм! гээд л нуршиж гарна, 

	Эсвэл:

	— Асгарч байгааг нь харав уу! тариа дөнгөж тэрлээд ирэхээр энэ асгаж байхыг нь харав уу! Өвс хадлангийн тэн хагасыг нь илжилчихлээ! Мөргөн ойрхон шүү дээ? хувалз өвсөө хураагаад авчихсан, тэгэхэд бид зүгээр л хэвтэх юм! Өвөл малаа илжирсэн өвсөөр тэжээх нь байна даа! гэнэ. 

	Арина Петровна, түүний тэнэг яриаг сонсон, удтал дуугүй сууснаа, заримдаа тэвчиж эс чадан:

	— Чи ер гараа хумхиад л суугаад бай л даа! гэнэ. Тэгэхэд Павелын уур буцалж үгийг нь яаран тас дайрч:

	— Та намайг яа гээ вэ? Бороог Мөргөн руу шарвуул гэх нь үү? 

	Бороо биш ээ, ер нь л... 

	— Үгүй ээ, та хэл, таны бодлоор бол, би юу хийх ёстой юм? — Ер нь гэлгүй, шулуун хэл... Агаарын байдлыг танд өөрчилж өгөх ёстой юм уу? Мөргөнд бороо хэрэгтэй байхад, бороо ороод л өглөө, хэрэггүй л бол орохгүй юм! Тийм болохоороо өвс тариа нь ургалгүй яах вэ... харин манай энд бол тэс өөр юм! Амь тэжээх аргагүй болоод ирэхээр та юу гэх нь вэ үзнэ гайгүй гэнэ. Бурхны таалал л тийм юм байж шүү дээ,.. 

	Та тэгвэл ингэж бурхны таалал л гэж ярьж бай! Тэгэхэд бас «ер нь» гэдэг сүрхий тайлбар гаргаад байх гэв. 

	Заримдаа Павел хувийнхаа өмчийг төвөгшөөхөд хүрч:

	— Энэ Царст юунд над оногдоо вэ? Энд юу байгаа юм? гэдэг байв. 

	Царст юундаа муу эдлэн юм бэ? Газар сайтай, юм бүртэй... Чи юу бодоод байгаа хүн бэ? 

	— Ийм юм бодоод байгаа юм, одоо цагт хувийн өмчтэй байхын хэрэг алга! «Мөнгө л байвал гүйцээ!» Мөнгийг бол авч өвөртлөөд л алга болно шүү дээ! Харин үл хөдлөх хөрөнгө ч дээ... 

	— Энэ чинь хувийн өмчтэй байж болдоггүй тийм хачин цаг юм уу? 

	— Тийм л цаг даа, та сонин унших биш дээ, харин би бол уншдаг хүн. Одоо өмгөөлөгч нар газар сайгүй болсныг ойлгооч! Хувийн өмчтэй байна гэж тэд сонсвол тэгээд л өнгөрөх нь тэр. 

	— Яалаа гэж тэр вэ, гарт чинь албан ёсны бичиг баримт байсаар байхад юунд өнгөрөх нь тэр вэ? 

	Элдэв арга заргаар дөнгөнө. Харин хувалзан Профир бол тэр өмгөөлөгчдийн нэгэнд хээл цутгаад орхихоор цаадах нь над руу мэдэгдэл ирүүлээд амраахгүй болно доо. 

	— Юу гэнэ ээ! Энэ чинь хуультай орон байгаа биз дээ? 

	— Тийм дээрээс л мэдэгдэл ирүүлэх юм байхгүй юү. Хэрэв хуульгүй бол мэдэгдэл ирүүлэх ч явдалгүй, зүгээр л хураагаад авчихна шүү дээ. Жишээ нь, миний найз нөхөр Горлотяпов гэгчийн авга ах нас барчихлаа. Тэгэхээр нь найз маань тэнэглээд, талийгаачийнхаа өв залгамжлалыг хүлээгээд авчихсан юм! Өвлөгдөн хоцорсон хөрөнгө нь өчүүхэн атлаа өр шир нь буман янчаанд хүрсэн бөгөөд төлөх өрийн баримт нь цөм хуурамч байжээ. Тэгээд түүнийг гурван жилийн турш шүүхээр чирээд л байна. Анхандаа авгын нь хөрөнгийг хураагаад дараа нь өөрийн нь хөрөнгийг хурааж, дуудлага дээр худалдчихсан шүү дээ! Хувийн өмчийн л гай шүү дээ! 

	— Тийм хуультай байдаг юм гэж үү? 

	— Тийм хуульгүй бол яалаа гэж тэгэх вэ. Янз бүрийн хууль байдаг байна шүү. Хорт санаатай хүн өөр хүний мууг үзье гэвэл хууль их байна, харин сайн санаатай хүнд хууль тус болохгүй. Хуулийн үнэн мөнийг номоос нь очоод олох гээд үз! гэнэ. 

	Ийм ярианд Арина Петровна ямагт дийлддэг байлаа. Бүтэлгүй монди чи, миний нүднээс зайл! гэж зандармаар дур ганц биш удаа хүрэвч эргэцүүлэн бодож амаа хавчиж өнгөрөөдөг байв. Зөвхөн аман дотроо л:

	— Бурхан минь! Би чинь ямар шулмуудыг төрүүлсэн хүн бэ! Нэг нь хувалз шиг сорно, нөгөө нь тэнэг амьтан! Хэндээ гэж би эд хөрөнгө хураалаа! Унтах нойр уух идэхээ хэний төлөө хугацаж явсан хэрэг вэ? ! гэж үглэнэ. 

	Павел архинд дэвтэх тусмаа үг яриа нь улам зохиомол, улам дэгс догос болсоор байлаа. Эцэс сүүлд нь нэг л биш болж байгааг эх нь мэдлээ. Жишээлбэл: шүүгээнд өглөөгүүр галуун хүзүүтээр дүүрэн архи хийж хоолны өрөөнд тавиад үдээс өмнө шавхчихдаг болов. Эсвэл зочлох өрөөнд сууж байхдаа хоолны өрөөнд байдаг нууц шүүгээний хажууд шивэр авир гэх чимээ сонсоод: «юу вэ?» хэмээн хашхирахад түргэн алхах хөлийн чимээ гарч, давхар өрөө тийш болгоомжтой тонилох нь мэдэгддэг байв. 

	— Дар эх минь! Павел балгадаг болоо юу? хэмээн нэг өдөр, Улитагаас асуухад нь:

	— Балгадаг л юм аа хэмээн ёжтой инээмсэглэн хариулав. 

	Эхдээ нэгэнт илэрснийг мэдээд Павел ёс төрөө алдаж гүйцлээ. Нэг өглөө нөгөө шүүгээг хоолны өрөөнөөс зайлуулсан байх бөгөөд Арина Петровнагийн асуухад Улита:

	— Давхар өрөөнд аваачуулсан шүү дээ, тэнд байлгавал эзэнд арай чөлөөтэй юм байх аа гэж хариу өчив. 

	Нээрэн л, галуун хүзүүтэй архийг давхар өрөө рүү дараа дараагаар нь зөөгөөд байх боллоо. Павел ганцаархнаараа тусгаарлаж аваад, эрс зожгирон, гаж буруу, зохиомол, онцгой байдалд орших болов. Тэр байдал нь хувирах, мөхөх, гэнэт баяжих явдал бүхий тэнэг баатарлаг үйлээр дүүрэн роман бөгөөд үүний гол баатар нь: Павел, хувалзан Профир хоёр бүлгээ. Профирт өшиж үзэж ядах нь хэчнээн гүнзгийрснийг өөрөө гүйцэд ойлгодоггүй байсан юм. Профирыг харахаас нүд нь хорсож, толгойтой үс нь арзайдаг байжээ. Урвагчийн жигшүүрт дүр нүдэнд нь харагдах шиг болж, уйлагнан бялдуучлах, дэмий яриа чихэнд нь сонстох мэт бөгөөд тэр дэмий ярианд нь, бялдуучлалын домгоор бүтсэн зүйлд үл захирагдах амьтай голтой юм бүрийд хонзогнох шинж бүхий ямар нэгэн хүйтэн занал сонстох мэт болно. Павел ууж согтууран, өнгөрснийг дурсан санадаг байв. Өрхийн тэргүүлэгчийн байр булаалцалдагч Урвагчийн эсэргүүцлийн нөлөөгөөр өөртөө тохиолдож байсан бүхий л хавчлага доромжлолыг дурсан санана. Ялангуяа, эдлэн хуваасныг улаан мөнгө бүрийг тооцсоныг, алгын чинээ газар бүрийг чацуулсныг бодон үзэж ядна. Хамаг гомдлынхоо өшөөг авч, өөрөө Урвагчийг гомдоож байгаа бүхэл бүтэн жүжиг бүтээх бодол сархдын халуунд сагсайсан сэтгэлд нь орно. Заримдаа, мөрийтэй тоглож түмэн янчаан хожчихоод Профирт хэлэхээр очвол (тэхэд нь бөөн яриа болж) атаархсанаасаа болж нүүр нь таталдаж байх гэж бодно. Заримдаа өвөг эцэг нас барж (өвөг эцэг ерөөсөө байхгүй атал), бас л бөөн үг яриа болж, хувалзан Профирт сохор зоос ч өгөлгүй, өөрт нь сая янчаан орхисон байвал гэж бодно. Бас заримдаа хүний нүдэнд үл үзэгдэх шидийг олоод Профирыг ёолтол нь мууг нь үзэж байвал гэж санааширна. Иймэрхүү бодлоор бийлэг Павел давхар өрөөндөө багтаж ядтал удаан хугацаагаар солиотой мэт инээж, өөрийн нь байдлыг Профирт яаран мэдэгддэг Улита хүүхний тавыг хангадаг байв. 

	Павел нь Профирыг үзэн яддагийнхаа зэрэгцээгээр эмээдэг байсан ажгуу. Урвагчийн харц нь хор түгээж, дуу нь хүний сэтгэлд могой мэт шурган орж ухаан санааг нь хөнөөдөг мэтээр боддог байлаа. Тийм учраас түүнтэй нүүр учрахаас эрс зайлсхийдэг ажээ. Заримдаа Хувалз, хайрт эхийнхээ мутрыг үнсэхийн тулд Царстад ирнэ (гэрээсээ хөөгөөд явуулсан байтлаа бас ёсорхохоо чадна). Тэгэхэд нь Урвагчийг эхтэйгээ дэмий ярьж дуустал нь давхар өрөөгөө дотроос нь цоожилчхоод суудаг юм. 

	Павел ийм байдлаар өдөр хоногийг өнгөрөөсөөр байгаад эцэс сүүлд нь эрлэгийн элчтэй нүүр учрах болов. 

	 

	* * *

	 

	Доктор «ёсыг дагасан болж» хоноод, өглөө нь хот руу явчхав. Царстаас мордохдоо: Павел хоёр хоногоос хэтрэхгүй бөгөөд гарынхаа үсгийг зурах чадалгүй болсон учир ийм тийм «тушаал» гаргахыг бодох явдал нэгэнт оройтсон байна хэмээн шууд хэлээд, цааш нь нэмж:

	— Гаргагдахгүй юм бичээд өгчихвөл та нар шүүхээр ороод ч учраа ололцохоо болино шүү. Урвагч маань эхийгээ зэгсэн хүндэтгэдэг боловч хуурмаг явдал гаргах нь л гаргана, тэгэхээрээ хэрэв эхийг нь хуулийн шаардлагаар хол хөөчихдөггүй л юм бол хойдхын нь уншуулчих байлгүй дээ! гэлээ! 

	Арина Петровна өглөөжингөө элий балай мэт ийш тийшээ алхав. Бурханд наманчилбал нэг шинж мэдэгддэг бол уу? гэж бодоод наманчлан зогсохыг оролдсон боловч ухаанд нь мөргөлийн үг орж ирэхгүй бөгөөд хэл нь ээдрээд байв. 

	Бурхан гурван эрдэнэ минь аварч өршөө гэж эхэлснээ, санамсаргүйгээр гэнэт: зальт этгээдээс «зайлуулж өршөө!» хэмээн шивнэнэ, Ухаан санаа нь үймрэн: давхар өрөө рүү ч шагайна. зоорь руу ч гүйж ороод «намрын хураасан юмыг үрэн таран хийж гүйцэж л дээ» гэж бодно, эрт урьдынхаа явдлыг ч дурсан санана. Ухаан нь ч мансуурна, тийнхүү мансуурч байхад нь дээр дороо оролцон, зовон зүдрэн олж долж байгаа хүний дүрс өчнөөн төчнөөнөөрөө харагдах шиг болно. Талийгаач нөхөр минь... талийгаач минь... Ариун төрлийг олсон бол.. намайгаа сургамжилж соёрх... хэмээнэ. Ингэн ингэсээр хэл нь ээдрэхээ больж бурхан шүтээнээ ширтэнэ, амаа ангайж гараа элгэндээ наалдуулан хөшөө мэт хөдлөхгүй зогсоно. 

	Бүр сүүлд нь доошоо сууж уйлав. Гал нь үхсэн нүднээс нулимс асгарч, хонхор ёнхор болсон хацрыг нь даган урсаж, нүүрний нь гүн атираануудад тогтон; хуучирсан эрээн даавуу цамцны нь хир болсон зах дээр дусална. Энэ нь горьдлого тасарсан бөгөөд урам зоригийг хугалсан байдлаар дүүрсэн ихээхэн гашуун зовлон бүлгээ. Өтлөл, доройтол, үхээнц байдалд унагагдсан учир үхвэл л амармаар санагдах боловч мэдэлтэй, чадалтай, тэнүүн, хангалуун явсан өнгөрсөн амьдрал нь сэрхийн бодогдож, алтан дэлхий дээр амьд явалтай санагдана. «Үхэх л юм сан!» гэдэг бодол толгойд нь оровч дорхноо «амьд л явах юм сан!»гэх бодлоор өөрчлөгдөнө. Өөрт нь ямар ч хамаагүй мэт болсон тул үхлүүд байгаа хүн Урвагч хоёрын аль нь ч үл дурсагдана. Хэнийг ч үл бодно, хэнд ч үл гоморхоно, хэнийг ч үл буруушаана. Тэр ч байтугай, өөрт нь эд хөрөнгө бий эсэх, үхтлээ идэж хүрэх эсэхийг мартчихсан байв. Үхлийн гуниг бие сэтгэлийг нь тарчлаана. Гунин уйлах явдлаа «бөөлжис цутгамаар юм!», «дургүй хүрмээр юм!» гэдэг үгээр л тайлбарлах биз. Энэ их нулимс нь Мөргөнөөс, царсанд нүүж ирсэн цагаас эхлэн удаан хугацаанд дусал дуслаар ундран хуримталсан ажгуу. Цөмийг нь угтан мэдэж байсан учраас юу болохыг яахыг Арина Петровна таамаглаж байх боловч тийнхүү угтан мэдэж байсан зүйл нь ийнхүү ил тодоор төгсөнө гэж огтхон ч бодож байсан удаагүй ажгуу. Тэгээд, одоо түшиггүй ганцаардал гуниг хоёроор бялхсан тийм төгсгөл дайран ирж байгаа нь энэ бүлгээ. Нэг насаараа зүтгэж, хөөцөлдөж явсан нь одоо бодоход зүүд зэрэглээтэй хөөцөлдөж явсан мэт санагдана. Бас нэг насаараа «гэр бүл» гэдэг үгийг амнаасаа салгаагүй бил ээ. Гэр бүлийнхээ төлөө зарим хүмүүсийг цаазалж зарим хүмүүсийг шагнаж байсан бил ээ. Гэр бүлийнхээ төлөө махаа идэж, маяагаа мөлжиж, нэг насаараа тарчилж явсан атал өөрийн гэх гэр бүл байхгүй нь гэнэт мэдэгдлээ л! 

	«Бурхан минь! Хүн бүр ийм байдаг юм биш байгаа даа!» гэх бодол толгой дотор нь эргэлдэнэ. 

	Арина Петровна шанаагаа тулан, нулимсанд норсон нүүрээ мандаж байгаа наран тийш хандуулан: намайг толил!! хэмээн хэлж байгаа янзтай сууна. Ёолох ч үгүй, хараах ч үгүй, гагцхүү нус нулимсандаа сэмхэн хахан цацна. Түүний зэрэгцээгээр: «Би гон бие гозон толгой л доо! Тийм!» гэх бодолд элэг нь эмтэрнэ. 

	Гэтэл нулимс ч гарахаа байлаа. Нүүрээ угаагаад, ямар ч зорилгогүйгээр хоолны өрөөнд орж очлоо. Гэтэл зарц хүүхнүүд бас нэг өөр маягийн гомдол гаргах нь энэ удаад гойд төвөгтэй санагдлаа.

	— Эмгэн минь, юу болох нь вэ? Бид чинь модоо барих нь энэ үү? гэж Аня гонгинолоо. 

	— Энэ нагац ах яасан тэнэг амьтан бэ? гэж Люба үглэлээ. 

	Арина Петровна үхлүүд байгаа хүү дээрээ үдийн хирд орохоор шийдлээ. Шат дагаж болгоомжтойёо гэтэж явсаар өрөөнд ордог хаалгыг харанхуйн дунд тэмтрэн олов. Давхар өрөө харанхуйвтар байна. Цонхны нь ногоон хөшгийг буулгасан бөгөөд дөнгөж дангаж бүүдгэр гэрэлтэй төдий байна. Агаар орохоо бараг больсон өрөөнд жимс, гоюу, зулын хэншүү онцын аягүй үнэр танар холилдон ханхлах нь өвчин эмгэг, үхэл зовлонгийн шинжийг эрс зөгнүүлнэ. Хоёр өрөөний наад өрөөнд Улита жимс цэвэрлэн суух бөгөөд овоолоостой морин хадны дээгүүр бөөнөөрөө дүнгэнэн нисэж, өөрийн нь хамар аман дээр эрээ бараагүй шавж байгаа ялааг, зогсоо зайгүй үлээж байна. Цаад өрөөнд нь байн байн хуурай ханиаж үе үе ядан зүдэн байж цэрээ гаргаж байх чимээ дутуу хаасан хаалгаар сонстоно. Арина Петровна оронгуутаа бүүдгэр харанхуй руу ширтэж, Улитагийн юу хэлэхийг хүлээн тээнэгэлзсэн байдалтай зогслоо. Гэтэл, яаж ч оролдоод наашлахаас өнгөрснийг итгэсэн байдлаар Улита таг дуугүй сууна. Зөвхөн ууртай царайлж ам нь хөдлөөд «чөтгөр гэж» хэмээн шивнэн хараах нь сонстов. 

	— Хонгор минь, чи доод давхарт очно уу! хэмээн Улитад хэлэхэд:

	— За яаж байгаа нь тэр бил ээ! гэж хэдэрлэв. 

	— Над Павелтай ярих юм байна. Яв, яв! гэхэд:

	— Өршөө, эзэгтэй минь! Би энэ юмаа яах вэ? Хэрэв гэнэт шаардлага гарвал аяга тавагт хийх ч юм алга гэв. 

	— Юу болоод байна? гэх чимээ цаад өрөөнөөс сонстлоо. 

	— Хүү минь, Улитаг яв гэж тушаагаач. Над чамтай ярих зүйл байна гэж эзэгтэй хэлэв. 

	Энэ удаад Арина Петровна Улитад ялагдахгүйг хичээж сүрхий тэмцлээ. Тэгээд, наманчлан мөргөөд өрөөнд нь оров. Хананы дэргэд, цонхноос цаахна өвчтөний ор дэвсгэр харагдана. Хүү нь цагаан бүтээлгийн дор дээш харан хэвтээд янжуурын утааг элий балай шахам савсуулна. Тамхины утааг анхаарахгүйгээр шавааралдаж байгаа ялааг хоёр гараараа ээлжлэн нүүрнээсээ үргээнэ. Гар нь сулхан бөгөөд ясан хэлхээ болтлоо турж махаа барж, яс нь ил болох шахсан тул мөр сарвуу хоёрынхоо хооронд хааяагүй адил нарийхан харагдана. Толгой нь дэрэн дээрээ гулдайж, бүх бие нь цог шиг халуун байв. Том дугариг нүд нь ёнхойн ширгээд ямар нэгэн юм эрж байгаа мэт утгагүй гөлөрнө. Хамар нь монхойн шөмийж ам нь дутуу ангайна. Ханиалгахгүй байгаа боловч бүх хүч чадлаа хуралдуулан ядаж байгаа мэтээр амьсгална. 

	— За яаж байна? Бие чинь ямар байна? гэж асуугаад Арина Петровна орны нь хөл дэх зөөлөн сандалд суув. 

	— Гайгүй дээ... маргааш л... үгүй өнөөдөр л... доктор хэзээ ирлээ? 

	— Өнөөдөр ирсэн шүү дээ! 

	— Тэгвэл маргааш л... 

	Павел нэг үг олж хэлэхийг эрмэлзэн өндөлзөв. 

	— Босож болох нь уу? гэж үү? хэмээн эх нь хэлж өгөөд:

	— Бурхан минь, хүү минь; бурхан багш минь! гэв. Хэн аль нь түр зуур дуугүй байв. Эх нь үг хэлэхийг хүсэвч үг хэлэхийн тулд ярих хэрэгтэй байлаа. Гэтэл хүүтэйгээ нүүр нүүрээ харж суугаад ярьж огт чаддаггүй яриа ярих ёстой ажээ. 

	— Урвагч... амьд уу? гэж хүү нь асуулаа. 

	— Тэр юу л болчих вэ дээ! Амьд мэнд л байна. 

	— Ашгүй дээ, бурхны авралаар Павел цааш харж эдлэн нь над шилжинэ гэж бодож байгаа байх даа! 

	— Бид цөм үхнэ, тэгэхээр эдлэнгүүд маань... хууль ёсны өвлөгчид шилжинэ. 

	— Хувалзад л өгөхгүй юм сан. Түүний оронд нохойд хаяад өгчих юм сан! 

	Хүү нь өөрөө эхлэн ингэж хэлж байгаа нь маш сайхан завшаан болов. Арина Петровна тэрий нь ашиглан:

	— Энэ тухай бодох хэрэгтэй, хүү минь! гэж хэлээд, хүүгийнхээ царай өөд харалгүй гараа гэгээнд барьж хараад өөр юм бодоогүй царай гарган сууна. 

	— Юуны тухай эдлэнгийн тухай юу? 

	— Эдлэнгийн тухай ч гэсэн л бодох хэрэгтэй. хэрэв чи Профирт өгөх дургүй байгаа бол... 

	Хүү нь дуугарсангүй. Гагцхүү нүд нь аягүй дүрлийж, царай нь зэвхийрэв. 

	— Хүү минь, муусайн өнчин зээ нар чинь бий гэдгийг санаарай, бас тэгээд тэд чинь юутай бил ээ? гэдгийг анхаараарай. Эх чинь ч гэсэн дээ. 

	Хамаг байдгаа Урвагчид булаалгачихаа биз дээ? 

	— Одоо л тэгэхгүй юм сан... Миний л буруу гэдгийг би мэдэж байна... Бурхан ч тааж мэдэшгүй явдал л даа... би хүүгээ л гэж бодож явсан... Чи эхийгээ тэгж хэлээд ч яах вэ. 

	Дуугүй болцгоов. 

	— За яамай! Нэг үг хэл дээ! 

	— Та намайг оршуулахаа яасан их яарах юм? 

	— Оршуулах гээгүй байна ер нь л... бас бус хүмүүс ч гэсэн... цөмөөрөө одоо үхэх гэж байгаа биш дээ, ер нь л:

	— Мөн дөө «ер нь» гэнэ ээ! Та дандаа л «ер нь» гэдэг шүү. Намайг мэдэхгүй байна гэж бодоод байх шив! 

	— Хүү минь, чи юу мэдээд байна? 

	— Намайг тэнэг амьтан гэж бодоод байгааг чинь мэдэж байна! Би ч яах вэ тэнэг л юм биз! Та юунд тэнэг хүн дээр орж ирдэг юм? Одоо битгий орж ирээрэй! Бас санаагаа бүү зовоо! 

	— Би санаа зовоогүй байна би ер нь л... ямар ч хүн үхэж болно шүү дээ... 

	— Үхэх болтугай гэж горьдож бай! 

	Арина Петровна уруу царайлан бодол бодно. Хэрэг явдал бүтэл муутай байгааг сайн ойлгов. Гэвч энэ оролдлогоо нь цаашдаа ашиг өгөхгүй байх гэж огт үл санагдах бөгөөд ирээдүйн явдал сэтгэлийг нь тарчлаана. 

	— Чи яагаад намайг үзэн ядаж байгааг чинь би ойлгохгүй юм! хэмээн эх нь байж байж дуугарав. 

	— Яалаа гэж... би таныг харин бүр... яалаа гэж дээ. Нээрэн шүү... Өршөөгөөрэй! Биднийг та тэгш үзэж... байсан шүү дээ... 

	Ингэж хэлэхдээ үгээ тасалдуулан хахаж цацав. Дуугарах дуунд нь ямар нэгэн хөшүүн мөртөө гайхуулангуй инээдэм сонстох шиг болов. Нүд нь гялганаж, гар, хөл нь татваганалаа. 

	— Үнэхээр би хүүгийн өмнө буруудсан байж магадгүй, бурхан аварч өршөө гэж! эх нь хэлэв. 

	Арина Петровна босож зогсоод гараа газар хүртэл бөхийн ёслов. Павел нүдээ анин дуугүй хэвтэнэ. 

	— Үл хөдлөх хөрөнгийг тэгж үзье... Тушаал мушаал гаргахыг бодох ч хэрэггүй гэсэн нь яг үнэн байна... Профир л хууль ёсны өвлөгч нь учраас үл хөдлөх хөрөнгө нь түүнд очиг... Гэтэл гүйлгээт хөрөнгийг нь яах хэрэг вэ? гэж Арина Петровна улаан цайм хэлэв. 

	Павел нэг цочоод, дуугүй хэвтэнэ. «Гүйлгээт хөрөнгө» гэдэг үгийг сонсоод эхийнхээ цуст бодлогыг огт ойлголгүй зөвхөн, есдүгээр сар гарах нь орлогын хүү авах цаг ирэх нь... зургаан түм долоон мянга зургаан зууг таваар үржүүлээд, хоёрт хуваахаар хэд болох вэ? гэдгийг бодож байсан ч байж тун магадгүй. 

	— Чамайг үхээсэй гэж горьдож байна гэж чи бодож байна уу? Тийм биш ээ, хүү минь? Чи амьд явбал над сайхан. Би хөгшин хүн би зовж зүдрээгүй байна! Би яамай! Даарч хөрөөгүй, гэдэс цатгалан, амтлаг юм идье гэсэн ч над байна! Харин би хойшдын явдлыг л ярих гэсэн юм... 

	Арина Петровна тохирох үг хайсан янзтай зогсож байгаад:

	— Мах цусныхаа төрөл садныг л бодоорой доо хэмээн, цонх ширтэн байж хэлээд үгээ дуусгав. 

	Павел эхийнхээ үгийг сонсож байгаа эсэх нь огт мэдэгдэхгүй аяархан ханиалгаж хөдлөхгүй хэвтэнэ. Бодвол, эхийн нь нуршаа тээртэй санагдсан биз. 

	— Гүйлгээт хөрөнгийг ч амьд дээрээ өгч авчхаж болох л юм сан даа гэж хэлээд гараа дахин гэгээнд барьж харан, юу хэлэхийг нь хүлээв. 

	Павел цочисхийв. Гэвч Арина Петровна түүнийг үл анхааран, яриагаа үргэлжилж, 

	— Хүү минь, гүйлгээт хөрөнгийг шилжүүлж болох хуультай шүү дээ. Юу гэвэл энэ чинь өчигдөр байгаад өнөөдөр алга болчихдог зүйл дээ. Хэн ч үүнийг хөөцөлдөхгүй шүү, дуртай л хүндээ өгчхөж болно. 

	Павел гэнэт зэвүүн инээж:

	— Палочкины түүхийг санаа юу? гэж шазуур зуун хэлээд:

	— Тэр хүн гүйлгээт хөрөнгөө эхнэртээ өгөөд орхисон чинь эхнэр нь сэтгэлтэй хүнээ дагаад талийчихсан гэдэг! гэлээ. 

	— Над сэтгэлтэй хүн байдаггүй шүү дээ. хүү минь! 

	— Тийм хүнгүй ч гэсэн гүйлгээт хөрөнгийг аваад... талийна биз! 

	— Чи ер нь намайг юу гэж бодоод байна? 

	— Юу ч гэж бодоогүй байна... Та намайг тэнэг гэж хамаг амьтанд тараасан болохоор би тэнэг хүн! Яах вэ, би тэнэг л биз! Яана гэнэ ээ, бас гүйлгээт хөрөнгөө та нарт өгөх үү? Би өөрөө яах юм? Хүрээнд сууж, лам болчхоод, гүйлгээт хөрөнгөөр минь та нарын яаж тоглохыг харж байх хэрэг үү? 

	Үүнийг давхцуулан, санд мэнд хэлээд, үг хэлж чадахаа болив. Дараагаар бүтэн мөчийн турш хар тэнхээгээрээ ханиалгахад нь ингэж сүг болсон хүнд ийм их чадал байдаг юмаа гэж гайхмаар байлаа. Тэгэн тэгсээр зогьсуулж байгаад нүдээ анив. 

	Арина Петровна сандрангуй байдлаар ийш тийшээ харав. Одоо болтол Арина Петровна итгэж чадаагүй байсан боловч үхлүүд байгаа хүнд үгээ итгүүлэх гэсэн оролдлого бүхэн нь Урвагчийн магнайг тэнийлгэхээс өөр ашиггүй гэдгийг сая эргэлтгүй ойлгож авлаа, Урвагч нүдэнд нь харагдах шиг боллоо. Урвагч авс дамжилж очоод, сүүлчийн үгээ бялдуучлан хэлээд хоёрхон дусал нулимс унагаж байх нь ч харагдах шиг болно. Тэгээд, авсыг нь нүх рүү оруулаад «Павел минь баяртай!» гэж уруулаа өмөлзүүлэн уйлагнаж албаар эмгэнэлт дуугаар ярихыг оролдон, Улита тийш хагас эргэж: «бэрээсээ байшинд оруулахаа мартав даа! цэвэр бүтээлэг дэвсээрэй... гэрт нь очоод бас гашуудах ёслол хийнэ шүү!» гэж байх нь ч харагдах шиг болно. Гашуудлын цайллага дуусахын үед ламд хандан нас барагчийг худал магтан, ламд тал засаж сайшаагдаж байх нь ч бас харагдах шиг болно. «Хөөрхий минь, ах минь биднийгээ орхиод бурхан болчихлоо доо!» хэмээн уйлан хэлж, ламын ерөөл тавих үед ширээний араас босож, алгаа дээш нь харуулан гараа сунгаж байх нь ч үзэгдэх шиг болно. Хамгийн сүүлд нь цайллагын дараа, амьтан хүн идэж уугаад, унтаж амрахад Урвагч өрөөн дундуур гэрийн эзэн мэт алхаж юм хүмийг нь бүртгэлдээ бичиж аван ямар нэгэн сэжиг тохиолдоход эх рүүгээ сэжигт харцаар харж байх нь ч харагдах шиг болно. 

	Ирээдүйд зайлшгүй тохиолдох эдгээр үзэгдэл Арина Петровнагийн нүдэнд илхэн харагдах шиг болно. Бас Урвагч эхдээ хандаж, нарийхан гонгиносон дуугаар:

	— Ээж ээ, та санаж байна уу? ах минь цамцны алтан тээгтэй байсан биз дээ... баяраар хийдэг хөөрхөн тээг... тэр нь хаачаа вэ бодоод олохгүй юм! хэмээн хэлэх нь чихэнд нь тодхон сонстох шиг ч болно. 

	 

	* * *

	 

	Арина Петровнаг доод давхар луу бууж амжаагүй байхад Царстын цаад гүвээн дээгүүр дөрвөн морь хөллөсөн тэрэгний бараа харагдлаа. Тэр тэрэгний гол байрыг Профир толгой нүцгэнээр эзлэн суужээ. Түүний хүү Петя, Володя хоёр өөдөөс нь харан суужээ. «Лиса Патрикевна үхдэлийн үнэрийг аваад орхижээ гэж бодоод Арина Петровнагийн дотор зарсхийлээ. Зарц хүүхнүүд бас айн мэгдэж эзэгтэйн хавирганд наалдацгаав. Одоо болтол нам гүм байсан байшинд хөл үймээн дэгдэж, үүд хаалга тас няс хийж, хүн амьтан гүйлдэн: «Эзэн ирлээ! эзэн ирлээ!» хэмээн хашхиралдаж, эдлэнгийн төвийнхөн цөмөөрөө гарч үүднийхээ довжоон дээр ярайн зогслоо. Зарим нь наманчлан, зарим нь юу болохыг харан зүгээр зогсож, тэд цөм үүнээс өмнө Царстад болж байсан явдал бүхнийг түр зуурын үзэгдэл мэтээр ойлгох бөгөөд одоо л ёстой удирдах хүн нь манлайлж байгаад удирдаж гарах нь гэж бодоцгоож байгаа бололтой байлаа. «Түрүүчийн эзний өнгөн дээр олон тооны хуучин хамжлагат зарц нарт сар тутам хуурай хэрэглэл олгодог байсан бөгөөд олон тооны хамжлагатан эзний өвсөөр үхрээ тэжээж, хувьдаа ногоо тарьж, ер нь л «тааваараа» амьдарч байсан болохоор «шинэ» эзэн энэ журмыг хэвээр нь байлгах бол уу, эсвэл Мөргөний шинэ дэглэмд оруулах бол уу гэдэг асуудал хүн бүхнийг сонирхуулж байсан нь илэрхий. 

	Урвагч ирээд, өөрийг нь угтаж байгаа байдлаар Царстын хэрэг явдал эцэс болж байгааг гадарлав. Тэрэгнээсээ яаралгүй буугаад өөр рүү нь гүйж яваа зарц нарыг хоёр гараараа дохин зогсоогоод, дараа нь алгаа хавсран, мөргөлийн ном шивнэн уншиж, шатаар өгсөв. Царайд нь эмгэнэл ба гүнээ хүлцэнгүй байдал нэгэн зэрэг харагдана. Хүний хувьд эмгэнэнэ, Христос шашинтны хувьд үхлийг зэмлэж үл зориглоно. Тэр «Тэнгэр бурхан ач тусаа буулгах болтугай» хэмээн наманчлах боловч бурхны шид хайрлахыг юунаас ч илүүгээр горилно, Араас нь хоёр хүү нь зэрэгцэн дагаж явна. Володя аавыгаа элэглэн алга хавсарч, нүдээ бүлтийлгэн, амаа хөдөлгөнө. Петя нь түүнийгээ харж сонирхон явна. Хойноос нь зарц нар цувран дагажээ. 

	Урвагч, эхийнхээ гар дээр нь, аман дээр нь, бас дахин гар дээр нь үнсээд, дараа нь хайрт эхийнхээ бүсэлхийнээс тэвэрч, толгой сэгсрэн хэлсэн нь:

	— Та гуниглаад л байна! Хайрт эх минь, бүү гунь! Ээ дээ их муу шүү! Бурхан танд юу гэж хэлэх бил ээ? гэж бод л доо. «Би сайн зүг рүү нь залж байхад, тэр чавганц гуниглаад байна!» гэж л айлдана даа халаг гэж дээ, ээж минь! гэв. 

	Дараа нь, хоёр зээгээ ээлжээр үнсээд мөн төрөлсөг уян дуугаар:

	— Мөндлүүд минь, та нар бас л уйлаад байх шив! Дахин уйлж болохгүй шүү! Одоо л инээчих, тэгээд л болох нь тэр! гэлээ. 

	Тэгээд хөлөөрөө газар дэвссэн болж айлгаад үнэндээ алиалан дооглож, яриагаа үргэлжлүүлэн:

	— Намайг харцгаа! Ах нь яаж эмгэнэж байна? Би бараг уйлж үзээгүй байх... Павелд би үнэхээр харамсаж байна. их хэцүү байна... Уйлаад яах вэ, бурхан таалахгүй! Яахыг бурхан биднээс илүү мэднэ шүү дээ! Тэгээд бодохоор л хатуужих хэрэгтэй юм шүү. Тэгэх л ёстой юм даа! Ээж минь, зээ нар минь, бусад... та нар аа! гэж зарц нарт хандан, 

	— Намайг харцгаа, би хэчнээн цовоо байна вэ! 

	Тэгээд, соньхон байдлаар «цовоо хүн» болж биеэ цэхлэн, өрөөсөн хөлөө хажуу тийш болгон цээжээ дүхийлгэж, толгойгоо гэдийлгэв. Хүмүүс цөмөөрөө дурамжхан инээмсэглэж «— Их гайхуулах нь ээ!» гэж бодоцгоов. 

	Урвагч тэгж маяглаж дуусаад хоолны тасалгаанд орж, эхийнхээ гарыг дахин үнсээд:

	— За хайрт эх минь! ингээд Павел маань... гэж хэлээд, зөөлөн сандалд суув. 

	— Тийм ээ, Павел маань, хэмээн Арина Петровна аяархан дуугарлаа. 

	— Тийм, тийм... Залуугаараа л явчихлаа даа! Арай ч болоогүй л юм сан! Ээж минь, би хүн харахад цовоо юм шиг байгаа боловч сэтгэлдээ... ахыгаа их л харамсаж байна! Ах маань над тун их өшөөтэй байсан даа, тийм болохоор нь бурхан тэнгэр ниргэсэн ч байж болно! 

	— Ийм болоод байгаа үед нь тийм явдлыг маргах хэрэгтэй! Өнгөрсөн хатсан юмыг сэргээх хэрэггүй... 

	— Ээж минь, би аль хэдийн мартчихсан юм! Би зүгээр л үгний далимд хэлж байгаа юм, яагаад над өшөөтэй байсныг нь би ойлгодоггүй юм! Би л харин «Ах минь», «хайрт минь» гэдэг байсан, тэгэхэд ах маань надаас зугтаад л байсан юм шүү! 

	Тэгж байгаад л тэнгэр бурхныг хилэгнүүлчихсэн байх аа даа! 

	— Өнгөрсөн юмыг битгий сэргээж бод гэж чамд би хэлж байна шүү! Цаад хүн чинь үхэж байна! 

	— Тийм ээ, ээж минь, үхэл гэдэг чинь хийсээд ирдэг юм! Хэзээ ирэх нь үл мэдэгдэх айхтар нууц зүйл шүү! Ах саяхан л, их зантай нь аргагүй, элдэв төлөвлөгөө зохиогоод л, энэ тэрийг бодоод л байсан шүү дээ. гэтэл бурхан нүд ирмэхийн зуурт л атгаад авлаа. Одоо харин эрлэгийн дансанд бичигдсэн нүглийнхээ тооцоог гаргана даа. Тэр данснаас тийм хялбар салахгүй дээ! 

	— Гэмшинэ биз дээ! 

	— Гэмшээсэй дээ! Би үүнийг л ерөөнө! Тэр над өшиж байхад би түүнийг ерөөж байна! Би хүн бүрд сайныг ерөөдөг хүн! Намайг үзэн ядагч нарт ч, намайг гомдоогч нарт ч би цөмд нь сайныг ерөөнө! Ах над даан ч дэндүү байсан л даа, тэгээд л бурхан өнчин ирүүлж л дээ! Би биш, бурхан шүү! Ээж ээ, ах аль хир зовж байна. 

	— Гайгүй... тааруу. Доктор үзээд зүгээр гэсэн гэж Арина Петровна худал хэллээ. 

	— Ашгүй дээ! Зүгээр, ээж минь! бүү шанал! Сэхэж ч мэднэ. Бид энд гуньж гутаад л байхад, ах маань ор дэвсгэр дээрээ чимээгүйхэн суугаад, сэхэл хайрласанд нь бурханд сүсэглэж байгаа ч байж болно. 

	Энэ бодол өөрт нь тааламжтай санагдахад Урвагч хи-хи-хи гэж инээгээд:

	— Ээж ээ, би тан дээр ирж яваа юм шүү гэж эхийгээ урамшуулан хэлээд, — Ээж минь, садан ёсоор байя! Хэнд ч өвчин тохиолдоно. Ямар ч гэсэн л ах шүү... тайтгаруулж зөвлөгөө өгч, юм хумаас мэдэлцэхийг, та зөвшөөрнө үү? гэв, 

	— Надаас зөвшөөрөл аваад яах вэ! Би ч бас гаднын хүн! 

	— За Ээж ээ! Өнөөдөр Баасан гараг хэрэв эс татгалзвал, над мацгийн хоол бэлтгүүлчих. Над их юм орохгүй. Жаахан давсалсан загас, мөөг, байцаа л байвал болно. Тэгээд би дээд давхарт очиж, ахтайгаа садан ёсоор... уулзъя, амжина байх. Биеийг нь эмнэхийн тулд бус харин сэтгэлийг нь эмнэхүйц ач тус хийе. Иймэрхүү байгаа хүнд сэтгэлийн дэмжлэг чухал. Биеийг бол эм тангаар засаж болно, харин сэтгэлд бол өөр янзын засал хэрэгтэй. 

	Арина Петровна татгалзсангүй бүлгээ, Яасан ч «үхнэ» гэдэг бодолд хөдөлшгүй итгэсэн тул эх нь орчин тойронд юу болж байгааг ажиглан, чагнан гөлөрч суух болсон ажгуу. Урвагч хоолойгоо засан, зөөлөн сандлаас босож бөгцийн (заримдаа дорой хүний байдал гаргаж, тэгж бөгцийдөг бөгөөд түүнийгээ аятайд боддог ажээ) Хөлөө чирч яваа харагдав. Давхар өрөөнд хувалзын ороод очихоор өвчтөний сэтгэл эвдэрч, аягүй бол үхэх нь түргэснэ гэж бодогдоно, энэ мэтээр санаа сэтгэл нь үймэрснээс хойш Арина Петровнагийн бие онц ядарч, улам элий балай болов. 

	Энэ үед Павел хачин зүдэрч хэвтэв. Давхар өрөөнд гав ганцаараа хэвтээ боловч байшин дотор жир бусын хөл үймээн болж байгааг сонсоно. Хаалга үүд пин пан хийж, гудмаар хөлийн чимээ гарах нь ямар нэгэн нууц явдал болж байгаа мэт санагдана. Заримдаа дуудаж хашхирах боловч хүн орж ирэхгүй болохоор нь арай гэж өндийгөөд чагнана. Хүн амьтан гүйлдэж, чанга чанга ярилцаж байснаа таг чимээгүй болно. Тэгэхэд нь айдас хүрмээр эвгүй санагдана, Нарны гэрэл хөшигний цаанаас муухан гялайна. Буланд байгаа бурхны өмнө зул бариастай болохоор заримдаа гэрэл нь сүүмэлзэж, өрөөний дотор улам харанхуй болно. Мухарт нь хачин сонин зүйл байгаа мэтээр тэр сүүдгэр булан руу ширтэн хэвтэнэ. Алт шармал гүнгэрваатай бурхан дээр зулын гэрэл тусахад харанхуйн дундаас амьд юм гараад ирэх шиг санагдана. Зулын гэрлийн сүүдгэнэхийн аясаар өрөөний таазанд туссан дугариг гэгээ нэг тодрон, нэг бүүдийн харагдана. Түүнээс доош бүрхгэр бөгөөд энд тэнд сүүдэр бүртгэнэнэ. Зултай булангийн хананд өлгөөстэй байгаа тэрлэгэн дээр мөн л сүүдэр бүртгэнэх нь хөдлөөд байх шиг болно. Ширтсээр байтал сүүлдээ тэр буланд байгаа юм цөмөөрөө хөдлөөд нэг тийшээ явах шиг болно. Павел ганцаардал доройтлын туйлд хүрээд чимээ аниргүй өрөөнд, барзайсан хар сүүдрийн дунд хэвтэнэ. Тэр олон сүүдэр нь зогсоо зайгүй л яваад байх шиг бодогдоно, Муухай зүүд мэт зэвүүн байдалд нүд нь бүлтийн, ам нь ангайн сүүдгэр булан руу гөлрөн ёолж хэвтэнэ. Тасалдуулан сөөнгөтөж ёолох нь нохой хуцахтай төсөөтэй байлаа. Шатаар авирах нь ч сонстоогүй үүдний өрөөнд ч хөлийн чимээ гараагүй атал, нэг мэдэхэд хүйтэн царайт Урвагч орны нь өмнө ирээд зогсож байлаа. Тэгэхэд, Урвагч сав саяхан нүдэнд нь сүүдгэнээд байсан харанхуй дотроос гараад ирэх шиг бодогдоно. Тэр буланд их бий... сүүдэр өчнөөн бий. Сүүдгэнээд л, яваад л байгаа... гэж санагдана. 

	— Яах нь вэ? Хаанаас ирэв? Хэн чамайг оруулав? гэж Павел зөн бэлгээр хашхираад дэрэн дээрээ гулдайн унав. 

	Урвагч орны нь өмнө зогсож царай руу нь харан, эмгэнэнгүй байдлаар толгой сэгсрэн, байдаг чадлаараа нялуун дуу гарган, 

	— Өвдөөд л байна уу? гэв. 

	Павел, юу болж байгааг ойлгохыг чармайх байдлаар таг дуугүй гөлөрнө. Гэтэл Урвагч бурхан тийш ойртон, босоо сөхрөн сууж, уярангуй дүр гаргаж, гурвантаа газар мөргөөд, дахин дэргэд нь ирж

	— За ах минь бос! Бурхан өршөөнө! хэмээн хэлээд зөөлөн сандалд сууж, нээрээ л бурхан агшин зуурт өршөөчих юм шиг баясгалантай царай гаргав. 

	Дэргэд нь сүүдэр биш, харин Урвагч ирээд байгааг бүр сүүлдээ, Павел ойлгов. Тэгээд дагжин чичрэх мэтээр бие нь гэнэт зарсхийлээ. Урвагчийн нүд гялганан, садан ёсоор харах боловч тэр харцанд нь одоохон хүзүүнд углаад татах «урхи» бийг Павел нэвт мэдэж байв. 

	Урвагч садан ёсоор даажигнаж:

	— Хөөрхий ах минь! та яасан их доройтоо вэ! Чи зориглож үз! Босоод л гүйчих! Туулай шиг дэгдчих, биднийг цовоо байна гэж ээж өхөөрдөг! Ээ харла! 

	— Хувалз чи зайл! гэж өвчтөн Павел чанга хашхирахад:

	— Халаг гэж ах минь! Би таныг энхрийлэн тайтгаруулж байхад та... юу гэнэ ээ! Аяа, ямар нүгэл бэ! Төрсөн дүүдээ ийм үг хэлэхэд хэл чинь яаж эвлэв! Маш ичгүүртэй хэрэг биш үү, ах минь! Байз би дэрий чинь засаад өгье. 

	Урвагч босож дэрий нь хуруугаараа хатгаж, яриагаа үргэлжилж;

	— Уухай даа! Одоо аятайхан боллоо! Маргааш болтол засахгүй байсан ч болохоор боллоо гэв. 

	— Яв... чи! 

	— Хөөрхий чамд өвчний бузар шингэжээ! Зан ааш чинь хувилж, хачин болжээ! Яв, яв л гэх юм би яаж явах юм? юм уумаар болбол би ус авчирч өгнө, зул засаж, тос нэмнэ. Чи жаахан хэвт, би жаахан сууя, нам гүм, аятай эвтэй байя, цаг өнгөрөх нь ч мэдэгдэхгүй! 

	— Хувалз чи зайл! 

	— Чи намайг харааж байна, харин би чиний төлөө бурханд наманчилна. Чи өөрөө ингэж байгаа биш, өвчнийхөө донгоор ингэж байгааг би мэдэж байна. Ах минь, би хүнийг уучилж сурчихжээ, би хүн бүрийг уучилдаг шүү. Жишээ нь, өнөөдөр чам руу ирж явтал замд нэг тариачин дайралдаад над муухай үг хэллээ. Яах вэ дээ! Бурхан өршөөг! Өөрийн л хэл бузартана биз! Тэгэхэд нь би уурлахын оронд түүний өмнөөс бурханд наманчиллаа. Нээрэн шүү! 

	— Тариачныг... луйвардаа юу? 

	— Хэн? би юү! үгүй ах минь, би луйвар хийдэггүй луйвар гэдгийг чинь шилийн хулгайч нар л хийдэг байх, би хууль зөрчдөггүй хүн шүү. Хүний морь манай өвсөнд орчихсон байвал би, чи явж шүүхээс асуу л гэж хэлнэ! Нэг хүний морь нөгөө хүний өвсийг идэж болно л гэвэл би за л гэнэ. Тэгж болохгүй! торгоно л гэвэл тэр л биз! Би хуулийг л дагана! 

	— Урвагч лүд, чи эхийгээ хөөж явуулсан шүү! 

	— Би бас л хэлэх үгээ хэлье, уурлавал уурла. чи дэмий юм ярьж байна. Хэрэв би христос шашинтан биш байсан сан бол... Чамтай эсэргүүцэлдэж чадах л байна. 

	— Эхийгээ чи хөөсөн, хөөж явуулсан! 

	— За боль боль! Чамайг арай тайван болох болтугай гэж бурханд залбирна аа... 

	Урвагч биеэ хэчнээн баривч, өвчтөний хараах нь асар их тул уур нь хүрч уруул ам нь шазганана. Гэвч бялдуучлах дуртай учраас нэгэн эхэлсэн хуурамч байдлаа өөрчилж үл чадна. Сүүлчийнхээ үгийг хэлэхийн тулд үнэхээр сөхрөн сууж, мөч шахам хугацаагаар гараа дээш сарвайн шивнэв. Дараа нь өвчтөний дэргэд ирж, тайвширсан (бараг амарсан) царай гаргаж, зөөлөн сандалд суугаад;

	— Ах минь, би тантай ажил явдал ярих гэж ирсэн юм сан даа. Та намайг хараагаад байх юм, гэтэл би таны сэтгэлийн тухай бодож байна. Та хэзээнээс хойш баярлаж үзээгүй вэ? хэмээлээ. 

	— Бурхан минь! Яасан зовлонтой юм бэ... Энийг зайлуулаач! Улита! Агаш аа! Хүн байна уу? гээд ёолов. 

	— За, за, за! тайвшир, ах минь энэ ярианд дургүйг чинь би мэднэ! Ах минь, та хэзээнээс тэнэг байсан, тэр л хэвээрээ байх нь ээ. Ийм байгаа үедээ сэтгэлээ засаж байвал л зүгээр сэн дээ ер! сэтгэл санаагаа аятай байлгах нь тун чухал сан даа, ах минь! Сүм хийд бидэнд ямар ач тустай вэ? Мөргөгтүн, сүсэглэгтүн л гэдэг, Бас тэгээд, Христосын шашинтан зовж тарчлахгүй, намуухан нас барна гэж номнодог, тийм биз дээ, ах минь! Одоо чамд лам залуулж авчраад, нүглээ гэмшин, үнэн сэтгэлээсээ хэрэгтэй сэн. За, за, Больё! Больё! Үнэндээ л тийм байгаа юм. 

	Павел, царай нь час улайж, амьсгаа нь бөглөн алдаж байна. Хэрэв энэ үед чадал тэнхээтэй байсан бол Павел тархиа хага дэлсэх байсан биз. 

	Урвагч, яриагаа үргэлжлүүлэн;

	— Эдлэнгийнхээ талаар та тушаал гаргачхаагүй биз? Ээ дээ, мөн ч сайхан эдлэн юм шүү дээ. Газар нь ч Головлевогийнхоос дээр; элсэрхэг хар шороотой! Бас гүйлгээт хөрөнгө чинь бий, ах минь, би юу мэдэх вэ дээ. Тариачдаа золионд өгсөн гэдгийг л мэднэ, өөр сонирхсон зүйл над алга. Харин өнөөдөр ирж явахдаа л Павел ах гүйлгээт хөрөнгөтэй байх даа! Түүнийхээ талаар тушаал гаргасан биз гэж л бодож явлаа! гэв. 

	Өвчтөн цааш харан амьсгалж ядна, 

	— Тушаал гаргаагүй юү? Маш сайн! Хууль ёсны шударга хэрэг болжээ. Харийн хүний хоол болохгүй. садан төрөлдөө л ноогдоно шүү дээ. Миний бие их доройтжээ. Өрөөсөн хөл байхгүй, Мөдхөн л үхнэ биз! Тэгээд л удахгүй хууль ёсоор хүний болох юманд би тушаал гаргаад ч яах вэ гэж боддог шүү. Харин ч сайхан юм! Хэл ам хэрүүл уруул, атаа жөтөөгүй хууль л мэднэ! 

	Ингэж шалгаах нь их хэцүү байлаа. Амьдаараа авслуулчхаад бие нь хөшчихөөд мэдээтэй эрхтэн байхгүй болчхоод байгаа үед хүүрэн дээр нь хувалз хүрч ирээд хараал тавиад байх мэтээр Павелд бодогдоход;

	Яваач ээ бурхан минь... яваач! хэмээн, бүр сүүлдээ гуйж эхлэв. 

	— За, за за! Тайвшир! Одоо явлаа! Чи над өшөөтэйг би мэднэ. Төрсөн дүүдээ өшнө гэдэг чинь нэн ичгүүртэй хэрэг шүү! Харин би өөрт чинь их хайртай! Павел миний өмнө буруутай боловч би түүнд хайртай гэж би хүүхдүүддээ ярьдаг юм! Та тушаал гаргаагүй байгаа юм шив дээ, их сайн байна, ах минь! Садан төрөлгүй ганц бие хүний хөрөнгийг амьд байхад нь амьтан хүн үрэн таран хийчихдэг ч удаа бий. Юу? юу? гэнэ ээ? Би чамд тойвтой байна гэнэ ээ? За, за, тийм ч байх, би явъя! Харин бурханд мөргөөд орхиё! 

	Босож алгаа хавсран, яаруу шивнээд:

	— Ах минь, баяртай! Битгий санаа зов! Тавтай амар, бурхан өршөөх юуны магад! Ээж бид хоёр ярилцъя, арга чарга олдож мэднэ! Ах минь, би өөртөө жаахан давсалсан загас, мөөг, байцайхнаар мацгийн хоол бэлтгүүлчихсэн. би явлаа, уучлаарай! Юу? Бүр тойвтой байна гэнэ ээ? Аяа, ах минь! За, за, би явъя гайгүй! Ах минь, битгий л санаа сэтгэлээ зовоож үзээрэй, харр... хурр... гэтлээ хурхираад унтаж амар! гэж тохуурхан хэлж нуршаанаа төгсгөж, явахаар шийдлээ. 

	— Хувалз за! хэмээн араас нь хяхар чанга дуугаар хашхирахад Урвагчийн нүүрнээс гал ноцох шиг болсон ажгуу. 

	 

	* * *

	 

	Профирыг Павелтай юм шалган ярьж байх зуур доод давхарт эмэг эх Арина Петровна нь багачуудыг тойруулан суулгаад (шалган турших зорилгоор) тэдэнтэй ярилцахдаа их ач хүү Петягаасаа асуусан нь:

	— За, чи цаашдаа яах санаатай байна? гэв. 

	— Яах ч санаа алгаа эмээ, ирэх жил цэргийн дарга болно. 

	— Чадах юм уу даа? Хэдэн жил л тэгж ярилаа! Шалгалт нь хүнд юм байх даа, бурхан минь! 

	— Эмээ, энэ чинь «анхны мэдэгдэхүүнээр» эцсийн шалгалт өгч байгаад, уначихсан юм. Бурхан гэж юу вэ? гэж ламын асуухад: бурхан бол хий юм... лам ч бас хий юм... гэж хариулсан юм гэнэ бил ээ. 

	— Ээ хөөрхий, тэх гэж дээ! Чи чинь яаж байгаа нь тэр вэ? Тэрий чинь энэ хоёр өнчин хүүхэд ч мэднэ байх! 

	— Мэдэлгүй яах вэ! Бурхан бол үл үзэгдэх савдаг юм... гэж, Аня мэддэгээ гайхуулан өгүүлэв. 

	— Бурхныг үзсэн хүн нэг ч байхгүй гэж Люба хөндлөнгөөс хэллээ. 

	— Бүхнийг дагуулан, бүхнийг баясган, бүхнийг дийлэн, газар сайгүй оршигч савдаг юм хэмээн Аня нэмж хэлэв. 

	— Бурхан чам ээцэ өөр очиху хүмүүн над байна уу, бас бурхан чам ээцэ зугтах уу газар над байна уу? тэнгэр дор хөөрвөөсү ч тэндэ чу буй, там дор унаваасу ч тэндэ чи буй... 

	— Уухай даа, ингээд л хариулчихсан бол өдийд чи мөрөн дээрээ тэмдэгтэй байх сан даа. За Володя чи яах гэж байна? 

	Володя, царай нь улайн дуугүй сууна. 

	— Бас л «лам ч хий юм» гэх байх аа даа! Аяа багачууд минь! харахад ийм сэргэлэн боловч эрдэм номд маруухан байх аа даа. Эцэг чинь дүрсгүй л байсан даа. Одоо та нарт ямар вэ дээ? 

	— Хэвээрээ шүү, эмээ. 

	— Зоддог уу? Зодоо хийхээ больсон гэж би сонссон тийм үү? 

	Багассан, тэгсэн ч л... Тойв болох нь л хэцүү дээ. 

	— Үүнийг би мэдэхгүй ээ. Эцэг нь яагаад тойв болдог бил ээ? 

	— Их тойвтой шүү, эмээ минь асуухгүйгээр гадаа гарч ч болохгүй, ямар нэгэн юм авч ч болохгүй... ёстой хэцүү! 

	— Асууж байхаа яасан юм! Хэл чинь тасарч уначих гээд байх юм уу! 

	— Больё чи минь, Нэг л үг дуугарчихвал ер салахгүй. Байз, хүлээ, аяар, зөөлөн... гээд л нуршиж гарна, даан ч уйтгартай ярьдаг юм шүү, эмээ! 

	— Эмээ, аав үүдэнд зогсоод, бидний үгийг чагнадаг юм. Харин саяхан Петя л нэг чадсан... 

	— «Уухай, муусайн төрхгүй мондиуд! Яана гэнэ ээ? 

	— Зүгээр ээ. Би аавд үүдэнд зогсож үг чагнах чинь бүтэлгүй явдал шүү. Аав минь, нэг л мэдэхэд хамраа хаалганд дэлсүүлнэ шүү!»гэж хэлэхэд аав: «За за! Зүгээр зүгээр! би санамсаргүй тэгсэн юм!» гэсэн шүү... 

	— Эмээ, саяхан аав цэцэрлэг дотроос алим олоод малгайдаа хийчихээр нь би аваад идчихсэн. Аав дараа нь эрж эрж, хүн бүрийг байцсан шүү. 

	— Яагаа юм бол! Тийм л их харамч болчихсон юм байх даа? 

	— Үгүй ээ, харамчдаа ч биш... дэмий юм хөөцөлдөх дуртай юм. Аав бичгийн цаасыг ч нууна, модноос ойчсон үрийг ч эрээд л байдаг юм... 

	— Аав өглөө болгон өрөөндөө ном уншаад, дараа нь бидэнд яах аргагүй хатчихсан балин өгдөг юм! Бид харин нэг сайн чадсан юм: балин нь хаана байдгийг мэдэж аваад, оройг огтолж авч, доторх зөөлний нь тостой нь ухаж авчхаад, буцаагаад тавьчихсан! 

	— Тэгвэл та нар ч бас бүтэлгүй амьтан юм аа! 

	— Үгүй ээ, та бод л доо, маргааш нь аав гайхшаа барсан шүү! Балин нь тостойгоо байдаггүй! 

	— Та нарыг ч урж гараа биз дээ! 

	— Гайгүй... муусайн шулмууд! гэж хэлээд байгаа юм шиг царай гаргачхаад л өдрийн дуусан шүлсээ хаяад байсан. Бид ч гэмгүй царайлаад л байлаа. Аав танаас айдаг юм шүү! 

	— Надаас юу гэж айх вэ... Би ямар мануухай биш! 

	— Нээрэн, айдаг юм. Таныг хараана гэж айдаг юм. Хараалаас ухаан алдчихдаг юм шүү! 

	Арина Петровна бодол бодов. Нээрэн... хараагаад байвал яах бол? гэдэг бодол эхлээд төрлөө. Юу ч гэсэн баахан хараал тавиад үзье... гэж бодогдлоо. Дараагаар нь: Урвагч яаж байгаа бол? Дээд давхарт ямар ов мэх гаргаж байгаа бол? Яаж могой шиг гүрвэлзэж байгаа бол? гэдэг хамгийн гол асуудлын тухай бодол төрөв. Бүр сүүлд нь нэгэн сайхан бодол ухаанд нь ороод ирлээ. 

	— Володя! Хонгор минь, чи хөнгөнөөрөө гүйж очоод, тэдний үгийг сэм чагнаад ирээч хэмээв. 

	— Тэгье ээ, эмээ ээж ээ. 

	Володя гэтэн явсаар хаалгаар далд орлоо. 

	— Та нар өнөөдөр юунд ирээв? хэмээн Арина Петровна Петягаас хоргооход:

	— Эмээ минь, бид эртнээс аваад ирэхийг завдаж байсан юм, гэтэл өнөөдөр Улита эгч бие хүн явуулж доктор ирж үзсэн, маргаашаас үхнэ байх гэж хэлүүлсэн байна бил ээ. 

	— За хөрөнгийг нь өвлөх тухай юм ярилцаж байна уу? 

	— Эмээ минь, тэр тухай бид өдөржин ярьдаг. Аав, өвөг эцгээс өмнөх юмыг ч ярьсан хэвээрээ л байх юм... тэр ч байтугай Гунигт тосгоныг дурсдаг юм. «Нагац эгч Варвара Михайловна үр хүүхэдгүй байсан бол Гунигт манайд ирэх байсан юм! Ямар ч амьтнаас олсон хүүхдүүд юм бүү мэд, за яршиг, хүний мууг дуудаад ч яах вэ? Өөрийнхөө толгой дээр байгаа тэмээг үзэхгүй байж, хүний толгой дээр байгаа өвсийг үзнэ гэгч болох нь...» гэдэг юм. 

	Хараач та минь! Нагац эгч нь ч хань нөхөртэй байсан юмаа, Ямар байсны нь нөхөр нь мэднэ ээ! 

	— Нээрэн шүү, эмээ. Бас тэгээд Гунигтын хажуугаар өнгөрөх бүрдээ л тэгж ярьдаг юм. Бас эмгэн Наталья Владимировнаг Гунигтаас авсан юм, тэр тосгон Мөргөнд хамаарах ёстой шүү, учир нь: нас барсан эцэг түүнийг эгчийнхээ инжинд өгчихсөн юм! Гунигтад ургасан амтат гуа хэчнээн сайхан бэ! Бараг хорин фунт хүрэх байх! гээд л ярьж байдаг юм. 

	— Хорин фунт амтат гуа байдаг гэж би л сонсоогүй юм байна! Ингэхэд ер нь Царстын талаар ямар саналтай байх юм? 

	— Мөн л тиймэрхүү яриатай байдаг юм. Тарвас амтат гуа зэрэг нь ч... гайгүй хэвтэнэ ээ! Харин сүүлийн үед аав «За хүүхдүүд минь, Павел ахынхаа хөрөнгийг аль хир их гэж бодож байна, та нар?» гэж асуудаг болсон юм. Эмээ минь, аав аль хэдийн бүх дансыг бодчихсон: золионы зээлд хэчнээн, эдлэн нь зээлийн зөвлөлийн барьцаанд хэзээ орсон, хэдий чинээний өрийг төлсөн... Бүх тооцоог нь бодсон цаасыг нь бид үзсэн, тэгээд бид тэрий нь авчихсан шүү, эмээ... Тэр цаасныхаа хойноос аав бүр сэтгэл мэдрэлийн өвчтэй болчих шахсан! Ширээндээ хийчихээр нь бид аваад шүүгээнд хийчихдэг юм, шүүгээнд хийгээд цоожилчихоор нь бид түлхүүр тааруулж аваад балин руу нь шургуулчихдаг юм... Нэг өдөр аавыг халуун усанд орох гээд усны өрөөнд ороход нь нөгөө цаас нь усны өрөөний хөндөл модон дээр хэвтэж байсан ч удаа бий! 

	— Танайхан ч их зугаатай байдаг улс юмаа! 

	Володя хүрч ирлээ, цөм түүн тийш харлаа. 

	— Үг нь огт дуулдахгүй юм аавын: «зовж тарчлахгүй, намуухан нас барна» гэж хэлэхийг нь л сонслоо, тэгтэл «хувалз чи зайл!» гэж ах Павел хашхирлаа хэмээн Володя шивнэн хэлэв «Тушаалын» талаар... юм сонсоогүй юу? 

	— Ярьж байна, учир олдохгүй юм. Эмээ минь, аав үүдийг нь тун сүрхий хаасан байна. Дүнгэр дангар гэх нь л дуулдах юм. Дараа нь ах: «Зайл!» гээд л гэнэт хашхирах юм. Би ч бушуухан л наашаа гүйчихлээ! 

	— Ядаж энэ муусайн өнчин зээ нартаа... гэж хэлээд Арина Петровна бодолхийлэн сууна. 

	— Эмээ минь, хэрэв аав авах юм бол өөр хүнд яасан ч өгөхгүй. Тэр ч байтугай бидэнд өв үлдэхгүй байх гэж би боддог шүү гэж Петя хэлэв. 

	— Юмаа авсандаа аваад орохгүй биз дээ! 

	— Тэгэх ч үгүй л дээ, Нэг л арга бодоод олчихно л доо. Тун саяхан аав нэг ламтай ярихдаа: «лам минь, хэрэв Вавилон байшин17 бариулбал хэдэн янчаан орох вэ? гэж асууж байна бил ээ. 

	— Зүгээр л... саваагүйтэж тэгсэн байлгүй дээ... 

	— Үгүй шүү, эмээ минь, өөрт нь нэг зураг төсөл байдаг юм. Вавилон байшингийнх биш ч гэсэн Афон18 барьж өргөл болгох төсөл байх, юу ч л гэсэн бидэнд өгөхгүй! 

	— Эмээ ээж ээ ахыг үхэхээр аавын эдлэн их болно биз? гэж Володя саваагүйтэн асуув. 

	— Хэн нь өрсөж үхэхийг бурхан л мэдэж байгаа байх даа. хүү минь. 

	— Үгүй ээ! эмээ ээж ээ, аав таамаглаж байгаа байх аа, саяхан бид замдаа Царстын хонхорт хүрч ирэхэд аав малгайгаа авч наманчлаад: «Бурхан өршөө, энэ нутаг манайх болно!» гэж явна бил ээ. 

	— Эмээ минь, аав бүгдийг нь хуваарилчихсан шүү. Хэсэг ой хараад: «Энэ мөн ч эзэгнэж ханамгүй сайхан ой шүү!» гэж хэлсэн. Дараа нь хадлангийн талбай харчхаад: «ёстой л хадлан юм даа! хараач, нуруулдсан өвс тахилын цөгц шиг ярайж байна! Урьд энд морин завод байсан юм!» гэж байна бил ээ. 

	— Тийм ээ, хүүхдүүд минь, ой мод, хадлангийн талбай цөм танайх болно! Бурхан минь! Шатан дээр хөлийн чимээ гарав уу даа! гэж хэлээд чавганц санаа алдахад:

	— Чимээгүй бай, эмээ минь! Аав байх... үг чагнана шүү. 

	— Дуугүй болцгоолоо. Дэмий сандарсан ажээ. Арина Петровна санаа алдсаар аман дотроо: «Аяа, хүүхдүүд минь!» гэж шивнэв. Профирын багачууд Аня, Люба хоёрыг барьж идэх гэж байгаа мэт харцаар цэхлэн ширтэнэ, наад хоёр дув дуугүй атаархан харна. 

	— Дүү нар минь жүжигчин Лотарыг үзсэн үү? гэж Петя асуув. 

	Аня, Люба хоёр, түүхээс асууж байна уу, газар зүйгээс асууж байна уу гэсэн байдлаар өөд өөдөөсөө харцгаав. 

	«— Үзэсгэлэн гуа Елена19» дээр Еленад тоглодог шүү дээ:

	Аа тийм... Елена гэдэг чинь Парис биз дээ? «Залуу, сайхан байхдаа дагинасын сэтгэлийг булаадаг...» Мэднэ! Мэднэ! гэж Люба баясан хэлэв. 

	— Тийм ээ, тэр чинь мөн ч сайхан дуулна шүү! 

	— Саяхан, манайд доктор «тун сүрхий» дуулж байсан. 

	«— Тун сүрхий» дуулдаг хүн чинь талийгаач Лядова20 даа... Маш сайхан дуулж байсан юм даа, дүү минь. Нас барахад нь хүүрийг нь мянга хоёр хүн дагаж явсан юм гэнэ бил ээ... Улс амьтан хувьсгал үүсэж байна гэж бодсон юм байх! 

	— Чи чинь театрын тухай л шал шал гээд байх? шив? Хүү минь... энэ хоёр чинь театр хэсэх улс биш, харин сүмд л очно... гэж Арина Петровна хөндлөнгөөс хэллээ. 

	— Эмээ ээж ээ, биднийг та сүмд чөдөрлөх гээд байна аа даа! гэж Аня гомдоллов. 

	— Дүү нар минь бид та нарыг сүмд суулгалгүй Петербургт аваачна! Би та нарт тэнд их юм үзүүлнэ. 

	— Хүү минь, энэ хоёрыг цэнгэл хөөлгөхүй, буян ном дагуулна гэж Арина Петровна албадангуй байдлаар хэллээ. 

	— Эмээ минь, энэ хоёрыг бид Сергийн чөлөөгөөр омголон морь унуулаад давхиулна, тэр л харин буян болох байх! 

	Үүнийг сонсоод өнчин багачуудын нүд нь гялалзан, хамрын нь үзүүр улайв. 

	— Сергийн тэнд ном сайхан уншдаг юм гэнэ бил ээ! гэж Аня хашхирав. 

	— Тийм шүү, дүү минь. Ариун номыг аав ч тэгж аялж чадахгүй. Тэгээд дараа нь бид та хоёрыг бүх бичээч, түшмэлийнхнээр оруулна. 

	— Дүү минь, бид та нарт юм бүрийг зааж өгнө! Петербургт бүсгүйчүүд маш олон бий. Гутлынхаа өсгийгөөр газар тор тор хийлгээд л гуйж явцгаадаг юм. 

	— Тийм юманд сургах гэж үү! Болиорой та минь ээ, бурхан минь... мөн ч багш нар юм даа! Тааруухан ч юм зааж өгөх нь дээ! Павелыг нас барахаар; би энэ хоёрыгоо аваад Хотьковт очно... тэгж л амьдарна даа! 

	Та нар юунд дандаа олиггүй юм ярьж байдаг юм! гэж, нэг хүн үүдэнд гэнэт дуугарав. 

	Яриандаа болоод, Урвагчийн сэмхэн гэтэж ирэхийг огт мэдсэнгүй! Урвагч уйлан, толгойгоо ганзагалан, царай нь зэвхийрэн, гараа элгэндээ наан, аман дотроо шивнэнэ. Хэсэг зуур бурхан хайснаа, олж хараад түр зуур мөргөн бишрээд;

	— Муу байна, аяа юутай муу вэ хэмээн эцэс сүүлд нь хэлээд эхийгээ тэврэн авлаа. 

	— Бүтэхээ байлаа гэж үү? 

	— Тун ч муу байна, ээж минь... урьд ямар цовоо хүн байсны нь санаж байгаа биз дээ! 

	— Цовоо байсны нь би л санахгүй юм! 

	— Аяа, ээж минь яалаа гэж дээ, бүү тэгж ярь даа! Павел дандаа... корпус21 төгсөөд гарч байхдаа цэх шулуун биетэй, өргөн цээжтэй, шавхийсэн залуу байсан нь одоо нүдэнд харагдах шиг болж байна... тийм Хайрт ээж минь! Бид цөм л бурхны авралыг дагана! Өнөөдөр ч яах вэ, эрүүл, чийрэг, аятайг эдэлнэ, амттайг иднэ л гэж байх юм, гэтэл маргааш... 

	Тэгээд гараа сэгсрэн, уярангуй царай гаргав. 

	— Ядаж, юм ярьж байна уу даа? 

	— Бараг үгүй байна, харин «Дүү минь, баяртай» л гэж хэллээ. Бүтэхээ байлаа л гэж бодчихоод байгаа бололтой юм. 

	— Хүн ч биеийнхээ байдлыг ч гадарлана л даа! 

	— Үгүй ээ ээж минь, тэр ч яах вэ. Би совингийн нь ярьж байна, совин гэж байгаа юм. Үхэх хүн хэзээ үхэхээ анддаггүй юм. Харин нүгэл ихтэй хүнд л совин байдаггүй юм гэнэ бил ээ. 

	— За, за! «тушаалын» талаар юу ярив. 

	— Үгүй ээ. Нэг юм хэлэх гэхээр нь би хорилоо. Тушаалын тухай яриад яах юм! Ах минь, та эдлэнгээ өгвөл би баярлана, өгөхгүй ч гэсэн би танд буян үйлдэнэ! гэж би хэллээ. Ээж минь, амьд байх сан гэж ах минь үнэхээр бодож байна шүү! мөн ч өрөвдмөөр байна шүү! 

	— Амьд байх дургүй хэн байх вэ! 

	— Ээж ээ, би өөрийнхөө тухай хэлье. Хэрэв бурхан над элчээ ирүүлэх юм бол би ч гэсэн л үхмээр байна шүү! 

	— Бурхны элч ирвэл ч яах вэ, харин чөтгөрийн элч ирвэл яана? 

	Хоолноос өмнө, хоолны үеэр, хоолноос хойш иймэрхүү л яриатай байцгаалаа. Арина Петровна эгдүү нь ихэд хүрэх тул сандал дээрээ тогтож ядан сууж байв. Профирын шал шал гээд байхад, хараал тавиад гарвал яах бол? гэж тэр бодож байлаа. Гэвч эхийн нь сэтгэл шуурга мэт үймэрч байгааг тэр огт ажиглахгүйгээр, далан хэлээ ажиг ч үгүй сунжруулан дэлгэж, эхдээ яршиг болж байв. 

	Арина Петровна: «хараая! хараая! хараая!» гэж аман дотроо улам бүр эрс шийдвэртэй давтан хэлж байсан бүлгээ.

	 

	* * *

	 

	Өрөөнүүдээр арц хүжний үнэр ханхлан, ном унших чимээ байшингаар дүүрч, нас барагч лугаа салах ёс гүйцэтгэхийг хүсэгчид орон гаран зөрөлдөж байна. Амьд байхад нь өчүүхэн ч анхаардаггүй байсан атлаа, нас барчихаар нь цөм харамсаж байна. «Хүнийг гомдоож байгаагүй», «Хүнд хатуу ширүүн загнаж байгаагүй», «Хүнийг хялайж харж байгаагүй» гэх зэргээр дурсан ярилцана. Энэ байдлыг нь амьд байхад нь дутагдалд тооцож байсан бол одоо нас барахаар нь сайн талд тооцох бөгөөд оршуулгын ёслол гүйцэтгэж байх үед «сайн эзнээ» алдсан байдал ажиглагдаж байлаа. Талийгаач эзнийгээ элэг барьж, хааяа, өөрийг нь хохируулж байсан... номхон эзнээсээ ингэж түргэн хагацна байх гэж ер санаагүй юм, дандаа л амар тайван байх юм бодсон чинь, ингээд гэнэтхэн өнгөрдөг байна шүү... тэр байдлыг дутуу ойлгож байж дээ, нөхөд минь, одоо л тэнэгээ мэдэж авъя! гэж хэлж байгаа хүмүүс өдий төдий байв. Нэг тариачин Урвагчид гурван янчаан авчирч өгөөд:

	— Би талийгаач эзэнд өртэй байсан юм. Данс тэмдэглэлд байхгүй ч гэсэн би өгнө! гэв. 

	Урвагч янчааныг авч, тэр тариачныг сайшаагаад, өгсөн гурван янчаанаар нь «Мөнх зулын» тос авна гэж хэллээ. 

	— Найз минь, чи ч харна, хүмүүс ч. харна, талийгаачид ч буян болно. Талийгаач хойд насандаа чамайг ерөөнө! Чиний санаа ч үгүй байхад бурхан чамайг таална! гэж өөр нэг тариачин өгүүлэв. 

	Талийгаач эзнийгээ хүмүүс үнэлэн дурдахдаа зүйрлэлийг бүдэг өгүүлсэн нь лавтай. Урвагчид тэд өшөөтэй юм. Урвагч дэндүү жижиг зүйлээр хөөцөлдөж, хэтэрхий тойв болдог учраас түүнийг хялайхгүй хүнгүй бүлгээ. Тэр ч байтугай ялихгүй бага газрыг түрээслэх гэж оролдоно. Хамжлагат тариачинд олгосон алгын чинээ газраасаа ба ажилгүй өнгөрөөсөн өчүүхэн хугацааны төлөө амь тавин тэрхэн дор нь шүүхээр заргалддаг ажээ. Ерөөсөө тэгж хэл ам хийж явдгийг нь хэн бүхэн мэдэх болсон учраас шүүхийн байгууллага мэдүүлсэн хэргийг нь ялган шүүлгүйгээр хүчингүй болгодог болж, өөрийг нь хохируулдаг болсон бөгөөд тариачин нь эрэмшин давраад ажил хийх нь оронцог төдий болжээ. «Агтын хариу жилдээ, аяганы хариу өдөртөө» гэгчээр зэргэлдээ орших Мөргөн тосгоны эзэн чухам ямар хүн болохыг нь цөмөөрөө мэдэх болсон ажгуу. «Нэр хугарахаар, яс хугар» гэгч нь тэр юм. Бялдуучлалаар далдлагдсан муу санаагаараа, муу санаагаар ч үл барам төрөлхийн цэвдэг сэтгэлээрээ бусдыг дандаа мухар сүсгийн дүвчигнэлээр нь айлгах бөгөөд заримдаа нүдээ дээш хялайн, алгаа хавсран, хар хувцас өмсөөд авсны дэргэд зогсож байхад нь (Урвагчид өөрт нь «айлынхан» хэмээгдэн маш аятайгаар нэрлэгдсэн) айлын нь хүмүүс жийрхэж бүслэхийгээ хүртэл тонгойн мөргөдөг байсан юм. 

	Талийгаачийг оршуулаагүй гэртээ байхад нь гэрийнхэн нь аяархан гэтэн явж, хоолны өрөө рүү шагайж (тэр өрөөнд хоолны ширээн дээр австай нь тавьсан байв), толгой сэгсрэн шивнэлдэнэ. Урвагч дөнгөж амьдын төдий байгаа хүн болон баашилж, гудмаар хөлөө чимээтэй чирэн, «талийгаач» дээр орж, уруу царайлан авсны нь бүтээлгийг засан, цагдаагийн байгууллагын бүртгэл зохион тамга дарж байгаа төлөөлөгчтэй шивнэлдэнэ. Петя, Володя хоёр авсны хажуугаар гүйлдэн, зул өрж, асааж, бойпор мойпор зөөнө. Аня, Люба хоёр нулимсаа асгаруулан, лам нарыг дагалдан цангинасан хоолойгоор ерөөл уншилцана. Хар хувцас өмссөн зарц хүүхнүүд, нус нулимсанд түлэгдэж улайсан хамраа урд хормойгоороо арчина. 

	Арина Петровна, Павелыг нас бармагц өрөөндөө ороод дотроос нь түгжчихжээ. Одоохон нэг шийдвэр гаргах ёстой байсан тул түүнд уйлах ч бололцоо алга байлаа. Царстад ч... «яасан ч байхгүй юм шүү!» тэгэхлээрээ: дээр цагт хүндгүй охин Аннадаа тастаж өгсөн (өнчин зээ нарын) эдлэн байдаг Шатанхай гэгч эдлэн рүү явах ч юм уу гэж бодогдоно. Энэ бодол толгойд нь орсноос хойш, Урвагчийн гарыг үүрд харахгүй болсон мэт болж сэтгэл нь нэлээд тавигдлаа. Таван хувийн орлогыг тайвнаар бодож үзэхэд өөрийн нь түм таван мянга, өнчин багачуудын түм таван мянга, бүгд гурван түмэн янчааны хөрөнгөтэй байв. Тэгээд Шатанхай дахь байшинг засахад хэчнээн янчаан орохыг тавтай гэгч нь бодож гаргалаа. 

	Дараагаар нь тэндхийн даамлыг дуудуулахаар хүн яаралтай илгээж мужаан хөлслөх, Царстад хөсөг ирүүлж өнчин багачуудын юмыг авах талаар зохих тушаал өгөөд, Царстад хувьдаа зөөлөн тэрэгтэй байсан тул тэрэг хөллө! гэж хэлээд юм хүмээ эмхлүүлж гаргалаа. Урвагчийг үл үзэн ядна, үл түшиг шаана; тэгэвч ойртож чадахаа больсон ажээ. Тэр ч байтугай, өнөөдрөөс эхлээд Павелынхаас бус Урвагчийнхаас хоол иднэ гэж бодохоос хоолой руу нь хоол орохоо больжээ. Профир хайрт эхтэйгээ юм ярихын тулд өрөөний нь хаалгыг хэд дахин татсан боловч (явах гэж байгааг нь сайн мэдсэн атлаа, мэдээгүй байгаа хүн болж орох гэж) Арина Петровна түүний орохыг дургүйцэж:

	— Яв, хүү минь, яв. Би завгүй байна гэжээ. 

	Нөгөөдрийн нь маргааш болоход Арина Петровна явахад бэлэн, ян тан болчхоод байв. Павелыг ёсолж төрлөж оршууллаа. Түүнийг оршуулахад Урвагч яг л эхийнхээ бодож байсан шиг авирлав. Хүүрийг нь нүх рүү оруулахад яг л: «Ах минь, баяртай!» гэж хэлээд, дараа нь Улита руу харж:

	— Бэрээсэйгээ мартчихав даа! Хоолны өрөөнд цэвэр бүтээлэг дэвсээрэй... Гэрт нь бас ёслол хийнэ шүү! гэв. 

	Оршуулгын дараагийн ёслолын цайллагад гурван лам оролцов. Лам нарт үүдний өрөөнд тусгай ширээ заслаа. Арина Петровна өнчин багачуудынхаа хамтаар аяны хувцастай байхад нь Урвагч хараагүй янзтай байв. Профир зоогт ойртож очоод, толгой ламыг манз зоогоор дайлаад, дараа нь лам нарт ба өөртөө архи хундагалж эмгэнэлтэй царайлан:

	— Талийгаачийгаа мөнхөд дурсаж явъя! Аяа, ах минь! Биднийгээ чи орхилоо! Тан шиг хүн олон байх болтугай. Та биднийгээ даан ч ингэж өнчрүүлэх гэж дээ! Их муу байна! гэв. 

	Ингэж хэлээд, наманчлан байж архиа уув. Дараа нь дахин наманчлаад, жаахан түрс авч үмхэн, дахин наманчилж, загас амсаад:

	— Ламтан зооглоцгоо! Энэ бүхэн маань талийгаач ахын нөөц шүү дээ! Идэж уух дуртай хүн байсан юм! Өөрөө ч хоолонд сайн, бусдыг дайлах ч дуртай хүн байсан юм. Чааваас даа; ах минь, ах минь! Биднийг ингэж өнчрүүлэх гэж дээ! Яасан голгүй хүн бэ! гэж байв. 

	Яриандаа болоод эхийгээ ч мартаж орхижээ. Загасаа идэж дуусгаад, хоосон халбагаа амандаа хийчих шахахдаа л эхийгээ санаж:

	— Ээж минь, хөөрхий минь! Би бас тэнэг шүү, огт анзаарсангүй, нүгэл байгаа даа, та минь! Ээж минь! Зоог ид! Энэ сархиагаас ид! Царстын сархиаг ч алдартай сайхан шүү дээ! 

	Тэгэхэд нь Арина Петровна дөнгөж толгой дохих төдийгөөр хариулав. Зөвхөн ихэд шохоорхонгуй чагнаж суулаа. Залуу цагаасаа өөрөө мөн иймэрхүү явсаар, ийм хуурмаг аашлахад оролцсоор ирсэн боловч урьд өмнө үзэж хараагүй шинэ сонин инээдмийн жүжиг үзэж байгаа юм шиг санагдаж байсан ажгуу. 

	Хоол идэж эхлэх үед эх хүү хоёр найр тавилцан зөрөв. Урвагч нь эхийгээ гэрийн эзний байранд суулгах гэж зүтгэв. Эх нь татгалзаж эгдүүцэн байж хэлсэн нь

	— Больё доо! Эзэн нь болж байгаагаараа чи л аль дуртай газраа суу! 

	— Та эзэн! Ээж ээ, та хаа ч эзэн! Мөргөнд ч, Царстад ч..! хэмээн Урвагч итгүүлэхийг хичээнэ. 

	— Байя даа чи минь! Чи л суу! Эзэн нь болох тавилантай газраа би өөрөө мэдээд суучхаж чадна! Харин энд бол чи эзэн нь, тэгэхээрээ чи суу! 

	— Тэгвэл ингэе! Ах маань бидэнтэй хамт байгаа юм гэж бодоод, эзэнгүй аяга, таваг, халбага, сэрээ тавьчхаад өөрсдийгөө гийчид гэж үзье! хэмээн Урвагч нялганалаа. 

	Тэр ёсоор нь болголоо. Шөлтэй хоол аягалж байх зуурт Урвагч, ёсорхог зан гаргаж, лам нартай ярьж, гол анхаарлаа толгой ламд хандан:

	— Сүнс мөнх гэдэгт хүмүүс итгэдэггүй бололтой... би бол итгэдэг хүн! гэхэд:

	— Галзуу амьтдын л яриа биз! хэмээн толгой лам хариулав. 

	— Галзуу амьтдын үг биш ээ, тийм шинжлэх ухаан бий бололтой. Хүнд сүнс байхгүй... үхэхээрээ л өнгөрдөг юм гэдэг юм байна! 

	— Шинжлэх ухаан дэндүү олон болчхоод байна, хэтрэх вий дээ ер! Шинжлэх ухаанд итгэх атлаа бурханд итгэхгүй юм. Энэ муусайн тариачид хүртэл эрдэмтний үгээр донгосох гээд байх болжээ. 

	— Тийм шүү лам минь, яах аргагүй үнэн. Эд бас эрдэмтэн болох юм гэнэ! Хачин юм: идэх хоолгүй байтлаа сургууль байгуулах гэдэг амьтад байх юм... саяхан тэднийг яллалаа шүү дээ. 

	— Одоо чинь юм бүхэнд л шинжлэх ухаан гэдэг болжээ. Урьд бол сүмд очоод мөргөчихвөл л хүссэн бүгдийг нь бурхан хайрлачихдаг байлаа. Хувин хэрэгтэй л бол хувин өгдөг. Бороо хэрэгтэй л бол бороо оруулдаг байсан шүү дээ. Бурхан юуг ч бүтээнэ. Гэтэл шинжлэх ухааныг дагах болсноос хойш л эрэмбэ цаг гэж байхаа болилоо. Тариа тарих гэхээр ган болж өвс хадах цагаар бороо ордог болов. 

	— Ёстой үнэн дээ, лам минь, энэ шиг үнэн юм байхгүй. Урьд бурханд мөргөдөг байхад газар сайн гардаг байлаа. Одоогийнх шиг биш л дээ, зуу дахин илүү ургац гарч байсан юм. Ээж санаж байгаа л байх. Ээж ээ, та санаж байгаа биз дээ? гэж Урвагч эхийгээ яриандаа оролцуулах бодлоор эхдээ хандаж өгүүлбэл:

	— Манай энд тийм ургац гардгийг би л дуулаагүй юм байна. Чи үлгэр домогт уншсан юмаа яриад байх шиг байна гэж тоомсоргүй хэлэв. Эхийнхээ хэлснийг сонсоогүй царайгаар:

	— Тийм тийм, бурханд итгэхээ больжээ. Бас сүнс байдгийг мэдэхгүй атлаа... Хоол идэх дуртай юм! гэлээ. Толгой лам Урвагчийн үгийг зөвшөөрч:

	— Ёстой л тийм, ууж идэхээс өөр юм мэдэхээ больсон юм! гэж хэлээд дурслын бялууг таваг дээр тавихын гулд нөмрөгийнхөө ханцуйг шамлав. 

	Цөмөөрөө шөлтэй хоол идэж, хэсэг зуур халбага сэрээ, таваг шаазан дуугарч, лам нар халуун шөл үлээх нь адуу тургиж байгаа шиг сонстож байлаа. 

	Гэтэл Урвагч, завчлан, яриагаа үргэлжлэн:

	— Католик нар сүнс бийг зөвшөөрөх боловч, сүнсийг диваажин там хоёрын алинд ч шууд хүрч чадахгүй, завсрын оронд очдог гэж ярьдаг юм гэв. 

	— Тэр ч бас л дэгс догс байна. 

	— Энэ үүднээс ярихад... юу гэж хэлмээр юм дээ... лам минь... гэж хэлээд Профир бодол болоход:

	— Дэмий яриа л даа. Ариун номд юу гэж байдаг бил ээ? Ингэж байдаг: диваажинд очиход ч, тамд ороход ч, замд ер саад байдаггүй... Тэгэхээрээ «завсрын орон» гэж ярихын хэрэг огт байхгүй! гэв. 

	Урвагч түүнийг төдий л эс зөвшөөрөх тул ялихгүй мэтгэлцэхийг оролдов. Гэтэл, тэр ярианд нь дур гутаж суусан Арина Петровна яриаг нь зогсоож:

	— Шашин номлолтон минь, наад хоолоо ид..! Бараг хөрчихөө биз гээд ярианы сэдвийг өөрчлөхийн тулд толгой ламаас

	— Тариагаа хураасан уу даа? гэж асуулаа. 

	— Хураасаан, эзэгтэй минь, энэ жилийн тариа сайн гарсан, харин өнжих тариа л яадаг бол! Олигтой ч овьёос гарахгүй байх аа даа. Үр ч ургахгүй, сүрэл ч цухуйхгүй л байх аа даа гэж хариулав. 

	— Энэ жил овьёос хааяагүй муу гарч байна! хэмээн Арина Петровна санаа алдан хэлээд, шөлний шавхрууг халбагадаж байгаа Урвагчийг ажиглав. 

	Өөр хоол орж ирлээ. Гахайн утсан мах вандуйтай өгөв. Урвагч нөгөө яриагаа сэргээхийн тулд завшааныг ашиглан:

	— Еврейчүүд ийм хоол иддэггүй юм гэхэд нь, 

	— Еврейчүүдийг бузар амьтад болохоор нь гахайн чих гэж хочилдог юм хэмээн толгой лам өгүүлэв. 

	— Тэрчлэн татаар нар... бас гахайн мах иддэггүй ямар нэгэн шалтгаан байна. 

	— Бузар амьтад болоод л тэр дээ, өөр шалтгаан байхгүй. 

	— Гэтэл манайхан адууны мах иддэггүй шиг татаар нар гахайн мах иддэггүй юм. Бас Парист өлсгөлөн тохиолдоход үхэр хулгана идсэн гэнэ бил ээ. 

	— Тэр чинь францчууд шүү дээ! Ийм байдлаар хоол идэж байв. Цөцгийд хийсэн зоодой загас авчирч өгөхөд Урвагч, 

	— Лам та зоогло! Энэ онцгой загас шүү, талийгаач ах минь үүнд их дуртай байсан юм! гэв. 

	Чанасан ногоо авчирч өгөхөд Урвагч ийн өгүүлрүүн:

	— Энэ сайхан ногоо шүү! Петербургт энэ ногоо их үнэтэй байдаг юм. Талийгаач маань өөрөө тарьсан юм! Харав уу, мөн ч бүдүүн байгаа биз! 

	Бүтэн цаг суухад хоолоо идэж дуусах яагаа ч үгүй байх тул Арина Петровна уурлан бухимдана. Урвагч зориуд мэтээр: нэг идэж, нэг байж, бас баахан дэмий ярина. Ингээд байхаар нь дээр цагт Арина Петровна «наад хоолоо идээч, монди минь!» гэж олон удаа хэлж байсан боловч сургаалыг нь авалгүй мартсан учраас чалчаа хэвээрээ байгаа ажээ. Эсвэл мартаагүй хэр нь зориуд цаашлуулж байх шиг, үгүй бол, төрөлхийн хар санаатай учраас санаатайгаар гөжүүлж байж магадгүй биз. Дараагаар нь халуун хоол ирлээ. Цөмөөрөө суудлаасаа босож, лам, унжирсан аялгуугаар ном уншиж эхэлмэгц гудамд хөл үймээн болж, хашхиралдан шуугьж ламын уншлагыг гутаав. 

	— Юун шуугиан бэ! Архины мухлагт байгаа юу та нар? хэмээн Профир хашхирав. 

	— Битгий чарла, гайгүй! Би л... Миний авдар савыг зөөж байгаа юм хэмээгээд, ёжлох бус байдлаар:

	— Чи шалгаж үзэхгүй юү! гэж нэмж хэллээ. 

	Хүмүүс дуугүй боллоо, тэр ч байтугай Урвагч яах учраа олохгүй царай нь зэвхийрэв. Тэгээд, тэр дороо энэ эвгүй явдлыг яаж ийгээд дүйвүүлэн өнгөрөөх арга олоод, толгой ламд хандаж яриа үүсгэн:

	— Жишээ нь, хур шувуу. Орос оронд маш олон... бусад оронд... гэтэл нь, 

	— За хоолоо бушуу ид! Бурхан минь. Бид хорин таван мод газар явах улс шүү. Харанхуй болохоос өмнө хүрэх юм сан хэмээн үгийг нь тастаж хэлээд, — Петя! хүү минь, цаадуулыгаа, амттай боорцгоо бушуухан аваад ир гээ! хэмээлээ. 

	Баахан дуугүй байцгаалаа. Профир хур шувууныхаа махыг идэж дуусаад, хөлөөрөө шал дэвслэн, уруул амаа шазавгануулан сууснаа:

	— Хайрт ээж минь, намайг та гомдоож байна! Их гомдоож байна! хэмээн, эхийнхээ зүг харалгүй хэллээ. 

	— Чамайг хэн гомдоох юм! Би яаж чамайг их гомдоов? 

	— Их гомдож байна... маш гомдож байна! тун их гомдож байна! Ийм үед... явна гэнэ ээ! Байгаад л, болоод байсан атлаа.. гэв гэнэт... Бас тэгээд.. авдар сав.. шалга... гомдмоор байна! 

	— Хэрэв чи мэдэхийг хүсэж байгаа бол би хариуг нь хэлж бас чадна. Павелынхаа амьд байхад л би энд байсан юм, үхэхлээр нь явж байгаа юм. Харин авдар савны талаар гэвэл: чиний тушаалаар Улита намайг харуулдаад байгаа болохоор нь би тэгж хэлж байгаа юм. Миний санахад: муур шиг хумсаа нуугаад байхын оронд, шууд л ээж ээ, би таныг сэжиглээд байна гээд хэлчихвэл дээрсэн. 

	— Ээж минь! та ер нь... би ер нь... гэж Урвагч дуу алдан Арина Петровна үгийг нь тастаж

	— Больё! Би хэлдгээ хэлсээн! 

	— Яагаад, ээж ээ, би яаж... 

	— Би хэлдгээ хэлсээн! гэж байна шүү. Боль. Намайг явуул! Намайг бурхан өршөөг! Тэрэг ч бэлэн болсон байх! 

	Нээрээ ч хашаан дотор морины тоногийн дуу гарч, тэрэгний тар түр хийх чимээ сонстов. Арина Петровна ширээнээс босоход бусад хүмүүс дагалдан бослоо. 

	— За одоо түрхэн зуур суузнаад, аян замдаа хөдөлье! гэж тэр хэлээд, зочлох өрөө тийш алхлаа. 

	Баахан дуугүй сууцгаах зуурт Урвагч сэтгэл нь тэнийсэн тул:

	— Ээж минь, та Царстад байхад яасан юм дээ... та хараач энд юутай сайхан бэ! хэмээн, эхийнхээ царай өөд, гэмшин шарваганах нохой мэт харав. 

	— Больё оо, хүү минь, боллоо! Салж одохдоо чамд муу үг хэлэхийг би хүсэхгүй... харин би энд байж л болохгүй! За яамай! Бурхан өршөө! Мөргөцгөө! 

	Бүгдээрээ босож мөргөцгөөлөө. Дараа нь Арина Петровна садан ёсоор цөмийг нь үнсэж, цөмд нь сайн сайхныг ерөөгөөд хөлөө чирэн үүдний зүг алхав. Өрхийн хүмүүсийн хамгийн түрүүнд Профир орж, хаалганы довжоо хүртэл үдээд морин тэргийг хармагцаа «ахын тэрэг байна шүү!» гэх бодол сэтгэлд нь сэрхийн тусахад:

	— Хайрт ээж минь, бид уулзалдана биз дээ! хэмээн хэлээд, эхийгээ сугадан тэргэнд нь суулгаж, тэрэг рүү нь хялалзан харна. 

	— Ерөөл байвал уулзана биз дээ! 

	— Халаг гэж дээ, ээж минь! Та тун хачин хүн юм! Тэрэг чарга гэхээ болиод, эндээ баймаар юм даа... Нээрэн шүү! хэмээн Урвагч зусардан хэллээ. 

	Арина Петровна хариу хэлсэнгүй. Суудлаа засан наманчлав. Гэтэл хоёр жаал нь гарч ирээгүй тул хүлээж байв. 

	Урвагч тэр завсар тэргийг нь байн байн харж байснаа:

	— Ээж ээ, та тэргээ яах юм? Та өөрөө авчирч өгөх үү, эсвэл бид очиж авах уу? гээд тэсэлгүй хэлчхэв.

	Арина Петровнагийн уур шатаж:

	— Миний тэрэг шүү! Минийх! Минийх! Миний тэрэг. Би үүнийг... Миний гэсэн нотолгоо бий... гэрчүүд ч байна! Харин чи... яана гэнэ ээ... за яах вэ, чи ер нь сүнс сүүдрээ алдсан... яаж ч мэдэх нь! Хараад л байя! Багачууд яав! Яасан удах юм? 

	— Ээж минь өршөөгөөрэй! Царстын тэрэг ч байлаа гэсэн би маргахгүй... 

	— Миний тэрэг, минийх! Царстынх биш, минийх! Юу ярьж байна чи..! 

	— Ээж минь! Би мэдэж байна. Ээж минь биднийгээ битгий мартаарай... Сайнаар бодож яваарай! Хэн алинаа садан ёсоор бодож явъя! 

	— Багачууд суув уу? За хөдөл! гэж Арина Петровна уураа барьж ядан хэлэв. 

	Тэрэг хөдөлж, хөллөсөн морьд нь замаар орон бөмбөлзтөл шогшив. Урвагч үүдний довжоон дээр зогсон алчуураараа дохин, морин тэрэгний бараа тасартал:

	— Хэн хэнийгээ... садан ёсоор бодож явъя! Садан ёсоор шүү! хэмээн хойноос хашхирсаар хоцорсон бүлгээ.


ГЭР БҮЛИЙНХНИЙ ЧАНАР

	Арина Петровна өөрийгөө «хоолны сав» болох цаг ирнэ гэж огт бодож явсангүй ажээ. Гэтэл зан суртахууны нь болон бие мах бодийн нь байдал энэ яваа насанд нь анх удаагаа доройтож байгаа үед нь тийм цаг өөрийн эрхгүй хийсэн ирсэн ажгуу. Ийм цаг голдуу гэнэт хүрээд ирдэг юм, хүн, хэдийгээр аль хэдий нь элэгдэж муудлаа ч гэсэн, бас л яаж ийн хүчээ шавхан амьдардаг бөгөөд тэгтэл нь гэнэтхэн нэг талаас нь эцсийн доройтол нөмрөөд ирдэг байж болох юм. Энэ доройтлыг тосон таньж айсуй явааг нь магадлан мэдэх нь маш бэрх ажгуу. Тэр доройтлын өмнө зүгээр л үг дуугүй бөхийн унахад хүрнэ. Өөрөөр хэлбэл, саяхан цовоо байсан хүнийг агшин зуурт шулуухан сүг болгодог тийм сүрхий хүч бүлгээ. 

	Урвагчтай түнжин хагараад, Царстад очиж байрлах үед Арина Петровнагийн байдал хүнд байсан юм, гэвч өөрийг нь хүрээд очиход Павел хэчнээн дурамжхан байвч, юу ч гэсэн, аяга хоолны хойноос гол нь тасчих гээд байхаар хүн биш гэдгийг мэдэж байжээ. Одоо хэрэг явдал огт өөр болж: Арина Петровна «юм» бүр нь эмзэг дээрээ байгаа аж ахуйг толгойлох болж байна. Тэдгээр «юмны» нь үнийг өөрөө мэдэж байна, өөрөөр хэлбэл, бүх насаараа хөдөө сууж, тариачин хүмүүсийн дунд амьдарсан болохоороо «хоолны сав» болсон хүн ядуу даржин аж ахуйд аль хэр хортой байдгийг тариачны нэгэн адилаар ойлгох болсон ажгуу. 

	Гэвч Шатанхай тосгонд ирсэн даруйдаа нэлээд авхаалжтай, зоримог хөдөлж, аж ахуйн талаар хуучин янзаараа саруулхан оролдов. Гэвч Шатанхай дахь аж ахуй нь замбараагүй, жижиг бөгөөд цаг ямагт биеэрээ эргэж тойрч байхыг шаардана. Хагас мөнгөнөөс нэг мөнгө бүтэж, нэг мөнгөнөөс хоёр мөнгө бүтэх жишээтэй өчүүхэн жижиг аж ахуйг нарийн данс тооцоотой болгох нь багахан ухаан хэрэгтэй гэж анхандаа бодсон боловч төдхөн тэр бодол нь ташаа болсныг ойлголоо. 

	Нээрээ ч, ухаан нь багахан бөгөөд урьдын идэвх, урьдын чадал нь алга болчхов. Бас тэгээд аж ахуйн ажиллагааны дүн гаргах намрын цаг бил ээ. Түүнээс гадна тэнгэр муухай бөгөөд Арина Петровнагийн чадал хомстсоор байна. Насны доройтол ирж, гэрээс гарч чадахаа больж, намрын уйтгарт урт үдшийг зүгээр сууж өнгөрүүлнэ. Аж төрөхийн төлөө хэчнээн санаа тавин зүтгэвч юу ч үл бүтээнэ. 

	Нөгөө талаар өнчин бүсгүйчүүдийн сэтгэл, санаа тогтохгүй байгаа нь илхэн байна. Тэд уйтгарлаж, уруу царайлна. Балчир амьтдын хувьд жаргал бодох, ажил хийхийг бодох, ийм хоёр бодлыг хослуулсан ямар нэгэн ирээдүйн бүдэг төлөвлөгөө хоёр бүсгүйн сэтгэлийг зовооно. Тэрчлэн, тэр хоёр дээд сургуульд орж, хүмүүжил олох санаа төрөх бөгөөд хөдөлмөрийн хүмүүсийн тухай бага сага юм бодно. Тэгээд дээд сургуулийн тусламжтайгаар ямар нэгэн түшиг олж, түүгээрээ дамжин хүний амьдралын гэрэлт хүрээлэнд орох өчүүхэн найдлагатай юм. 

	Бас тэр таамаг бодлоос гадна, юу ч гэсэн яршиг болсон Шатанхайгаас явах юм сан гэдэг тодорхой нэгэн бодол шаналгана. Тэгээд, нэг өглөө Аня, Люба хоёр Шатанхайд байх дургүй бөгөөд байж чадахгүй гэдгээ эмэг эхдээ хэллээ. Тэд Шатанхайд өөрсөдтэй нь уулзахдаа гэртээ өтөлсөн хүүхнүүдийн тухай ярьдаг бөгөөд та хоёр «ингэж байж болохгүй» гэж хэлдэг ганц ламаас өөр юм үздэггүй бил ээ. Тэр хоёр эмэг эхээсээ айдаг атлаа ширүүн ярьж, эмгэнийгээ уурлуулахыг эрмэлзэн, улам бүр зүрхтэй хандана. Гэтэл Арина Петровна, тэдний үгийг сонсоод уурлаж загнах байтугай, сургамжийн үг ч хэлэхээргүй байдалд хүртлээ ядарсан байх нь гайхалтай. Халаг гэж! «Би зээ нараа аваад Хотьков руу явна!» хэмээн давилуун хэлж байсан эзэрхэг авгай огт биш болсон байв. Гэвч өтөлж ядарсандаа биш, харин сайн сайхан тэмүүлэл гэдгийг нь ойлгосондоо тэр ажээ. Эцсийн доройтол нь Арина Петровнаг жирийн ядраасан бус, харин ухаан санааг нь урьд өмнө хүрч чадаагүй хэмжээнд хүртэл саруул гүн болгожээ. Хүний биед тодорхой тэмүүлэл байх бөгөөд тэр нь илрэхгүй удаж болох боловч, нэг л илэрвэл, цаг үеийн мананд төөрөлдсөн нүдийг нь нээх баярт сайхан гэгээ болох амьдралын гэгээ рүү зүтгэх хүч нь болдгийг тэр ойлгожээ. Иймэрхүү тэмүүлэл байх нь хууль гэдгийг ойлгосон болохоороо юунаа эсэргүүцэх бил ээ. Үнэндээ, зээ нарыгаа хорьж байх боловч төдий л хүчтэй цагдаж үл чадна, ядаж өөрөө эрдэм номгүй хүн болохоороо зээ нарынхаа ирээдүйн төлөө санаа нь зовно. Тэгэвч тэр хоёрын салан одохыг зүй ёсны хэрэг гэж үзнэ. Энэ хоёр юу болох бол? гэдэг асуудал ямагт бодогдоно, гэтэл дуртай юм руугаа зүтгэж хүнийг энэ мэтийн асуудлаар байтугай, энэнээс аймшигтай асуудлаар ч тогтоож чадахгүй биз. Тэр хоёр бүсгүй бол Шатанхайгаас л салахын мөн болж байлаа. Эмэг эхийнхээ сэтгэлийг харгалзан бага сага эргэлзэж байгаад төдхөн явчхав. 

	Тэр хоёрын явснаас хойш Шатанхайд байдаг тэр байшин чиг чимээгүй байх боллоо. Арина Петровна байгалийг сонирхон сэтгэлээ хуурахыг чармайн оролдоно. Гэвч хажуудаа хүнгүй учраас өнчрөлийн туйлд оршино. Зээ нараа үдэж явуулахад биеийн нь хагас тасран унах мэт болж, нүдэндээ хөндий байшингаас өөр юм харахгүй болтлоо өнчирсөн нь магад. 

	Зээ нарыгаа үгүйлээд байхгүйн тулд тэр хоёрын сууж байсан өрөөнүүдийн хаалгыг яаралтай таглах тушаал өгөв. («ядаж түлш бага орох ажээ» бас тэгээд) өөрөө хоёрхон өрөөтэй үлдэж: нэгд нь бурхан тахилаа засаад нөгөөд нь өөрөө байрлав. Тэрчлэн зардлаа хэмнэхийн тулд зарц нараа цөөтгөж: нярав хийдэг хазгар чавганц Афинья, хоол хийж, хувцас угаадаг сохор хүүхэн Марковна хоёрыг үлдээв. Тэгэвч эд бүгд нь гавьж тус болсонгүй ээ. Хаалгыг нь таглуулсан өрөөнүүд сэтгэлд бодогдсон хэвээрээ байлаа. Ингээд насан туршид нь үл хагацах хоёр дайсантай нүүр нүүрээрээ тулгарав. Нэг нь доройтмол ганцаардмал, нөгөө нь зүгээр суух явдал бүлгээ. Дараад нь тэнхээ нь муудаж, ухаан санаа нь уймарч, ёстой л гараа хумхин суухаас өөр юу ч үгүй боллоо. 

	Ухаан санааг ажиллуулж байдаг аж ахуйн ажил, эд хогшил зохистой байдалгүйгээрээ хөдөөгийн амьдралд заавал тохиолддог ганцхан янзын уйтгарт байдлаар өдөр шөнийг өнгөрөөж байв. Аж ахуйн ажил гүйцэтгэж чадахыг нь болиулж байгаа гадна талын шалтгаануудаас гадна, үхэх насныхаа дэргэд оччихоод олз омогтой хөөцөлдөх явдалдаа дур нь гутаж дотор сэтгэл нь шанална. Хэрэв үнэхээр олж долох зорилготой байсан бол тэгж дур нь гутахгүй байсан биз. Юм бүрд дургүй нь хүрч, юм бүр яршиг санагдана. Хөдлөх бүтээх шунал нь гэнэт алга болж зүгээр суух дуртай болоод, зүгээр суух явдал нь бага багаар нэмэгдсээр, хэдхэн сарын өмнө ч гэсэн Арина Петровнагийн зүүдэнд нь ч орж байгаагүй хэмжээгээр санаа зоригийг нь унтраана. Чавганц гэж хэлэхэд зүрх хүрмээргүй, сэхлүүн чийрэг авгай биш, харин өнгөрснөө ч боддоггүй, ирээдүйгээ ч боддоггүй, зөвхөн өдөр өнгөрөөж ядаж байгаа сүг болов. 

	Өдрийн ихэнхийг үүрэглэж өнгөрөөнө. Хир болчихсон хөзөр дээр нь дэлгээстэй ширээний өмнөх зөөлөн сандал дээр сууж үүрэглэнэ. Дараа нь цочин сэрж, зах хязгааргүй цэлийсэн алсын талаас нүд салгахгүй цонхоор удтал гөлөрнө. Шатанхай ер нь уйтгартай суурин юм. Цэцэрлэг сүүдэр зэрэг алив зохис байдалгүй дэнж дээр оршино. Тэр ч байтугай байшингийнхаа өмнө тарьсан модгүй бил ээ. Навтгар, дан бөгөөд хуучирч өмхөрсөн байшинтай юм. Хойд талд нь мөн л хуучирч муудсан цөөн тооны жижиг байшин байна. Эргэн тойронд нь өргөн тал цэлийнэ. Ядаж ой мод үл харагдана. Арина Петровна хар багаасаа дандаа хөдөө байсан (ийш тийшээ явж байгаагүй) болохоор тэр даржин байгаль уйтгартай бусаар үл барам, сэтгэл санааг нь сэргээнэ. Тэр эл хуль тал нутаг өөрт нь зугаа болдог учраас сав л гэвэл нүдний нь хараа түүн дээр тусна. Арина Петровна тэрхүү алсын талыг ширтэн, тэнд энд хар цэг мэт цоохортон харагдах бороонд норсон тосгодыг ширтэнэ. Хөдөөгийн дацангийн цагаан сүмийг ширтэн тал газарт толболон харагдах үүлний сүүдрийг ширтэн, хагалсан газрын гүдэнгийн завсраар яваа үл таних нэгэн тариачныг ширтэнэ. Тэр нь хөдлөхгүй дороо зогсоод байх шиг санагдана. Гэвч юу ч үл бодно, шулуун хэлэхэд, санаа бодол сарнисан байгаа тул аль нэг зүйлийг үл анхаарна. Арина Петровна тал, сүм, тосгон, тариачин хүн энэ тэр нь мэдэгдэхээ болин бүрэлзэж нойр нь хүрч, дахин үүрэглэтлээ ширтэнэ. 

	Заримдаа өнгөрснийг дурсана. Гэвч өнгөрсөн зүйл нь энд тэндээсээ бодогдоно. Анхаарал нь нэг юман дээр тогтож чадахгүй тээ холын нэг зүйлийг бодож байснаа нөгөө зүйл рүү сэлгэн гүйнэ. Харамлан нарийлахаа сайхан гэж бодож явсан нь зуур зуур бодогдоход хачин их муухай санагдана. Тэгээд, дотор нь эвгүйтэн, аягүй санагдан нулимс нь бүрхэнэ. Нэг уйлж эхлэхээрээ сүрхий уйлна, бүр, хар дарж зүүдэлж байгаад уйлж байгаа юм шиг ухаан жолоогүй уйлна, элэг нь эмтрэн, хөгшин хүний өрөвдмөөр байдлаар уйлна. Гэвч тийнхүү уйлж байснаа өөрөө мэдэлгүйгээр ондоо юм бодон уйлахаар гуниг төрсөн шалтгааныг мартан, хэдхэн минутын дараа, юу болж байна вэ гэж өөрөө гайхна. 

	Ер нь Арина Петровна жинхэнэ амьдралд биеэрээ оролцоогүй мэт амьдарч байгаа юм, харин эмхэтгэн цуглуулж дүнг нь гаргавал зохих ямар нэгэн үхширсэн үзэл санаанууд бие сэтгэлд нь байсаар л байна. Тэдгээр үзэл санаанууд байсаар байгаа цагт нойрмог мэтээр хоног сар өнгөрөөх явдлаа баллачихгүйн тулд дассан сурснаараа л амьдарч байгаа ажгуу. 

	Өдрийн цагийг үүрэглэн мансууран өнгөрүүлдэг болохоороо шөнийн цагийг зовон тарчлан өнгөрөөнө. Арина Петровна шөнийн цагт айна, хулгайч дээрэмчин, чөтгөр шуламс тэргүүтэн, өөрөөр хэлбэл; өөрийнхөө хүмүүжлийн дагуу бодогдох юм бүрээс айна. Гэтэл тэр бүхнийг эсэргүүцэн хамгаалалтаар муу юм, учир нь: дээр нэрийг нь дурдсан зарц чавганц, шөнийн цагт эзэгтэйн байрыг манаж байхаар сар тутам хоёр янчааны цалин авахын тулд тэртээ тосгоноос ирдэг бөгөөд хааяа нэг гадагш гарч хавтгай ширэм нүдээд бусад цагт нь пинд унтахаас өөр юм хийдэггүй доголон Федос хоёроос өөр хүнгүй ажээ. Малын хашаанд эрэгтэй эмэгтэй хэдэн ажилчид байх боловч, тэр нь нэлээд алс байдаг учир хэрэг тохиолдоход тэднийг дуудна гэдэг тийм ч хялбар биш болой

	Нойргүй хэвтэж, хөдөө газрын шөнийг өнгөрүүлэхэд нэг л айдас хүрэм байна. Үдшийн есөн цагт, их оройдоо арван цагт хөл хөдөлгөөн намжиж, анир чимээгүй болон, айдас хүргэнэ. Хийх ажилгүй бөгөөд лаагаа хайрлах тул хэвтэхээс өөр аргагүй болно. Афимья хоол ундны ажил дуусахтай зэрэг л, хамжлагат ёсны үед хэвшсэн заншлаараа, эзэгтэйн унтлагын өрөөний үүдний гадна талд бамбай хөндлөн дэвсэж, энд тэндээ маажиж, эвшээж байгаад шалан дээр дэвссэн бамбай дээрээ хэвтэж үхсэн мэт унтана. Марковна, зарцын өрөөнд, ямар нэгэн хүнийг харааж; жаал бувтнаж байгаад, бас л чимээгүй болоод, тэр дорхноо хэсэг зуур хурхирч, хэсэг зуур зүүдлэн ярих нь сонстоно. Манаач, ирснийгээ мэдэгдэхийн тулд ширмээ хэдэнтээ хангинуулан дэлдээд, чимээ тасарна. Арина Петровна лааны дэргэд сууж, хөзрөөр мэргэлж нойроо хулжаахыг оролдоно. Хөзрөө дэлгэж гүйцээгүй байтал нь нойр нь хүрч үүрэглэнэ. Тэгэхээр нь: «Унтчихаад түймэр тавьчих вэ дээ!» гэж хэлээд, лаагаа бөхөөн ор дэвсгэртээ орно. Тэгснээ, өд чихсэн дэр хөнжилдөө ормогц нь үдшийн турш хүрээд байсан нойр нь гэнэт хулжих нь аюултай бил ээ. Өрөөний халуун, өдөн хөнжлийн халуун хоёрт тэсэхүйеэ бэрх болно. Арина Петровна дэмий л эргэлдэн хөлбөрнө, ямар нэгэн хүнийг дуудмаар бодогдох боловч, өөрийн нь дуудахад хэн ч ирэхгүй гэдгийг мэднэ. Маш нам түм байх боловч юм чагнаж хэвтээ хүний чихэнд янз бүрийн чимээ сонстох шиг болно. Пад хийх шиг ч болно, гудмаар хүн явах шиг, ч болно, өрөөн дотуур сэвгэнэн үлээж улмаар нүүр лүү сэвгэнэх шиг ч болно. Бурхны өмнөх зулын гэрэлд юм бүрийн хэв дүрс өөрчлөгдөх мэт болно. Тэрхүү бүүдгэр гэрлийн зэрэгцээгээр хажуу дахь бурхан тахилын өрөөнд асаалттай байгаа дөрөв таван зулын гэрэл нээлттэй байгаа хаалгаар тусна. Энэ нь шалан дээр, хаалганыхаа хэлбэрээр, дөрвөлжлөн шаргалтаж байх тул унтаж байгаа өрөөний нь гэрэл лүүгээ нийлэлдэхгүйгээр тустаа тусч байгаа шиг харагдана. Газар сайгүй сүүдэр чимээгүй хөдлөн бүртэлзэнэ. Тэгтэл хананд наасан цаасны завсар хулгана орж шүржигнүүлнэ. «шш... муу монди!» хэмээн Арина Петровнагийн хашхирахад дахин нам гүм болно. Бас сүүдэр бүртэлзэн, хаанаас гарч байгаа нь үл мэдэгдэх «шар шур хийх» чимээ сонстоно. Шөнийн ихэнхийг дэг дуг хийн үүрэглэж өнгөрүүлсэн атал, үүрээс өмнөхөн нойр нь харанхуйлан таг унтана. Гэвч Арина Петровна зургаан цагт босон, нойр хагас хоносондоо зүдсэн байдалтай харагдана. 

	Арина Петровнад эдгээр өрөвдөлт байдлаас гадна, өөр хоёр шаналаан байв. Нэг нь хоол муу, нөгөө нь байр тохиромжгүй аж. 

	Харах эзэнгүй аж ахуйд учирсан хохирлыг арилгахыг хичээн, бага, муу хоол (хоолоо ч гамнан) идэж байв. Шатанхай дахь байшин нь чийгтэй, өмхөрсөн бөгөөд суудаг өрөөнд салхи огт ордоггүйн дээр бүтэн долоо хоногоор хог шороотойгоо байдаг байлаа. Иймэрхүү дорой, зохисгүй бөгөөд асрамжгүй байдлаас болж Арина Петровнагийн бие улам доройтсоор байв. 

	Хэдий чинээ доройтох тусам амьд байх хүсэл нь төдий чинээ хүчтэй оволзоно. Өөрөөр хэлбэл, амьд байхыг хүсэхээсээ илүүгээр амьд байя гэж бодох ч үгүйгээр «амтархан идэхийг» мөрөөснө. Урьд үхлээс айдаг байсан бол одоо таг мартсан ажээ. Тэрчлэн жирийн тариачин хүнээс өөр хүсэл эрмэлзэлтэй болохоороо «сайхан байрыг» мөрөөдөн, толгойг нь эргүүлэх бодол нь өвөрмөц бөгөөд асар их байлаа. Энэ яваа насандаа сайхан хоол идье, амаръя, амьтан хүнтэй ярилцъя гэж бодож яваагүй атлаа энэ бүгдийг юунаас ч илүү хүснэ. Зүгээр суух, юм олохын тулд зусардан долигонох, идэмхий ховдог загнах зэрэг зайд хавчуулагч хүнд байдаг авир нь улам их нэмэгдэнэ. Үнэр орсон үхрийн давсалсан махтай ногоотой (тариачны иддэг маягаар хийсэн) шөл иддэг бөгөөд Мөргөний нөөц, Царстын цөөрөмд үрждэг зоодой загас, Мөргөний ойгоор дүүрэн байдаг мөөг, малын нь хашаанд тэжээдэг шувууны махыг мөрөөднө. «Галууны гэдэстэй шөл юм уу цөцгийтэй сархиаг» идэх сэн гэж бодохоос шүлс нь гоожно. Шөнийн цагт үл ялих чимээ гарах бүрд үнхэлцгээ хагартал айж, зүүн, баруун талаараа ээлжлэн хөрвөж: «Мөргөнд цоож цуурга нь сайн, манаач нь үнэнч бөгөөд зогсоо зайгүй харанга нүдээд л, ёстой л, бурхны нөмөрт хэвтээ юм шиг л унтдаг сан даа!» гэж бодогдоно. Өдрийн цагт хүнтэй ганц ч ярихгүй хэдэн цагаар дуугүй суухдаа: «Мөргөнд хүн олон, уйтгар сэргэж болно! гэж бодно. Нэг үгээр хэлэхэд, цаг ямагт Мөргөн санагдаж, ийнхүү санах тусам «Сайхан байрыг» мөрөөдүүлсэн бодол сэтгэлийг нь гиюүрүүлнэ. 

	Мөргөний тухай бодох тусам санаа сэтгэл нь улам эвдэрч саяхан тохиолдож байсан хорсол гомдол улам хомсодно. Амьдрал, хүмүүжлийнхээ байдлаар орос эмэгтэй хүн зайд хавчуулагчийн ахуйд автагдах нь даанч амархан учраас энэ насандаа бусдад ноёлуулахаас болгоомжлон сэрэмжилж явсан Арина Петровна ч гэсэн тэр тавилангаас тойрсонгүй бүлгээ. «Тэр цагт хүүхдүүдээ тусгаарлаж, Урвагчийг итгэж алдаа хийгээгүй сэн бол одоо үр хүүхдэдээ гараа харуулсан, барагтай юм тоодоггүй шаардлага сайтай чавганц байх байсан биз. Гэвч хийсэн алдаа нь нэгэнт засашгүй гүнзгийрсэн тул тоомсоргүй, зоргоороо байдлаа орхиж, зайд хавчуулагч хүний мэхиймтгий зусар байдалд орох нь цагийн эрх боллоо. Хэзээ язааны хатуу сэтгэлтэй хүн учраас тийм байдалд орж байгаа нь харахад үл мэдэгдэх боловч эргэлт буцалтгүй доройтол ганцаардах тавилантай болсноо бодохоос л санаа бодолд нь шантранхай байдал төрж, уймарсан сэтгэл нь бага багаар ахисаар бүрмөсөн эвдрэв. Урвагчийг Шатанхайд эхний үед ирэхэд нь Арина Петровна хүйтэн царайгаар хүлээж авдаг байснаа гэнэт гайгүй боллоо. Дээр үеийн гомдол аяндаа мартагдаж, эвлэрэх алхмыг эх нь хийв. 

	Энэ нь гуйлтаар эхэлсэн юм. Анхандаа Шатанхайгаас Урвагчийнд хааяа нэг хүн ирдэг байснаа сүүлдээ ирэх нь олширсоор байв. Шатанхайд сархиаг гарсангүй л гэнэ, бороо ороод өргөст хэмхийг цоохортуулчихлаа л гэнэ, цөвүүн цаг ирж хойлог шувууд яйрч гүйцлээ л гэнэ. «Хүү минь чи Царстаас зоодой загас бариулж аль», талийгаач Павел минь ч надаас харамладаггүй байсан юм л гэнэ. Энэ бүхнээс Урвагч ярвайх боловч эрс татгалзаж хараахан эс чадна. Зоодой загасаа харамлах боловч эхийнхээ хараахаас айна. Мөргөнд очоод сүмийг нээлгэж, лам дуудаж авчраад: харааж байна би! гэж эхийн нь хэлж байсан санагдах бөгөөд үүнийг санахаас үйлдэж сурсан муу явдлаасаа нэлээд олны нь хийх зориг нь мохжээ. Гэвч Урвагч Хайрт эхийнхээ хүсэлтийг биелүүлэхийнхээ зэрэгцээгээр ямар ч хүн загалмай зүүж (бурханд залбирч) явах ёстой бөгөөд энэ нь зорилгогүй биш, харин загалмай зүүгээгүй хүн бол бурханд мартагдаж алинаа алддаг юм хэмээн орчин тойрныхоо хүмүүст халти дурсдаг байлаа. Эхдээ: «Ачит ээж минь ээ, өргөст хэмхийг чадлынхаа хэрээр явууллаа, үржүүлэхээр тусгаарласан хэдэн хойлгоос бусад нь цөм эр бөгөөд танай ширээн дээр багтахааргүй том тул танд ашиггүй биз. Харин та Мөргөнд морилон ирж, надтай хамт ширээ засуулмаар юм даа тэгвэл тэднээс нэгийг нь алуулаад (манай тогооч Матвей хойлгийг маш сайхан ажиллана) шаруулаад; та бид хоёр амтархан иднэ шүү, хайрт ээж минь! гэж бичдэг байсан юм. 

	Түүнээс хойш Арина Петровна Мөргөнд байнга очдог болжээ. Урвагчтайгаа хойлог ч хувааж иднэ, нугас ч хувааж иднэ, хоол идэх хорхой нь дарагдаж, шөнийн цагт ба өдрийн хоолны дараа Урвагчийнхаа төрөлхийн дуртай дэмий яриагаар сэтгэлээ сэргээнэ. Өөрөө ч бас нас нь өтөлж яриа болсон ажээ. Урвагч нь бэлэвсэн амьдралд удсан учраас Евпракс гэдэг нэртэй самвар хүртсэн залуу бүсгүйг гэр зуурын ажил эрхлүүлэхээр авчирчээ. Арина Петровна үүнд хүртэл дургүйцсэнгүйгээр үл барам, тэр тухай сонсмогцоо Мөргөн рүү давхиж очоод, тэрэгнээсээ бууж ч амжаагүй байхдаа, хүүхэд шиг сониучирхан: «За тохьгүй хөгшин золиг минь! Аль вэ, тэр үзэсгэлэн гуагаа үзүүлээд орхи!» гэж Урвагчид хэлжээ. Евпракс өөрөө Арина Петровнад үйлчилж, өдрийн хоолны дараа өөрөө ор засаж өгч, үдэш гурвуулаа хөзрөөр тавил тавьсан тул Арина Петровна өдөржингөө сэтгэл ханамжтай байв. Урвагч ч гэсэн тэр байдалд тааламжтай байсан учраас эхийгээ Шатанхай руу буцахад, хүүгийн талархалт байдал гаргаж; түрснээс нэг фунт өгөхийг тушаасан бөгөөд энэ нь худалдаж авсан зүйл болохоор асар их хүндэтгэлийн тэмдэг ажгуу. Тэгэхэд нь эх нь баяр хөөр болж, тэсэж чадалгүй:

	— За, их баярлалаа! Хонгор үр минь эхийгээ насны эцэст ингэж баярлуулан халамжилж байгаад чинь чамайг тэнгэр бурхан таална. Би Шатанхайдаа очоод, ядаж уйдахгүй нь ээ. Ерөөсөө би түрсэнд дуртай юм сан, одоо харин хүүгийнхээ буянаар цадталаа амтархан идэх нь ээ! гэжээ. 

	Арина Петровнаг Шатанхайд очсоноос хойш таван жил боллоо. Урвагч төрөлх Мөргөндөө шигдэн сууна. Тэр нэлээд өтөлж, халзарч, жалх муутай болсон бөгөөд нас нь өтөлж, амтлаг хоол идэхийн эрхээр дэмий яриаг нь мэхийн сонсох болсон «сайн санаат» эхтэйгээ байнга хамт байх болсон тул урьд урьдаасаа илүү дэмий чалчиж үнэн худал донгосдог болов. 

	Урвагчийг, жишээ нь, Тартюфтай22 буюу Францын орчин үеийн аль ч хуурмаг зантай хөрөнгөтний23 хэртэй хуурмаг зантай хүн гэж бодож хараахан үл болох биз. Тийм ээ. Профир бол жинхэнэ орос маягийн хуурмаг зантай хүн юм, өөрөөр хэлбэл, түүнийгээ сайхан гэж боддог мэдлэг багатай бөгөөд ухамсар дорой л хүн юм. Профир бол үлэмж бүдүүлэг, заргач; худалч чалчаа бөгөөд чөтгөрөөс үхтлээ айдаг хүн бил ээ. Энэ бүгд муухан талууд нь чухамхүү хоёр хуурмаг зантад бол хангалтгүй байхуйц юм. 

	Францад хуурмаг авирлахыг хүмүүжлийн ёсоор сурдаг ба энэ нь бараг улс төрийн буюу нийгмийн тод тусгал бүхий бөгөөд «хүний сайн талтай» шууд холбогдолтой зүйлд үзнэ. Хуурмаг зант нь шашны, нийгмийн үндэсний, өмчит хөрөнгөний, гэр бүлийн төрийн гэж байдаг, гэтэл сүүлийн үед бүр хэтрээд, «журам дэглэмийн» талд хуурмаг аашлах улс бий боллоо. Хэрэв иймэрхүү маягаар хуурмаг аашлахыг үзэл хэмээн нэрлэж, эс болбол, юутай ч гэсэн тодорхой янзаар хуурмаг аашлах аргыг зөвд үзсэн хүмүүсээр хүрээлүүлсэн туг хэмээн нэрлэж болох биз. 

	Тэд бол тэрхүү тугийнхаа агуулгаар ухамсартайгаар хуурмаг аашилдаг юм. Өөрөөр хэлбэл: хуурмаг зантайгаа өөрсдөө ч мэднэ, өөр бусад ч гадарлана гэдгийг ойлгодог хүмүүс юм. Францын хөрөнгөтнүүдийн ойлголтоор бол: орчлон гэдэг маань нэг хуурмаг этгээд нөгөөтэйгөө дуу дуугаа авалцаж байгааг харуулсан театрын мөнхийн жүжиг тоглох ханхар том тайзнаас өөр юу ч биш бүлгээ. Хуурмаг ааш гаднын өнгө үзэмжийг засаж, ая зүйтэй болгох чимэг мэт бөгөөд хүнийг барьж хавчих хүрээ юм аа. 

	Тэгэхдээ нийгмийн доод давхаргад байдаг байдлаараа бужигнаж байгаа хүмүүст хавчлага болохоос бус нийгмийн дээд давхаргад хөвж, хуурмаг аашилж яваа хүмүүст үл хамаарах нь мэдээжийн хэрэг. Хуурмаг ааш нь нийгмийг хэтэрхий тачаадан шунах явдлаас нь зайлуулж, тийнхүү, шунах явдлыг зөвхөн цөөн тооны хүмүүсийн эрх ямба болгоно. Шунал тачаалын явдал нь нягт зохион байгуулалт бүхий бага хэмжээний хүрээнээс халиагүй байвал, аюулгүйгээр үл барам, хээнцэр дэгжин байдалтай ч бил ээ болдог гэнэ. Зориуд хуурмаг зан гаргаагүй байх цагтаа тусгай танхимуудад хээнцэр дэгжин байдлыг эрхэмлэж байхгүй юм бол гуа сайхан зүйл үгүй болох биз ээ. Харин тачаал шуналын явдал нийтийн хүртээл л болбол аюултай болж улмаар, өөрийнхөө шаардлагыг хангахын тулд жам ёс, хууль дүрэм дурдах эрх чөлөөг хүн бүрд олгох болно Тэгэхээр, нийгмийн дотор шинэ үе давхраа үүсэж, тэр нь хуучныг бүрмөсөн буюу зонхи хэсгийг нь халж унагахыг эрмэлзэнэ. Дэндүү олон тусгай танхимууд гарч ирээд бүр сүүлдээ ирээдүйд үүнийг огт үгүй болговол амар юм биш үү? гэдэг асуулт гарна. Энэ мэтээр бүтэлгүй үүсэл ба асуулт гарч болохоос болгоомжлоод, хэв заншлыг орхиж, албадлагын байдалд шилжин, жирийн авир занг албадах шинж бүхий хууль болгох байнгын хуурмаг авирыг номлодог Францын нийгэмлэгийн ангиуд сэргийлж байгаа ажээ. 

	Францын театрын ганц нэгээс бусад нь цөмөөрөө дээр өгүүлсэн хуулиар хуурмаг авирыг хүндэтгэх явдлаар үндэслэгдэж байгаа юм. Францын жүжгийн шилдэг зохиолуудын баатрууд нь, өөрөөр хэлбэл ихээхэн амжилт олж байгаа хүмүүс нь аж байдлын олиггүй явдлыг ер бусын гаж байдлаар дүрсэлж, тэр олиггүй зүйлээ залруулахын тулд эцэст нь цөөхөн минут гаргаж түүнийгээ ариун сайхан бөгөөд амт чимэгтэй зүйл хэмээн чанга дуугаар зарлана. Адель нь дөрвөн үзэгдлийн туршид эр эмийн амьдралыг гутаан бузарлачхаад, зөвхөн тав дахь үзэгдэлд л гэр бүлийн голомт бол францын эмэгтэй хүний жаргал эдлэх газар нь мөн хэмээн үзэгчдэд сонстохуйцаар зарлан өгүүлнэ. Хэрэв зохиогч нь тэр жүжгээ уртасгаж дахин таван үзэгдэлд нэмбэл Адель маань юу болох бил ээ гэж өөрөөсөө асуул даа, тэгвэл, дараачийн дөрвөн үзэгдэлд Адель бас л эр эмийн амьдралыг гутаан бузарлаад, тав дахь үзэгдэлд нь үзэгчдэд хандаж нөгөө зүйлээ зарлана гэж тэр асуултдаа хариулахад алдаа болохгүй юм. Ер нь тэгээд ингэж олон юм бодолгүйгээр л шулуухан францын театраас гараад Жимназ руу очоод, тэндээсээ Yauceilie буюу Yarieles руу очвол Адель нь хааяагүй нэгэн адилаар, эр эмийн амьдралыг гутаан бузарлаж байдаг тэр бүрийн эцэст эр эмийн амьдрал нь журамт франц эмэгтэйн жаргал эдлэх орон мөн гэж л зарлана. Энэ байдалд сүрхий дассан учраас тэр жүжигт хамгийн тэнэг зөрчил байгааг хэн ч үл анзаарах бөгөөд амьдралын үнэн нь хуурмаг үнэн лүгээ зэрэгцэн гар гараасаа барилцан, хоёулаа даамай орооцолдох тул энэ хоёр үнэний алийг нь баримталбал зохихыг мэдэхэд бэрх болдгийг бас хэн ч үл анзаарна. 

	Манай оросуудад хэтэрхий их чимэгтэй хүмүүжил байдаггүй юм. Биднийг алс нь ямар нэгэн нийгмийн үндсийг өмгөөлөн ятгагч нар болгохын тулд хавчдаггүй юм, харин бид хашааны ёроолд ургадаг халгайн адил зөнгөөрөө өсдөг юм. Тийм учраас манайд хуурмаг ааш худалч, гайхуулаач, чалчигч хүмүүс тун бага байдаг. Ямар нэгэн нийгмийн үндэсний төлөө хуурмаг загнах шаардлага бидэнд байхгүй, өөрөөр хэлбэл бид тийм ийм үндэс гэдгийг мэддэг ч үгүй, биднийг дарж байдаг нийгмийн үндэс ч алга. Бид нэн чөлөөтэй байдаг улс юм, өөрөөр хэлбэл, бид ямар ч үндэсгүйгээр хэнд ч халгүйгээр ядарч зүдэрч, худал хэлж, дэмий ярьж байдаг улс. 

	Үүний зөв бурууг тунгаах нь миний хэрэг биш ээ. Гэвч хуурмаг зан эгдүүцэл ба айдас төрүүлдэг бол дэмий худал яриа нь тойв болж, дургүй хүргэнэ. Тэгэхээр ухамсартайгаар хуурмаг аашлах санаандгүй хуурмаг зан гаргах хоёрын аль нь дээр вэ гэдэг асуултыг талаар орхиж, хуурмаг зантай ба худалч нараас хол явах шиг сайхан юм алга гэж би боддог юм. 

	Иймд Урвагч бол хуурмаг зантай бус, зөвхөн бүтэл муутай худалч, чалчаа хүн юм. Тосгонд хэвтэж биеэ дур зоргоор нь тавьж өөрөөр хэлбэл тэгж тосгонд хэвтээгүй бол Профирын тэр байдал хаана ч урагшаа алхахгүй байсан биз. Мөргөнд байдаг болохоороо: хүн амьтанд бүтэлгүй (явдал учруулах нь дэмий юм гэж бодтол нь шууд хориглох ч байтугай, өчүүхэн хэмжээгээр хязгаарлах оролдлогоо ч тохиолдож үзээгүй бил ээ. Дураараа дургиж, дунд чөмгөөрөө жиргэж байдаг учраас өөрийнхөө байдлыг эргэцүүлэн бодох шалтгаан ч тохиолдож байсангүй. Хязгааргүй бүдүүлэг байдал өөрийг нь уруу татжээ. Тийнхүү дур зоргоороо байх явдал нь өөрийг нь, аль хэдийн, зан суртахууны ямар ч даруулгагүй болгон биедээ татан авсан бөгөөд зүгээр суухаас айх болсон учраас тосгонд ирж суужээ. Профир гуч гаруй жилийн туршид яам тамгын бүүдгэр амьдралд байсаар дэмий юмаар цаг ямагт хөөцөлдөхөөс өөр ажилгүй түшмэл хүний заншил ба шуналтай болжээ. Гэвч, хэрэг явдлыг ажигласаар байгаад зүгээр сууж амьдрагчдын орчин гэдэг маань ихээхэн хөдөлгөөнтэй бөгөөд тэр орчныг яаж ч өөрчлөхөд хялбар зүйл юм хэмээх ойлголт түүнд аяндаа төржээ. Үнэхээр, Мөргөнд ирмэгцээ барж дуусахын эрхгүй жижиг дэмий юмаар хөөцөлддөг заншил тогтоов. Өглөө босмогцоо бичгийн ширээнд сууж албаа эхэлнэ. Нэгдүгээрт: малчин, нярав, захирагч нарын ажлыг хэдэн янзаар шалгана. Хоёрдугаарт: мөнгө ба эд хөрөнгөний тайлангийн маягтыг маш төвөгтэй зохиосноосоо болж: сохор улаан мөнгө бүрийг, эд хогшил бүрийг хорин дэвтэрт бичиж дүгнэнэ, заримдаа хагас мөнгийг алдана, заримдаа бүтэн мөнгийг илүү гаргаж олно. Адаг сүүлд нь үзгээ авч, эрүүгийн ба иргэний шүүхүүдэд гомдол бичнэ. Энэ бүгд нь түр зуур зүгээр суух байтугай хүн харахад дааж давшгүй ажил мэт санагдана. Урвагч нь зүгээр суусандаа гомдоллох бус, харин өдрийн турш халаад өмсөж, өрөөндөө суугаад ч ажлаа барахгүй байгаад гомдоллоно. Бичгийн ширээн дээр нь нямбай үдсэн боловч шалгаж үзээгүй бичиг сэлт ямагт овоолоостой хэвтэх бөгөөд түүний дотор анхандаа ажиллагаа нь сэжиг бүхий санагдаж байсан малчин Феклийн бүтэн жилийн тайлан хэвтэнэ (гэвч түүнийг шалгах зав үл олдоно). 

	Гадна орчинтойгоо ямар ч холбоогүй болчхов: Профирт ном, сонин байтугай захидал үл ирнэ. Нэг хүү Володя нь амиа хорлож үхсэн бөгөөд нөгөө хүү Петядаа мөнгө явуулахдаа л товчхон захидал бичдэг байв. Бүдүүлэг, бурангуйгаас гадна дэмий юмаар хөөцөлдөх ярвигтай амьдралд автсан бөгөөд түүнээсээ ангижрах санаа огтхон ч үл орно. Түүгээр үл барам, III Наполеон нас барсныг бүтэн жилийн хойно, сэргийлэхийн хэсгийн ахлагч байгаад огцорсон хүнээс сонсоод, онцын юм бололгүйгээр: «— Тэнгэр бурхан өршөө!» гэж шивнэн наманчлаад өгүүлрүүн. 

	— Мөн ч омголон эр байсан даа! Пөөх! Бүү үзэгд! Тоогүй дээ, зайлуул! Хаад өөрснөө очиж түүнд бараалхдаг, үүдийг нь хунтайж нар сахидаг байсан даа! Яана гэх вэ, бурхан л мөнх бусыг түүнд үзүүлж дээ! 

	Өглөөнөөс аваад орой болтол тоолж, тооцоолсоор байвч, чухамдаа, аж ахуйнхаа ямар шуу байгааг Профир мэддэггүй байсан юм. Энэ талаар түүнд хэзээ язааны тамгын түшмэлийн бүх шинж чанар байв: Захирал нь, ажил давхцуухан байгаа үед, нэг албан хаагчдаа: «За хонгор минь! Орос улс нэг жилд хэдий хэртэй төмс авч байгааг мэдэх хэрэг байна, тэгэхээр, та үүнийг нарийн бодоод орхи!» гэвэл, иймэрхүү асуултад тэр албан хаагч түгдрэх үү? Ядаж тэрхүү даалгасан ажлыг биелүүлэхэд шаардагдах жишээ сэлтийг яаж олох бил ээ гэж бодох уу? Үгүй ээ, тэр албан хаагч амархан аргална: Орос орны газрын зургийг зурчхаад, янз бүрийн дөрвөлжинд хуваан шугамдчихаад, хэдий хэрийн зайд нэг аравт таарч байгааг гаргаад, дараа нь ногооны мухлагт орж нэг аравт дээр ямар хэмжээний төмс тарьдгийг мэдэж, дундаж хэмжээг олоод, хамгийн эцэст бурхны өршөөл, дөрвөн аргын тоо хоёрын тусламжтайгаар бодож гаргаад: орос орон тааламжтай нөхцөлд төдий хэрийн төмс авна тааламж муутай нөхцөлд төдий хэртэй төмс авна гээд л хэлчихнэ. Тэгээд тэр гаргасан мэдээ нь зөвхөн захиралдаа сайшаагдаад зогсохгүй, аягүй шиг бол, ямар нэгэн «зохиолын» зуун хоёр дугаар ботид ч бичигдчихэж магадгүй юм. 

	Ядаж гэр зуурын ажил эрхлүүлэх гэж авчирсан бүсгүй нь мөн л өөрийн нь өрөөсөн дугуй байжээ. Евпракс бол Дуслант эдлэнгийн Никол гэгч сүмийн нэгэн ламын охин бөгөөд бүх талаараа ёстой эрдэнэ шиг хүн ажээ. Айхавтар хурц ухаан авхаалжтай, шалмаг хүн биш ч гэсэн ажилсаг, хэдэр биш бөгөөд энэ тэр юм нэхэж шаардах гэж ер үгүй. Түүгээр ч үл барам. Урвагчид «ойр дотно» болсон хойноо хүртэл асуухгүйгээр хүйтэн квас ууж байж болох эсэхийг лавласанд Урвагч түүний шуналгүй байдалд баярласандаа квасаас гадна хоёр торх дэвтээсэн алим өөрийн нь мэдэлд ямар ч тайлан тооцоогүйгээр олгожээ: Царай зүсээр хүүхэмсэг эрчүүлд бол гойд тоогдохооргүй авч царай зүсийг онц эрхэмлэхгүй, өөртөө чухам юу хэрэгтэй болохыг мэдэж байгаа хүнд бол, болохтой л хүн байв. Нүүр өргөн, цагаан, дух нь нарийхан, үс нь шаравтар, нүд нь том бөгөөд төдий л тунгалаг биш, хамар нь шув шулуун, ам нь тэгшхэн бөгөөд зурмал хөргийн адилаар байнга жоготой инээмсэглэнэ. Ерөнхийдөө гайхам сайхан биш, харин өргөн, чийрэг нуруу зоог нь харвал ямар ч томоотой хүн, хоёр далны нь хооронд «алгадах» хүсэл аргагүй л төрмөөр аятайхан харагдана. Тиймийгээ өөрөө мэдэх бөгөөд анх Урвагч махлаг сэрвээг нь зөөлхөн илбэхэд, зөвхөн далаа хавчин зайлснаас биш, уцаарлаагүй ажээ. 

	Мөргөний бүдэг байдлын дунд өдөр хоног ямар ч өөрчлөлтгүй бөгөөд цэвэр урсгал орж ирэх ямар ч найдлагагүйгээр өнгөрсөөр байлаа. Гагцхүү Арина Петровнагийн ирэхэд л арай хөл хөдөлгөөнтэй болдог байв. Анхандаа эхийнхээ тэрэгний барааг алсад харагдахад Профир ярвайдаг байснаа яв явсаар дассанаар барахгүй, ирэхэд нь дуртай байх болсныг дурдах хэрэгтэй. Ирэхэд нь хүү нь ханатлаа дэмий ярьдаг байлаа, өөрөөр хэлбэл, төрөл бүрийн данс тайлангийнхаа талаар ганцаараа яриад суудаг хүнд хайрт эхтэйгээ дэмий ярьсан нь хавьгүй дээр биз. Тэд, уулзахаараа өдөржин яривч үл дуусна. Тэд, ургац урьд ямар байсан ба эдүгээ ямар байгаа тухай ч газрын эзэд урьд яаж амьдарч байсан ба одоо яаж амьдарч байгаа тухай ч, давс урьд сайн байсан тухай ч одоогийн өргөст хэмх урьдынхаас дор болсон тухай ч, ер нь юм бүрийн талаар ярина. 

	Эдгээр яриаг ус мэт урсган ярих атлаа төдхөн мартана, тэгээд, одоо л анх ярьж байгаа зүйл мэт сонирхон, ахин дахин ярина. Энэ ярианд Евпракс оролцох бөгөөд Арина Петровна түүнд хайртай учир төө зайгүй дэргэдээ байлгана. Заримдаа, ярианаасаа, уйдаад шөнө орой болтол гурвуулаа хөзрөөр тавил тавина: Евпраксад шинэ тоглоом сургахыг оролдсон боловч тэр нь сурсангүй. Иймэрхүү үдэш Мөргөний том байшин хөгжөөнтэй мэт болно. Бүх цонхоор нь гэрэл гялалзаж, хүний сүүдэр бөртгөнөж байхад хажуугаар нь өнгөрсөн хүн ямар нэгэн зугаа цэнгэл болж байгаагаар бодно. Халуун тогоо, гүц, зууш тэргүүтэн ширээндээ өдөржин өрөөстэй байна. Арина Петровнагийн сэтгэл баясан хөөрөх тул нэг хонохоор ирсэн атлаа гурав дөрөв хононо. Тэр ч байтугай Шатанхай руу явахдаа Мөргөнийхөө «сайхан байранд» ямар нэгэн шалтгаанаар бушуухан буцах аргыг эртнээс сүвэгчлэн боддог байсан бүлгээ.

	 

	* * *

	 

	Арван нэгдүгээр сарын хууч бил ээ. Газар дэлхий цасанд хучигдаад цагаан нөмрөгтэй мэт нэлийн цайж харагдана. Гадаа шөнө бөгөөд шуурга шуурна, ширүүн, хүйтэн салхи цасыг онгилж агшин зуурт хунгар овоолж, замдаа дайралдсан юм бүхнийг ороолгон, хавь орчинд улин шуугих авиа түгээнэ. Тосгон, сүм хавийн ойг агаарт хуйлрах цас манан халхална. Мөргөний өндөр цэцэрлэг сүржин шуугина. Гэвч эзний байшинд гэрэлтэй, дулаан тааламжтай байна. Хоолны өрөөнд буцалж байгаа халуун тогооны дэргэд Арина Петровна, Профир, Евпракс нар байцгаана. Түүнээс зайдуухан газар, хөзрийн хөлгөн ширээн дээр уранхай хөзөр дэлгээтэй хэвтэнэ. Хоолны өрөөний нэг талд, зулын гэрэл гялалзсан, бурхны өрөө, нөгөө талд, эзний албан тасалгаа байх бөгөөд тэнд бас л бурхны өмнө зул асна. Халуун өрөөнүүд бүгчим бөгөөд модны тос, халуун тогооны нүүрсний хэншүү ханхална. Евпракс халуун тогоо өөд харж суугаад, аяга таваг угааж, гар нүүрийн алчуураар зүлгэнэ. Халуун тогоо нь буцалж, заримдаа пажигнан дүнгэнэж, заримдаа унтарч байгаа мэтээр шоржигнон дуугарна. Таг дороос нь уур савсаж, дээр нь байгаа данхыг харанхуйлна. Энд байгаа хүмүүс ярилцан сууна. 

	— За чи өнөөдөр хэд хожигдов? хэмээн Арина Петровна Евпраксаас асуухад:

	— Би өөрөө тэгэх гэж тэгээгүй бол ч хожигдохгүй байсан юм. Таныг баярлуулъя гэж бодлоо л доо гэж Евпракс хариулав. 

	— Бас ярив аа. Намайг түрүүн гурваар, таваар гараад байхад чи ч мөн хүн баярлуулмаар харагдана бил ээ дээ. Би Профир биш ээ, энэ бол чамайг эрхлүүлээд л дандаа ганцаар гардаг юм, би эх хүн болохоор яалаа гэж тэгэх вэ. 

	— Та ч булхай гаргахгүй л дээ! 

	— Би тэгж нүгэл хийхгүй ээ! 

	— Гэтэл би саяхан хэний булхайг илрүүллээ? Хэн цэцгийн долоог бундангийн наймтай хоршихыг оролдлоо? Би нүдээрээ хараад илрүүлсэн шүү! 

	— Ингэж хэлээд Евпракс халуун тогоон дээрээс данхтай цайгаа авахаар босож, цаашаа харан зогсоход:

	— Чиний нуруу мөн ч зүгээр... бурхан минь! гэж Арина Петровна санамсаргүй хэлчихлээ. 

	— Тийм ээ, энэний нуруу ч нээрэн аятай... хэмээн Урвагч ам алдав. 

	— Дандаа л нуруу, нуруу... яасан ичдэггүй юм! Миний нуруу та нарыг яагаад байна! 

	Евпракс хоёр тийшээ харж инээмсэглэнэ. Нуруу нь түүний сор юм. Тэр ч байтугай тогооч өвгөн Савельич нуруу руу нь харж харж: «Мөн ч сайхан нуруу еэ! Зормол юм шиг!» гэж хэлсэн ажээ. Тэгэхэд нь тэр Профирт муулаагүй бүлгээ. Цай аягалж халуун тогооны чимээ намжив. Шуурга улам ширүүднэ, заримдаа, бөөн бөөн цасыг цонхны шил рүү шидэлнэ заримдаа ямар нэгэн, зүйрлэн хэлшгүй, хачин дуугаар улих нь пийшингийн хөндийг дамжин сонстоно. 

	— Ямар айхтар шуурга вэ, исгэрээд л, чарлаад л! хэмээн Арина Петровна хэлэв. 

	— Чарлаж л байг. Түүний чарлах бидний цай уухад хамаа алга, тийм биз дээ, ээж минь! гэж Профир хэллээ. 

	— Өдийд хээр яваа хүн мөн хэцүү еэ! 

	— Тэр манд падгүй. Зарим нь харанхуйд даараад л байгаа, харин бидэнд гэрэлтэй, дулаахан л байвал боллоо. Цайгаа л ууж сууя. Ёотон, цөцгий, нимбэгтэй цайгаа ууж сууя. Архитай хольж уусан ч дурных байна. 

	— Тийм ээ, одоохондоо л... 

	— Ээж ээ, сонсооч. Өдийд хээр муухай байгаа гэж би хэлж байна шүү. Зам, зөргийг цас дарчхаад, бас чоно ч байгаа биз. Бид яах вэ, дулаахан, сайхан айж ичих юмгүй л байна. Бид эвтэй аятай сууцгааж л байна. Хөзөр тоглоомоор бол тоглоод л цай уумаар бол, уугаад байна. Бас нэг их согтолгүйгээр жаахан жаахан балгаад л байна. Яагаад тэр вэ? Ээж минь, энэ маань бурхны ивээл шүү. Бурханд буруу харагдсан л бол өдийд даарч хөрөөд л хээр төөрч яваа шүү! Уранхай дээлтэй, нооронхой малгайтай, сүрлэн шаахайтай л яваа шүү дээ... 

	— Сүрлэн шаахай гэнэ шүү! Чи чинь язгууртны дотор гарсан хүн биз дээ. Бид чинь гутал өмсдөг улс шүү! 

	— Ээж ээ, бид яагаад язгууртны үндсэнд төрснийг та мэдэж байна уу? Бурханд таалагдсанаас л тэр шүү дээ. Тэгээгүй л бол бид өдийд нэг муу овоохой дотор дэн бариад л сууж байхаас биш, юу яасны чинь цай май байх бил ээ. Би сүрлэн шаахай углаад л, та нэг шөлөрхүү юм буцалгаад л, Евпракс таар сүлжээд л сууж байх байсан биз... Гэвч бүү мэд дээ, аравтын дарга хөсөгтэй хөөгөөд гаргачихсан ч байх юм уу бүү мэд... 

	— Аравтын дарга өдийд хүнийг яалаа гэж хөсөгтэй гаргах вэ. 

	— Яаж мэдэх вэ дээ, ээж минь! Өдийд цэргийн хороод ч явж байж болно шүү дээ! Дайн дажин цэргийн хороод яаралтай цувж байж ч болно. Саяхан над сэргийлэхийн хүн: III Наполеон нас барлаа. Одоо францчууд дайрч магадгүй! гэж ярьсан юм. Тэгэх юм бол манайхан чинь эр сүвтэй бүрийг л дайчлаад хөсөг ч хамаагүй хөтлүүлээд л хөөнө шүү дээ! Дарга л тушаавал гачигдал зовлон жавар, шуурга, замгүй харанхуйг юманд санахгүй шүү дээ. Одоохондоо ч яах вэ, та биднийг амрааж л байна! 

	— Ярих ч хэрэг алга! Бурхан л өршөөж бид ийм байна. 

	— Би юу гэж байна? Бурхан л цөмийг хайрлаж байгаа юм гэж байна шүү дээ. Хоол, түлээ, цөмийг бурхан заяаж байна. Бидний сайных биш бурхны л ивээл юм шүү дээ. Бурхан л эс таалбал тэгээд л өнгөрөө. Бид одоо жүрж идэхийг хүсвэл өөрөө ч иднэ, хайрт ээждээ ч өгнө, цөмд нь нэжгээдийг өгнө, тэрчлэн мөнгө нь байхад жүржийг авах л цагтаа авна. Үүний адилаар бурхан яагаад ч мад тавьчихаж чадна. Цөм инээлдэв. 

	— Ярь ярь гээд Евпракс. — Манай нагац ах Элсэн нутгийн Успенийн сүмд сууж байсан юм, тэр бол их л сүсэгтэй хүн шиг санагддаг байсан юм, түүнийг бурхан өршөөх л ёстой сон! Гэтэл хээр явж байгаад хөлдөж үхсэн хэмээн өгүүлэв. 

	— Би ч тиймэрхүү юмны тухай л ярьж байна. Хөлдөөж үхүүлэх эсэхийг бурхан л мэднэ сүсэглэхэд бас учир бий. Бурхан таалах ч бий, эс таалах ч бий. Таалбал хэрэг болно, эс таалбал хэрэг болохгүй. Нагац ахын чинь сүсгийг таалсангүй л дээ, тэгээд л тэр. 

	— Би 1824 онд Москва орохоор явсан, тэгэхэд Павлов гэдсэнд байсан шиг санагдана, тэгээд арван хоёр дугаар сард Москва руу явсан... 

	— Ээж ээ, та сонс л доо. Би сүсэг мөргөлийн тухай дуусгаад орхиё. Хүнд юм бүр хэрэгтэй тул хүн юм бүрийн төлөө мөргөж сүсэглэдэг юм. Шар тос, байцай, өргөст хэмх, ер нь л юуны ч төлөө мөргөнө. Хүний шунал барагддаггүй болохоороо юу ч хүсэж мөргөж мэдэх юм. Бурхан бүгдийг нь мэднэ. Шар тос хүсэхэд нь бөөн байцаа өгч ч мэднэ. Цэлмэг агаар хүсэхэд нь мөндөр бороо оруулж ч мэднэ. Тэгэхлээрээ, үүнийг ойлгоод, нэг их хүсэж мөргөсний хэрэггүй юм. Өвөлжих тариагаа илжлэхгүйн тулд бид есдүгээр сард хүйтэн байгаасай гээд л мөргөөд байсан гэтэл бурхан хүйтэн болгож өгөөгүй болохоор тариа маань ялзарчихсан шүү дээ. 

	— Сүрхий ялзарсан шүү! Новины тариачдын өвөлжих тариа огт хэрэггүй болсон юм. Хавар дахин хагалж, тарихаас өөр аргагүй гэж Арина Петровна харамсан хэлэв. 

	— Тийм шүү дээ! Бид ингээд л янз бүрийн бодол санаа гаргаад л байх юм, гэтэл бурхан нүд ирмэх зуурт л бидний бүх санасан төлөвлөснийг арилгаад хаячихна. Ээж ээ, та ярих гэсэн юмаа ярь, 1824 онд яасан гэнэ ээ? 

	— Юу болов оо! Би таг мартчихлаа бас л бурхны өршөөлийн тухай л байх даа. Ер санахгүй байна, хүү минь. 

	— За яах вэ, дараа санана биз. Гадаа шуурга тавиад л байна, ээж та чанамал жимс жаахан идчихгүй юү. Наадах чинь Мөргөний интоор шүү! Евпракс маань өөрөө чанасан юм. 

	— Идэлгүй яах вэ. Интоор ч над ховор л тохиолдох болсон юм. Урьд ч их л хүртэж явлаа. Харин одоо ч... Мөргөний интоор ч шилмүүстэй, том тун сайхан шүү, гэтэл Царстад бол яаж ч оролдсон, ийм амттай болдоггүй юм. Хөөе Евпракс чи энэндээ франкци архи хийв үү? 

	— Хийлгүй яах вэ! Таны зааж өгснөөр л хийсэн. Мартсан би нэг юм асууя өргөст хэмхийг та яаж давсалдаг вэ? таван халуун хийдэг үү? 

	Арина Петровна юм бодож, гараа алдлаад, 

	— Санахгүй байна, хүү минь урьд ч таван халуун хийж байсан шиг л санагдана. Одоо ч хийхээ больсон түрүүхэндээ ч хийдэг л байсан... тодхон санагдаж байна! Гэртээ хариад л жорын номд үзье, олдоно байх. Чадалтай байхдаа бичиж, тэмдэглэж л байсан юм сан. Аятайхан санагдсан юм бүгдийг л гуйж түүж хуулж аваад л гэртээ хийж үздэг байлаа. Хүмүүс мянган янчаан өгч гуйгаад байхад эзэн нь хэлж өгдөггүй байсан нэг сүрхий нууцыг би няравт нь хорин таван янчаан өгч байгаад сонсоод авчихсан юм! 

	— Ээж та залуудаа сайд шиг сүрхий хүн байжээ дээ. 

	— Сайд шиг нь ч юу юм, харин бурханд таалагдаж, юм олдог байснаас биш үрдэг байгаагүй л юм даа. Тэгээд, одоо буянаа эдэлж байгаа юм, интоорыг Мөргөнд анх би гарьсан юм шүү. 

	— Их сайн байна, ээж минь, Ийм юм бий болгосонд чинь их баярлалаа! Үр үндсээ амлан танд талархъя! 

	Урвагч босож очоод эхийнхээ гарыг үнсэв. 

	— Эхийгээ баярлуулж байгаад чинь чамд ч баярлалаа.! Тийм ээ, чи их сайхан зүйлийг нөөцөлжээ! 

	— Манайд ямар нөөц байх вэ! Харин дээр үед нөөц байсан юм аа. Зөвхөн зоорь бүр пиг дүүрэн байдаг байсан юм! 

	— Над ч нөөц байсан юм. Үүрдийн ч оронгүй оргодол орчлонгүй бадарчин биш ээ, би заяана худлаа хэлэхгүй. Зоорь олон байх цагт бэл ихтэй байжээ, идэж уудаг хүн нь ч одоогоос олон байсан юм. Тэднийг тэжээнэ гэдэг чинь зэгсэн хэцүү дээ, мөн ч их юм зарцуулагдаж байсан шүү. 

	— Тийм ээ, цаг сайн байжээ. Юм бас элбэг байжээ. Тариа будаа, чихэр жимс дэндүү их байжээ! 

	— Юм их хурааснаас л тэр дээ

	— Яалаа гэж дээ, гэж минь. Бурхан л таалснаас тэр. Цэцэрлэгээс аав нэг тавагт багтахгүй алим авчрахад улс гайхаж байсан шүү. 

	— Тэрийг мэдэхгүй. Сайхан алим байсныг мэдэж байна, гэвч тавагт багтахгүй байсныг мэдэхгүй юм. Харин хааны ширээнд суух жил Царстын цөөрмөөс хорин фунт зоодой загас барьж байсныг би сайн мэднэ. 

	— Загас ч гэсэн жимс ч гэсэн тэр үед тун том байсан юм. Цэцэрлэгч Иван ийм том тарвас ургуулж байсныг би мэднэ. 

	Урвагч хоёр гараа сунгаж, дугуйлаад, тэвэрч хүрэхгүй юмны хэмжээ дүрслэв. 

	— Тарвас ч байсан. Хүү минь, тарвас чинь жилд нэг гардаг болохоороо нэг жил амттай, сайхан, хойтон нь амтгүй, муу, дараах жил нь огт гардаггүй шүү. Бас тэгээд гарах гарахгүй гэж бий. Жишээ нь. Хлебниковт байдаг Григорийнд жимс, жимсгэнэ, аль нь ч ургаагүй. Гагцхүү амтат гуа л ургасан. Өөр юу ч байдаггүй. 

	— Тэгвэл, бурхан л амтат гуанаас өөр юм хайрласангүй л дээ! 

	— Тийм ээ, бурхан л эс таалбал бид яая гэх вэ. 

	Арина Петровна дахин хоёр аяга цай уучхаад, хөзрийн хөлөг рүү байн байн харна. Евпраксын ч тоглох хорхой хүрнэ. Гэтэл Арина Петровна нэг зүйлийг санаснаас болж тоглох төлөвлөгөө эвдрэв. 

	— Хүүе, би сонинтой байгаа. Өчигдөр өнчин зээ нараасаа захидал авсан гэж хэллээ. 

	— Байж байж л нэг юм бичээ юу. Ягдаад л мөнгө гуйж байгаа биз дээ? 

	— Үгүй ээ, юм гуйгаагүй шүү. Чи унш л даа. 

	Арина Петровна халааснаасаа захидал гаргаж, Урвагчид өгөхөд, тэр ийн уншив:

	 

	«Эмээ ээж минь, та дахин бидэнд хойлог, тахиа битгий явуулаарай. Мөнгө ч явуулах хэрэггүй, харин хуримтлуулж хүүг нь авч бай. Бид хоёр Москвад биш, Харьковт байгаа. Театрт орцгоолоо, зун болохоор яармаг хэснэ. Би «Аня» «Периколд» ганцхан удаа тоглосон, харин Люба «Ашотын нүдэн»-д тоглож байгаа. Периколын улаан зээрд болон гарч би бэлхэн бэлхэн, бэлхэн! хэмээн дуулдаг үзэгдлийн дараад хүмүүс намайг хэдэн удаа дуудаж хашхирсан: Любаг бас магтацгаасан. Захирал маань над сар тутам нэг зуун янчааны цалин тогтоож, Харьковт болох тоглолтоос шимтгэл олгоно гэсэн. Тэрчлэн Любад далан таван янчааны цалин тогтоож, зун цагийн яармагийн тоглолтоос шимтгэл өгнө гэсэн. Түүнээс гадна, цэргийн дарга нар ба өмгөөлөгч нараас бэлэг ирэх юм. Харин өмгөөлөгч нар хуурамч янчаан өгчих юм, иймд болгоомжтой байх хэрэгтэй юм байна. 

	Эмээ ээж минь, Шатанхайд байгаа юмаа та л хэрэглээрэй, бид хоёр хэзээ ч очихгүй шүү тэр ч байтугай тэнд сууж яаж болж байсныг ойлгохгүй юм. Өчигдөр эхний цас уналаа. Бид хоёр эндэхийн өмгөөлөгч нартай гуравласан морин тэргэд сууж явлаа. Нэг нь Плевакотой24 их адилхан бөгөөд маш сайхан хүн. Толгой дээрээ дотор нь шампанск дарс хийсэн аяга тавьчхаад трепак25 хийх нь тун сайхан юм! Нөгөө нь төдий л сайхангүй бөгөөд Петербургийн Языковтай26 төсөөтэй юм. «Оросын шилдэг дуу ба романсын цоморлогийг» уншиж, бодох сэтгэх нь доройтож, шүүхийн хурал дээр ч унадаг болсон хүн гэдгийг болгоо л доо. Энэ мэтээр, заримдаа цэргийн дарга нартай, заримдаа өмгөөлөгч нартай, өдөр цаг өнгөрөөж байна. 

	Мөнгө төлөхгүйгээр тэргэнд сууж, шилдэг ресторанд хоол идэж байна. Эмээ ээж ээ, Шатанхайд! Тариа, тахиа, мөөг тэргүүтнээ, та өөрөө гамналгүй идэж байгаарай. Бид хоёр сон бол эд хөрөнгийг ч гэсэн дур зоргоороо... 

	Баяртай, харчууд маань, бас л, тэргэндээ сууж зугаалъя гэж дуудаад байна. Ачит минь! Сүсэгт минь! Баяртай! 

	«Ёслогч Аня бас Люба» 

	 

	хэмээжээ. 

	— Чааваас даа! гэж хэлээд, Урвагч захидлыг нь эгүүлэн өгөв. 

	Арина Петровна, бодол бодон хариу хэлэлгүй, баахан суулаа. 

	— Ээж минь, та тэдэнд хариу явуулаагүй юу? 

	— Явуулаагүй байгаа, энэ захидлыг өчигдөр л авлаа тэгээд л өөрт чинь үзүүлэх гэж ирсэн атлаа, золтой л мартчихсангүй. 

	— Хариу явуулаагүй нь дээр биз дээ? 

	— Яаж болох вэ. Шатанхай тэр хоёрын юм учраас би тайлагнаж байх үүрэгтэй хүн шүү дээ. 

	Урвагч бас бодол болж, нэг ёозгүй санаа дотор нь төрж байх бололтой. 

	Арина Петровна тэр хооронд яриагаа үргэлжлүүлж:

	— Тэр хоёр тийм хөл үймээн дунд нэрээ яаж хадгалах юм бол? Тэнд ч нэг л эндчихвэл; тэгээд л нэргүй болох нь тэр шүү дээ! Дараа нь тэр муу нэр нь хусавч үл арилна. 

	— Тэр хоёрт ч сайн нэрийн хэрэг бага байх аа! гэж Урвагч зэвүүцэв. 

	— Ээ бүү үзэгд... Эм хүнд сайн нэр бол эрдэнэ... гэж хэлж ч болно. Нэр нь муулчихвал бүсгүй хүнийг ямар хүн авах вэ? 

	— Ээж минь, одоо цагт чинь нөхөртэй, нөхөргүй хоёр адилхан байх болжээ. Одоо бурхны ёсоор тоглоом хийдэг болсон байна. Бут бургасанд ороод л гэрлэчихдэг болжээ. 

	Түүнийгээ бас иргэний гэр бүл гэж нэрлэх юм. 

	Урвагч өөрөө бас санваартан бүсгүйтэй ёс төргүй янагийн холбоотой байгаагаа санаж:

	— Тийм ээ, заримд нь тэгэх хэрэгцээ... гэж хэлээд суудлаа засаж

	— Өөрөө бэлэвсэн бөгөөд чадал нь хүрвэл л... хуулийг зөрчих хэрэгцээ тохиолдох юм байна шүү! 

	— Яриа юу байх вэ! Хэнд ч хэрэгцээ тохиолдоно. Хэрэгцээ тохиолдвол, эгэл бид байтугай, санваартан ч нүгэл хийдэг юм. 

	— Тийм ээ тийм. Би сэн бол ингэх л байна. 

	— Зөвлөл дөө, хүү минь:

	— Шатанхай бол бид хоёрт огт хамаагүй ээ гэсэн итгэмжлэх шаардагдана гэхэд нь Арина Петровна түүн тийш хэлмэгдсэн байртай хараад:

	— Тийм итгэмжлэх ч над бий л дээ хэмээв. 

	— Зөвхөн эдлэнг нь удирдах итгэмжлэх биш ээ, харин худалдах, барьцаанд өгөх, нэг үгээр хэлэхэд л өөрийнхөө дураар мэдэх мэдлийн итгэмжлэх шүү дээ... 

	Арина Петровна таг дуугүй, газар шагайн сууна. 

	— Үнэндээ үүнийг сайн л бодох хэрэгтэй. Ээж та өөрөө бод л доо! гэж Урвагч тулган хэллээ. 

	Гэтэл Арина Петровна дуугүй суусаар байна. Насны эрхээр санах сэрэх нь мохсон боловч Урвагчийн өгч байгаа зааврыг төдий л дуртай хүлээж авсангүй. Мөргөнд байгаа бүх буян, дулаан, саруул байдал хайран бөгөөд Урвагчаас айна, тэгсэн атлаа, тийнхүү итгэмжлэх шаардах талаар заавар өгч байгаа явдал бол бас л нэгэн шинэ урхи шидэж байгаа хэрэг гэдгийг мэдсээр байгаад бууж өгч байна. Юунд тэр захидлыг үзүүлсэндээ гэмшин, санаа нь зовон, өөрийгөө далдуур харааж эхлэв. Евпракс өөрийг нь хаацайлж байгаа нь их аз бил ээ. 

	— Яах вэ! жаахан хөзөрдөх үү? хэмээн Евпракс асуулаа. 

	— Тэгье, тэгье! хэмээн Арина Петровна яаран хариулж, цайгаа орхин босов. Гэтэл, хөзрийн ширээ рүү гүнж явахад нь нэг бодол төрлөө. 

	— Өнөөдөр ямар өдөр вэ? чи мэдэж байна уу? хэмээн Профироос асуув. 

	— Арван нэгдүгээр сарын хорин гурван шүү дээ, ээж минь гэж Урвагч гайхан хариулав. 

	— Арван нэгдүгээр сарын хорин гурван шүү дээ, энэ өдөр яасан бил ээ? Салахын ёсны тухай мартаа юу? 

	Профир царай нь зэвхийрэн, наманчилж;

	— Ээ бурхан минь! Яадаг бил ээ! Тийм үү? Яг уу? Байзнаарай, хуанлид харъя хэмээн уулгалан өгүүлэв. 

	Хэдэн минутын дараахан хуанли авчирч;

	 

	«Арван нэгдүгээр сарын 23. Энхрий хүү Володягийн нас барсныг дурснам. 

	Хонгор хүү минь, баярт өглөө иртэл амгалан нойрс! 

	Бас аавынхаа төлөө бурханд залбираарай, аав чинь энэ өдөр ирэх бүрийд чинийхээ хойноос дурсан бодож, хурал ном хуруулж байх болно» 

	 

	гэсэн бичигтэй хуудсаа олж хараад өгүүлрүүн:

	— Уухай даа! хэмээн хэлээд, Профир: — эвий минь Володя минь Володя минь! Чи яасан муу хүү вэ! Муу хүү минь! Чи аавынхаа төлөө бурханд мөргөдөггүй бололтой, учир нь намайг бурхан эс таалаад, миний ухаан санааг муудуулчихжээ. Яадаг бил ээ, ээж минь? 

	— Яая даа та минь, маргааш дурсах ёс хийнэ. Энэ ёсыг ч гүйцэтгэнэ, хурал ч хурууллаа. Зөнөг надаас л боллоо. Энэ явдлыг сануулах энэ тэр гэж наашаа гарсан атлаа бодсон санасан бүхнээ замаараа тарааж хаясаар яваад дуусан алджээ. 

	— Юутай их нүгэл бэ! Бурхны өрөөнд зул асаагаастай байгаа нь ашгүй. Бурхан болгоожээ. Өнөөдөр баярын өдөр биш атал зултай байсан нь их сайн болжээ. Саяхан Евпракс хажууд ирж, «Хажуугийн зулуудыг унтраачих уу?» гэж асуусан юм. Би мэдсэн юм шиг, түр зуур юм бодоод: «Байг дээ! Ноцож л байг, бурхан минь!» гэсэн юм шүү. Мөн сайхан таарч ээ! 

	— За болж, зул асаж байсан нь сайн! Сэтгэлд ч аятай биз. Чи хаана сууж байна? Бас л намайг тархилах нь уу, эсвэл хөөрхөн хүүхнээ эрхлүүлэх үү? 

	— Бүү мэд ээ, ээж минь ер нь би тоглож болох уу даа... 

	— Бололгүй яах вэ! Суу! Бурхан өршөөнө биз! Зориуд, санаатайгаар биш, зугаагаа гаргаж байгаа юм чинь дээ. Энэ хэнд ч тохиолддог юм! Маргааш эртлэн босож хурал хуруулж, дурслын ёсыг сайхан гүйцэтгэнэ биз. Өөрийг нь дурсаж үүргээ биелүүлж байгаа эцгийгээ талийгаач хүүгийн чинь сүнс ерөөнө. Харин гуниглах хэрэггүй гэдгийг би хэзээ ч хэлнэ. Нэгд, хэчнээн гунивч хүү чинь босож ирэхгүй, хоёрт, бурханд нүгэл болно. 

	Урвагч энэ үгэнд сургагдаж байгаа байдал гарган эхийнхээ гарыг үнсээд:

	— Аяа, ээж минь, ээж минь! Та үнэхээр сайн санаатай хүн! Та л байгаагүй бол би яах ч учраа олохгүй байх! Баларна гэсэн үг. Дэмий л сандрах байсан биз! 

	Профир маргаашийн ёслолын талаар тушаал өгөөд, хөзөр тавихаар сууцгаав. Хоёр дахь удаагийн хуваалтан дээр Арина Петровна Урвагчийг Евпракс руу ямагт нэгээр явж байна гэж уурлав. Хөзөр хуваах завсарт урвагч нас барсан хүүгээ дурсана. 

	— Ямар хөөрхөн ааштай хүү байлаа! Асуухгүйгээр юу ч авдаггүй сэн. Цаас хэрэгтэй бол: «ааваа цаас авч болох уу?» гэнэ. «Ав даа, миний хүү!» гэж би хэлдэг сэн. Эсвэл «аав аа, та сайн аав юм бол өглөөний хоолонд зоодой загас захина биз» гэнэ. Тэгэхэд нь би: «Тэгье хүү минь!» гэдэг сэн. Аяа, Володя минь! хүний хайрыг булаасан хүү байсан юм, харин аавыгаа өнчрүүлдэг чинь л тусгүй байна! гэнэ. Хэд ч хуваасны дараагаар бас дурсаж:

	— Яасныг нь би ойлгодоггүй юм! Идэх уухтай, эв найртай амьдраад л, аавдаа эрдэнэ шиг л санагддаг байснаа гэв гэнэтхэн л тэр шүү! Мөн айхтар гай биз! Ээж минь, бодооч, даан ч шүү! Нүгэлтэй юм болсон юм шүү! Юунаас болоод? Яагаад тэр вэ? Юугаар дутсан хэрэг вэ? Мөнгөөр дутаа юу? Би л мөнгөөр хавчаагүй шиг бодогдох юм, над өшдөг хүмүүс ч тэгж хэлэхгүй. Хэрэв багадуулж байсан юм бол өршөөгөөрэй, хүү минь! Аав нь ч мөнгөөр маруухан л байх болж дээ! Мөнгөө чамласнаас шуналаа тэвчилтэй юм шүү. Дандаа амттай сайхан юм идэж уухыг битгий шунаарай! аав нь саяхан мөнгө авах гэсэн чинь Терпенкийн тариачид албан татвараа төлөхгүй болохоор нь захирагч маань хоосон хүрч ирсэн байна! Яая гэх вэ дээ, шүүхэд бичиж л аврал эрлээ! Володя минь, хүү минь. Чи минь, аавыгаа юунд орхив! Өнчрүүлсэн дээ намайг! гэж үглэнэ. 

	Тоглоом ширүүсэх тусам дурсах нь нэмэгджээ. 

	— Их ухаантай хүү байсан юм! Нэг явдал санаанд байна. Долоон настай байхдаа Володя минь улаан бурхнаар өвдөөд хэвтэж байхад нь талийгаач Шура хүрээд очиход:

	«Ээж ээ, ээж ээ! Лха нар нь жигүүртэй байдаг гэж үнэн үү?» гэж асуусан юм гэнэ бил ээ. Тэгэхэд нь:«Тийм ээ» гэхэд: «Тэгвэл яагаад аав сая орж ирэхдээ жигүүртэй байгаа юм бэ?» гэсэн байдаг юм гэв. 

	Бүр сүүлдээ өөр янзын таавар тавил тавилаа. Урвагч хөзрийн тамга, ноён, хатан бүхий найман цаастай хоцорч хожигдов. Нөгөө хоёр нь инээд хөөр болж Урвагч өөрөө дуртайяа дагалдан инээнэ. Гэтэл, цөмөөрөө тийнхүү инээн хөгжиж байх дундуур Арина Петровна гэнэт дуугүй болж юм чагнаж:

	— Байз! Чимээгээ! Нэг хүн ирж явна! хэмээн хэлэв. 

	Урвагч, Евпраксия хоёр дагалдан чагнасан боловч юм мэдэгдсэнгүй. 

	Ирж явна гэж байна шүү! Тэр! салхи гэнэт сэвэлзлээ. Ирж явна! Бүр ойрхон хүрээд ирлээ. 

	Дахин чагнацгаалаа, нээрээ, тээр тэнд, ямар нэгэн хангир жингэр гэх чимээ салхины аясаар ойртон холдон сонстоно. Жаахан байгаад хонх жингэнэх нь тодхон сонстож, хашаан дотор улс амьтан дуугарлаа. 

	— Залуу эзэн ирлээ! Профир Петя ирлээ! гэх дуу үүдний өрөөнд гарав.

	Урвагч царай нь ямбуу мэт зэвхийрэн, гөлрөн зогслоо. 

	Петя уруу царайлан орж ирээд, эцгийнхээ гарыг үнсэж эмэг эхдээ мөн л тиймэрхүү ёслол гүйцэтгэн Евпраксад мэхийн ёслоод суув. Энэ нь царай зүс сайхантай, хорин тав орчим настай, дарга маягийн хээрийн хувцастай залуу эр юм. Ийм л байдалтайгаас нь өөр юм энэ залуугийн талаар Урвагч ч мэдэхгүй бүлгээ. Эцэг хүү хоёрын харьцаа нь хөндийгөөр ч үл барам огт хар элэгтэй хүмүүс шиг байв. Урвагч нь Петяг баримтад хүү хэмээн бүртгэгдсэн бөгөөд өөртэй нь ярилцсан ёсоор, өөрийн нь магадлан тогтоосон мөнгө цалинг нь хэлэлцээт хугацаанд нь илгээж байх ёстойгоос гадна тэр бүхний хариуд өөрийгөө хүлээн хүндэтгэхийг шаардах эрхтэйн төдий л холбоотой хүн гэж үзнэ. Петя нь аавыгаа нэг л цагт муу үзэж чадах хүн гэж үзнэ. Петя ялангуяа, цэргийн дарга болсноосоо хойш Мөргөнд ирэх дуртай болсон юм, гэвч аавтайгаа уулзан ярилцаж, сэтгэлээ амраахын тулд бус харин завхарч яваа зарим хүн нутгаараа хэсэх дуртай байдагчлан тэгж явдаг бил ээ. Гэтэл энэ удаа тэр хэрэгцээнд хавчигдаж ирсэн бололтой учраас төрсөн нутагтаа ирж байгаа язгууртны тэнэмэл хүүгийн баяр хөөр, гайхуулал сагсуурлын шинж тэмдэг цухуйлгахгүй сууна. 

	Петя үг цөөтэй байна. Аавындаа: «Гэв гэнэтхэн ороод ирдэг байна шүү! Маш сайн байна! Энэ харанхуй шөнөөр ямар амьтан хэсэж явдаг юм бол? гэж бодож байлаа шүү. Тэгсэн чинь харин чи байдаг байна шүү» гэх зэргээр уулгалж байхад нь эсвэл дуугүй сууна, эсвэл дурамжхан инээмсэглэнэ. Бас: «Ашгүй, чи яаж ирье гэж гэнэт бодов» гэж асуухад нь нэлээд ширүүхэн:

	— Ирмээр санагдаад л ирлээ! гэв. 

	— За сайн байна! Их баярлалаа! Аавыгаа бодоод л ирж дээ! Намайг баярлууллаа! Бас муу эмэг эхийгээ ч бодоо биз! 

	— Эмэг эхээ ч бодлоо! 

	— Байз! Талийгаач дүүгийнхээ нас барсны ой болж байгааг бодсон уу? 

	— Тэрийг ч бодлоо. Ийм янзаар хагас цаг хэртэй ярилцсан тул Петя үнэхээр бодсоноо хэлж байгаа, үгийг нь дагуулж байгаа, алин болох нь тодорхой биш байв. 

	Тэрчлэн хүүхдүүдээ хүйтнээр харьцахад нь үлэмж дургүй учраас Урвагч биеэ барьж чадалгүй, 

	— Хүү минь, чи яасан хөндий байх юм! Хайртай, сайн хүү гэж болохгүй нь ээ! 

	Петя энэ удаа үг дуугаралгүй, аавынхаа хэлснийг номхон хүлээж аваад, түүгээр ч барахгүй, гарыг нь үнсээд; «Хайрт эцэг минь уучлаарай!» Би явдалдаа ядарчхаад байна!» гэвэл л таарах байсан юм. Гэтэл маш хэрцгий авирлаж, 

	— Байдгаараа л байна! гэж дэмий ярихаа болиоч дээ, гайгүй! гэсэн байдлаар ширүүн дуугарлаа. 

	Тэгэхэд нь Профир туйлын гомдож, дуугүй сууж чадалгүй:

	— Бид та нарыг л гэж явсан! Тэр байтугай, зовлон зүдүүргүй, сайн сайхан яваасай л гэж хойноос чинь бодож суух юм... Тэгэхэд та нар улам л хөндийрөөд байх шив! гэлээ. 

	— Та нар... гэж хэнийг хэлж байна? 

	— За тэгвэл, чи... бас талийгаач ч гэсэн ийм л байсан... бурхан минь! 

	— За яах вэ, танд их баярлалаа! 

	— Чиний баярлаж байгаа чинь над харагдахгүй байна! Ачлал баярлал, энхрийлэл таалал огт алга! 

	— Би эелдэг зантай хүн биш, тэгээд л тэр. Ер нь та яагаад олон тоогоор яриад байна? Нэг маань үхсэн шүү дээ. 

	— Тийм ээ, үхсэн, бурхан яллаж байгаа нь тэр. Овилгогүй хүүхдүүдийг бурхан ялладаг юм. Тэглээ ч гэсэн би түүнийг дурсдаг юм. Тэр овилгогүй байсан боловч би түүнийг дурсана. Жишээ нь маргааш хурал хуруулж, дурслын ёслол гүйцэтгэх гэж байна. Намайг тэр гомдоосон боловч би үүргээ биелүүлж дурсана. Бурхан минь! Одоо цагт чинь юу болж байгаа нь энэ вэ! Хүү нь эцэг дээрээ хүрч ирээд их зан гаргаж байх юм! Бид ингэж байсан гэж үү! Мөргөн руу ирж явахдаа өртөө хэрийн газраас л бишрэн сүсэглэж явдаг байсан юм. Ээж маань энэ амьд байна, гэрчлэх л байх! Гэтэл одоо цагт юу болж байна... Ойлгохгүй юм. 

	— Би ч ойлгохгүй байна. Би мөрөөрөө хүрч ирээд, амар мэндийг чинь мэдээд, гарыг чинь үнсээд, таныг оролдолгүй, замаараа цай ууж сууна, бас тэгээд, хэрэв та хоол өгвөл идчихнэ дээ. Юунаас та энэ яриаг үүсгэж байна вэ? 

	Арина Петровна сандал дээрээ чагнан сууна. Энэ яриа нь түүнд хэзээ эхэлсэн нь мартагдчихсан бөгөөд үйл явдал нь танил болсон тууж мэт санагдана. Энэ тууж сонсохдоо больсон байснаа бас л дахин нуршигдмаар боллоо. 

	Тэрчлэн, эцэг хүү хоёр ингэж уулзах нь сайнаар төгсөхгүй гэдгийг нь мэдээд тэдний ярианд оролцож эвлүүлэх үг хэлэх нь зүйтэй гэж үзээд, сурган хэлэх үгэндээ алиалах байдал оруулан. 

	— За, за азарган тахианууд минь! уулзахтайгаа зэрэг л ноцолдох нь уу! цоройлоод байцгаадаг юм шүү! Өдөө унагааж дуусна шүү! Аяа, аяа! юутай тусгүй хэрэг вэ! Хүүхэд минь, тавтай сууж, аятай ярьж хөөрцгөө, муу хөгшин чинь өхөөрдөн чагнаж сууя! Петя минь чи үгийг нь дуул! Аавынхаа үгэнд орох нь зүй шүү дээ, хүү минь! Аав чинь хатуухан үг хэлсэн ч чи хүү нь учраас үг дуугүй хүндэтгэн хүлээж авах ёстой! Аавын хараах, хүний ерөөх хоёр адил л гэж бодвол чи хожно! Профир чи ч гэсэн намд Наадах чинь чиний эрх танхи хүү. Бас тэгээд, дон хунгар дундуур хоёр өртөө хагас явж, ядарч даарч ирээд, унтах сан гэж бодож байгаа биз! Одоо тар тур хийхээ больж, хоол идүүлээд амраа! Тэг, хүүхэд минь! Байр байрандаа орж, бурханд мөргөж уураа дарцгаа. Санаанд орсон муу явдлыг нойрон дунд бурхан тонилгоно! Тэгээд, өглөө эрт босоод, талийгаачийнхаа хойноос мөргөцгөөе. Хурал хуруулж, дурсах ёс гүйцэтгээд, дараа нь гэртээ ирж, дэмий ярьцгаая. Тэгээд, биеэ амрахаар, хувийнхаа байрыг ээлж дараагаар ярьцгаана биз. Петя чи, Петербургийн тухай, Профир чи, хөдөөгийнхөө аж байдлыг ярина биз. Харин одоо хоол идээд унтаж амарцгаа! 

	Энэ сургамж нь, үнэхээр итгүүлэх ямар нэгэн юм өөртөө агуулсан учраас бус, харин Урвагч өөрөө арай огцом загнаснаа мэдэж, намжрах нь зөв гэдгийг ойлгосноос уг маргаан намдав. Тийм учраас Урвагч суудлаасаа босож, эхийнхээ гарыг үнсэн, «сургамж өгсөнд нь» талархаад хоол өгөхийг тушаав. Хөшүүхэн байдлаар дуугүй сууж хоол идэцгээлээ. 

	Хоолны өрөө хоосорч, цөм, унтахаар өрөө өрөөндөө орцгоов. Байшинд чимээ намжирч, өрөө бүхэн чимээгүй болоод, адаг сүүлд нь хамгийн эцэст чимээ нь дарагддаг Мөргөний эзний ажлын тасалгаа (хамгийн мухрын агуй) ч нам гүм боллоо. Бүр сүүлд нь, Урвагч бурхны өмнө зогсож, удтал мөргөж дуусаад, ор дэвсгэртээ хэвтлээ. 

	Профир орондоо хэвтээ боловч нойр нь үл хүрнэ. Петягийн ирсэн явдал нэг л ерийн бус санагдах тул дэмий ярин сургах элдэв бодол толгойд нь урьдаас орно. Энэ бодол нь ямар ч тохиолдолд тохирох учраас ач холбогдолтой бөгөөд санаа бодлыг тууштай холбосон зүйл биш байв. Бас үг зүйн ба өгүүлбэр зүйн хэлбэр үл шаардана. Зүгээр л товч өгүүллийн хэсэглэл мэтээр санаанд бөөгнөх бөгөөд хэлэхэд хялбараар урсан гарна. Гэвч жирийн байдлаас гарах ямар нэгэн явдал тохиолдоход элдэв бодол төрөн, нойр хулжих ч учир бий. 

	Урвагчийн нойр үл хүрнэ, долоон шидийн дэмий юм бодогдож, сэтгэл нь шанална. Нэг үгээр хэлэхэд, Петягийн ирсэнд биш, харин өөр явдал гарах вэ гэж санаа нь зовсон ажээ. Урвагч ямар ч юм болсон бэлхэн байлаа. Тэрчлэн, өөрийг нь гэнэдүүлж яасан ч чадахгүй бөгөөд дассан сурсан дэмий яриагаараа тулахад яасан ч алзахгүй гэдгээ мэдэж байв. Гуних баярлах, үзэн ядах, хайрлах явдлын аль нь ч түүнд байхгүй бүлгээ. Түүний харахад, орчлон гэдэг маань эцэс дуусваргүй дэмий ярианд зориулагдсан авс мэт ажгуу. Харин Володягаа амиа хорлож үхэхэд л гунигийг амсаж, хатуужин тэсвэрлэжээ. Энэ нь хоёр жилийн турш үргэлжилсэн маш гунигт явдал бил ээ. Хоёр жил тойрон Володя тарчилсан юм, анхандаа ааваасаа тусламж гуйхгүйн тулд омог, зориг гаргаж байснаа дараа нь доройтож мөргөж, нотолж занаж зүхэх болсон юм... Тэр бүрийн хариуд, өлссөн хүнд хоолны оронд чулуу өгөх мэт үг сонсож байжээ. Хэлж байсан үгээ хоол, чулуу хоёрын алинтай нь төсөөтэйг Урвагч ухамсарч байсан юм уу, үгүй юм уу, бүү мэд, юу ч л гэсэн, өөр хэлэх үггүй мэтээр тэр чулуу шиг үгээ л хэлсээр байсан бүлгээ. Володяг биеэ буудчихад Урвагч гашуудал дурсал хийчхээд, жил бүрийн арван нэгдүгээр сарын 23-нд түүнийг дурсан, «хурал хуруулж» байхаар амласан юм байжээ. Гэвч заримдаа ямар нэгэн базаахгүй үг цухуйлгаж, юу ч гэсэн гэр бүлийн хэрүүлээс болж амиа хорлоно гэдэг бол жаахан сэжиг бүхий хэрэг хэмээн бувтнаад, «олиггүй хүүхдүүдийг бурхан ялладаг юм», «омголон хүмүүст бурхан хилэгнэдэг юм» гэх мэтийн өдий төдий бэлэн зэлэн үг хэлээд, сэтгэл нь амардаг ажгуу. 

	Одоо ч гэсэн тийм л байна. Петяд базаахгүй явдал тохиолдсон нь эргэлзээгүй бөгөөд ямар ч хэрэг гарсан байж болох мэт, харин Профир тэр мэтийг үл ойшооно. Өөрийн хийсэн өөрт, өөд хаясан чулуу толгойд, Өөрөө ойчсон хүүхэд уйлдаггүй, айвал бүү хий, хийвэл бүү ай гэхчлэн бодно. Тэгэх л хүн байгаа юм, маргааш хүү нь юу гэж хэлсэн ч ингэж л хэлэх хүн дээ. Гэтэл Петя нь Володягийн адилаар чулуу шиг үгийг нь хүлээж авахгүй бол яах вэ? Тэгэхэд нь тэрий нь Петя зальт хүний бааш гэж үзвэл яах вэ? хэмээн бодож, унтаж чадахгүй эргэн хөрвөн хэвтэнэ. Овоо нойр хүрэхтэй зэрэг л гэнэт: болдог сон бол тэнгэрт хүрэх сэн гэх юм уу, эсвэл: адууныхаа хэрээр хашхирч хөнжлийнхөө хэрээр хөлөө жий... гэгчээр, чи... бид... хоёр ч яаруу амьтад даа, «яарвал даарна» гэсэн зүйр үгийг мэдэх билүү? гэж бодно. Өчнөөн төчнөөн дэмий юм санаанд нь орж зовооно. Иймэрхүү дэмий яриагаар маргааш сэтгэлээ тайтгаруулахыг горилон, унтаж чадахгүй хэвтэнэ. 

	Замдаа үлэмж ядарсан боловч Петя бас унтахгүй хэвтэнэ. Энэ Мөргөнд л шийдвэрлэгдэж болох бөгөөд яаж эхэлбэл зохих нь үл мэдэгдэх нэгэн хэргээр ирсэн ажээ. Үнэнийг хэлэхэд, энэ хэрэг нь найдваргүй бөгөөд Мөргөнд ирсэн нь зөвхөн гай л тарина гэдгийг Петя сайтар ойлгоно, гэвч хүнд азаа туршиж: юмыг эцэст нь хүргэхийг оролдож (үл бүтэхийг мэдсээр атлаа, үзээд алдъя гэдэг муйхар зөн бэлэг байдаг бүлгээ. Тийм учраас ирсэн бөгөөд биеэ барьж, тэсвэртэй байхын оронд бараг уулзангуутаа аавтайгаа муудалцчихав. Миний ирсэн явдал юу болох бол? Чулуу шиг үгний оронд хоол шиг үг сонсох аз байх бол уу, үгүй бол уу? 

	Гар буугаа авч шанаа руугаа хандуулбал шулуун юм биш үү, ноёд минь! танай мундирийг өмсөх гавьяа над алга! Би бол сангийн мөнгө идсэн хүн. Тэгээд л би өөрийгөө шударгаар яллах байна! Пан хийгээд л дуусах нь тэр! Нас барагч ахлагч дэслэгч Петя Головлев данснаас хасагдана л биз! Ингэвэл л эр хүний үхэл юм. Нөхөд минь намайг чи заяагүй бөгөөд шуналтай... боловч хүн шиг хүн! Харин тэр дорхноо учраа олохын оронд амьтанд мэдэгдээд, идсэн мөнгөө төлөх хугацаа бүхий чөлөөгөөр явсан. Дараа хорооноос хөөгдсөн. Тэгээд санасандаа хүрэхийн тулд, бүр сүүлд нь эцгээсээ чулуу шиг үг сонсохын оронд хоол шиг үг сонсоно гэж бат итгээд, Мөргөн рүү явсан даа! гэж ярилцана байх. 

	Гэтэл хэрэг бүтэж магадгүй болов уу? (Яаж ч магадгүй шүү дээ... Гэнэт одоогийн Мөргөн алга болж, оронд нь өөр янзын өөр байдалтай Мөргөн бий болж, тэнд тэр... Аав шиг биш үхвэл яана? тэгвэл... ерөнхийдөө шинэ «байдал» бий болно... Бас эмэг эх бий, тэр мөнгөтэй шүү дээ! Гайд учирч гэж бодоод над мөнгө өгөх ч юм билүү, Май үүнийг ав, хугацаа нь дуусчихна бушуу яв, гэх ч юм билүү, Тэгэхээр нь би улаач нараа яаруулаад л, өртөөн дээр хүрч очоод, хугацаанаас нь хоёр цагийн өмнө тавьж хүрнэ! Нөхөд маань: «Петя Головлев сайн байна! Сайн эр минь, гарыг чинь барья, Ингээд л дуусах нь тэр дээ!» гэж хэлнэ. Тэгээд би хороондоо хуучин хэвээрээ байх болтугай, ахмад цол хүртэж, хорооны хиа болоод (урьд мөнгөний нярав байсан) дараа нь хорооны ойн баяраар бас дэвшиж... 

	Ёх гэж! Яасан урт шөнө вэ! Маргааш... өглөө юу л болно дураараа болог! Гэтэл маргааш юу дуулах, бол... ёх, мөн ч их юм дуулна биз дээ! Маргааш... юуны төлөө ч маргааш бил ээ? бас цаана нь бүтэн өдөр бий... чухамдаа хоёр хоногийн дотор итгүүлж уяруулна гэж байгаа... Гайгүй ч байх аа даа! Мөн ч уяруулна биз дээ! Хол байхаа даа... гэх зэргээр бодолхийлэн хэвтэнэ. 

	Петягийн бодол элдэв янзаар ороолцолдож, нам гүм харанхуйн дунд хойно хойноосоо цувран замхарна. Нэг мөчийн дараа Мөргөний төв дуг нойронд дарагдлаа. 

	Маргааш өглөө нь хүмүүс цөмөөрөө эртлэн босов. Бүгдээрээ сүм рүү явцгааж, Петя л замдаа ядарсан хэмээх шалтаг заан хоцров. Хурал хуруулж, дурслын ёс гүйцэтгээд, гэр тийшээ буцацгаалаа. Петя заншил ёсоороо аавынхаа гар луу дөхөж очиход Урвагч гараа дурамжхан үнсүүлсэн бөгөөд хүүдээ адис өгөхгүй байхыг нь хүмүүс цөм анхааран харав. Цай ууж дурслын зоог идэцгээв. Урвагч бүрхэг царайлан, яриа гаргахаас зайлсхийн, хөлөө чирэн, санаа алдан, мөргөн сүсэглэн байгаагийн тэмдэг болгон алгаа хавсарч хүү рүүгээ харах ч үгүй ийш тийшээ алхана. Петя тамхи баагиулан, дуугүй бөгцийн сууна. Өчигдрийн тэр хүйтэн харилцаа нь дээрдэх байтугай долоо дордож, улам ширүүссэн байх тул Арина Петровна ихээр санаа зовж, Евпраксад хандаж, юу болсныг магадлан асуусан нь:

	— Юу болсон юм? Цаад хоёр чинь өглөөнөөс хойш

	бие бие өөдөө дайсан шиг л хялайлцаад байх шив дээ? гэв. 

	— Би яаж мэдэх юм? Би энэ хоёрын явдалд оролцдоггүй шүү! гэж Евпракс уцаарлав. 

	— Чамаас болоо юу? Петя чамаар оролдоо юу? 

	— Тэр оролдохдоо яах вэ! Сая намайг гудамд харуулдаад байсан юм, тэгэхэд нь Профир харсан юм! 

	— Мөн дөө, тэгнээ тэр! 

	Дээсэн дөрөөн дээр дэн дун байгаа атлаа Петя хөнгөмсөг байдлаа тавилгүйгээр авиргүй загнасан нь үнэхээр ажээ. Тэр бас Евпраксын чийрэг зоог ажигласан бөгөөд түүнийгээ илчлэн хэлэхээр шийдсэн юм санжээ. Тийм бодол агуулаад, Евпраксыг юм бэлдэхээр гэртээ хоцорно байх гэж санаад сүмд очилгүй хоцорсон ажээ. Тэгээд улс амьтны чимээ намжихаар шинелиэ нөмрөн, гудамд нуугджээ. Жаахан байтал нь пингээс цэвэрлэгч нарын өрөө рүү ордог хаалга пинхийж Евпракс гудмын мухарт цайн дээр идэх бүлээн боов тавьсан тосуур бариад гарч ирсэн ажээ. Гэвч Петя түүний сэрвээн дээрээс татаж, яасан сайхан зоог вэ? гэж хэлж завдаагүй байтал нь хоолны өрөөний хаалга нээгдэж эцэг нь цухуйж:

	— Өөдгүй муу хог чи бузар явдал хийхээ ирсэн бол чамайг би хөөгөөд явуулна шүү! хэмээн Урвагч хачин ууртай дуугаар хэлжээ. 

	Петя тэр дороо годхийн алга болсон нь мэдээжийн хэрэг. Өглөөний тэр явдал өөрийн нь ажилд түлхэц болох зүйл биш гэдгийг Петя ойлгож байв. Иймд учир явдлаа гаргаж хэлэлгүй, маргааш болтол дуугүй байхаар шийдлээ. Гэвч аавынхаа уурыг гаргахын тулд ямар ч хандлага харуулаагүйгээр барахгүй, харин маш тоомсоргүй, гөжүүн байдалтай байв. Аав нь дургүйцэж тамхины утааг гараараа зайлуулсаар байхад зогсоо зайгүй тамхи татан, өрөө дүүрэн утаа баагиулж сууна. Бас тэгээд Евпраск руу байн байн аальгүй харцаар харахад цаадах нь үл мэдэг инээмсэглэх бөгөөд тэр байдлыг Урвагч гадарлаж байлаа. 

	Өдөр өнгөрөхгүй мэт сунжирна. Арина Петровна, Евпрасктай хөзөр тавихыг оролдсон боловч огт тоглосон болсонгүй. Тоглож ч болохгүй, бас яриа хөөрөө хэн хэнд нь их байгаа боловч ярьж болохгүй байв. Арай ядан үдийн хоол боллоо. Гэтэл хоолон дээр бас дуугарцгаасангүй. Үдийн хоолны дараа Арина Петровна Шатанхай руугаа явахыг завдсан боловч Урвагч эхийнхээ явахаас айх шахам болон сандарч:

	— Бурхан минь! Та намайг энэ муу... тай орхиод явах гэж үү? Үгүй, үгүй! явна гэж битгий сана! явуулах ч үгүй! гэв. 

	— Юу болоо вэ? та хоёрын дунд бүтэлгүй явдал гараа юу, ярь л даа! 

	— Үгүй ээ, одоохондоо ч онцын юм болоогүй л байна аа, гэвч танд үзэгдэж харагдахуйц явдал гарах байлгүй дээ... Та намайг битгий орхи! Таны дэргэд л... Энэ ч нэг л бодлоор! Нэг л бодолтой ирсэн бололтой... Тэгэхээр ямар нэгэн явдал гарвал та гэрч болно! 

	Арина Петровна толгой сэгсэрч явахаа болихоор шийдлээ. 

	Профир үдийн хоолны дараа Евпраксыг тосгон руу ламд урьдчилан явуулаад, унтахаар явав. Арина Петровна Шатанхай руу явахаа больсон тул унтахаар өрөөндөө орж, зөөлөн сандал дээр суугаад, үүрэглэж гарав. Петя ийм үеийг ашиглаж эмэг эхтэйгээ ярилцаж, азаа туршихын тулд өрөөнд нь орлоо. 

	— Юу гээв? муу чавганцтайгаа хөзөр тавих гэж ирэв үү? хэмээн Арина Петровна тосож хэлэв. 

	— Үгүй ээ, эмээ ээж минь, над тантай ярих хэрэг байна. 

	— За ярь, ярь. 

	Петя жаахан хулчганаж байснаа гэнэг:

	— Эмээ минь, би сангийн мөнгө мөрийд алдчихлаа. 

	Арина Петровна ийм үг гэнэт сонсоод, нүд нь эрээлжлэх шиг болоод:

	— Их юм уу тэгээд? гэж Петя өөд нүд салгалгүй ширтэн, айнцар дуугаар асуув. 

	— Гурван мянга юм. 

	Минут хэртэй дуугүй байцгаалаа. Арина Петровна аргаа баран, тусламж горьдох байдлаар ийш тийшээ тэвдэнгүй хараад, бүр сүүлд нь:

	— Чи ер нь юу болохыг мэдэж байна уу, Сибирь лүү27 явчхаж ч болох биш үү? хэмээв, 

	— Мэдэж байна, 

	— Ээ харла, ээ хөөрхий! 

	— Эмээ минь би танаас мөнгө зээлэх гэсэн юм... Би хүүг нь сайн өгнө шүү. 

	Арина Петровна бүр айж:

	— Юу гэсэн үг вэ! Би өөрийнхөө оршуулгад л хүрэх төдийхөн мөнгөтэй болчхоод байгаа! Өнчин зээ нарынхаа буянаар гэдэс өлсөөгүй бөгөөд хүүгийндээ ирж л амттай шимттэй юм амсаж байна! Үгүй, үгүй, үгүй! Чи над бүү хэл! Би гуйя, бүү дурс! Ааваасаа л гуйсан нь дээр! 

	— Больё доо! Аавын гараас юм горилох явдал ер үгүй! Эмээ минь, би танд л итгэсэн юм шүү! 

	— Юу гэсэн үг вэ! дуртайяа өгөх сөн дөө, над даан ч мөнгө алга! Тийм их мөнгө над яаж байх вэ! Чи харин, аргадаж хүндэтгэж байгаад ааваасаа л гуй! Аав минь, ийм явдал болоод байна, залуу насны гэнэнгээс болж их буруу ажил хийчихлээ... энэ, тэр гээд л гуйгаад бай! Бас инээн, аргадан, гарыг нь үнсэн, сөгдөж мэхийн уйлан хайлан байгаад гуй, аав чинь тиймэрхүү байдалд дуртай болохоороо хайрт хүүгийнхээ төлөө түрийвчээ нээх биз, 

	— Та тэгж бодож байна! Яая даа! А тийм! Байз! Эмээ минь, та хэлбэл дээр байх. Тэгээд мөнгө эс өгвөл хараана шүү! гэж хэлээч. Таны хараахаас хэзээний ухаан алдчихдаг юм. 

	— За, за, яалаа гэж хараах юм! Чи миний хэлдгээр л гуй. Тэг хүү минь! Аавдаа сөгдлөө гэж толгой чинь тасраад уначихгүй, аав чинь шүү! аав чинь ч чиний сөгдөхийг үзэг... Тэг! тэр л зөв! 

	Петя арга сүвэгчлэх янзаар ташаа тулан, хойш урагшаа алхана, тэгснээ зогсож:

	— Үгүй дээ. Яавч өгөхгүй. Тухаа цоортол мөргөсөн ч өгөхгүй. Харин та хараавал л... Эмээ минь би одоо яах вэ? гэв. 

	— Үнэндээ мэдэхгүй юм! Үзээд л алд, зөөлөрч магадгүй! Ер нь чи яаж байгаа нь тэр вэ, сангийн мөнгө мөрийд алдана гэдэг чинь амар хэрэг үү? Ямар амьтан чамд заагаад өгчих вэ? 

	— Тоглоод л орхисон чинь алдчихлаа! Та өөрөө мөнгөгүй бол өнчин зээ нарынхаа мөнгөнөөс өг л дөө! 

	— Юу гэсэн үг вэ! Чи бодооч! Тэдний мөнгийг яалаа гэж өгч болдог юм? Чи над тийм юм бүү хэл! Бурхан минь өршөө, чи надтай энэ тухай бүү ярь! 

	— Мөнгө өгөх дургүй байх шив дээ? Харамсалтай байна. Би хүүг нь сайн л өгөх хүн дээ. Сард таван хувийн хүү өгвөл өгөх үү? Үгүй юү? За тэгвэл, нэг жилийн хугацаанд зуун хувийн хүү өгвөл өгөх үү? 

	— Чи бүү сайхан амла! гэж гараараа дохиод: — чи зайлаад өгөөч, бурхан чамайг өршөөг! Аягүй бол аав чинь дуулчхаад, намайг үг зааж өглөө гэж бодно! Ээ бурхан минь! Муу чавганц нь амаръя, би бүр зүүрмэглэж байсан юм, тэгэхэд чи ийм хэргээр ирсэн юм бий! 

	— За, яах вэ. Би явъя. Мөнгө зээлж болохгүй юм биз дээ? Сайхан байна. Садны ёс юм биз дээ. Гуравхан мянган янчааны улмаас зээ нь Сибирьд явах ёстой юм байжээ. Харин намайг үдэж хурал хуруулахаа мартав даа? 

	Петя хаалга тас саваад гарч одов. Түүний хөнгөмсгөөр найдсан нэг найдлага тэсэрлээ. Одоо яах вэ? Аавдаа бүх байдлаа илчлэх зам л үлдлээ! Гэвч магадгүй дээ... Бүтэж магадгүй. Одоо шуудхан очоод л учраа олъё, гэж Петя аман дотроо хэлээд байх уу! байя өнөөдөр орохоо байя... Яаж ч магадгүй... ер нь юу болдог бол? Байя, маргааш болгосон нь дээр... юу ч гэсэн бүтэн өдөр бий... Ер нь л маргааш болгосон нь дээр! Хэлж байж л явна даа! 

	Маргааш л учраа олъё гэж шийджээ... 

	Эмэг эхтэйгээ ярилцсаны дараа, цаг өнгөрөхөө байлаа. Тэр ч байтугай, Арина Петровна ирсэн шалтгааныг мэдчихээд үг ч дуугарахаа больчихлоо. Урвагч ээжтэйгээ тоглоё гэж бодсон боловч эх нь бодол бодон суугааг хараад дуугарсангүй ажээ. Петя бас, тамхи татан, дэмий сууна. Оройн хоолон дээр Профир түүнд:

	— Чи ер нь яахаа ирснээ хэлэх хүн үү, үгүй хүн үү? гэв. 

	— Маргааш хэлнээ! хэмээн Петя уруу царайлан өчив. 

	Петя нойргүй шахам хоноод эрт бослоо. Мөн л ацан бодолд автагдаж: юу болох бол, өгдөг бол уу! гэх найдвараар эхэлсэн бодол нь би юунд энд хүрч ирэв дээ? гэдэг асуултаар солигдон төгсөнө. Эцгийнхээ мөн чанарыг ойлгодоггүй ч юм уу, юу ч л гэсэн, хайрлах сэтгэлгүй бөгөөд тийм л өрөвч зөөлөн талыг нь ашиглаж зорьсноо биелүүлнэ гэж бодохоор уян сул талгүй хүн гэж Петя боддог бүлгээ. Аавтайгаа өөд өөдөөсөө харж суухдаа: Ямар нэгэн үл ойлгогдох барилгүй амьтантай л байгаа мэтээр бодно. Юунаас яаж эхлэхийг үл мэдэх учир айх, бантахын хооронд оршино. Хар багаасаа тийм янзтай байсан ажээ. Ухаан орсноосоо хойш ямар нэгэн горьдлогыг ааваараа шийдвэрлүүлэхийн оронд, огт бүтэхгүйд тооцож, орхисон нь дээр гэж дандаа бодох болжээ. Одоо ч тийм л байна. Юунаас эхлэх вэ? Яаж эхлэх вэ? Юу гэх бол? ... үгүй би юунд ирэв? 

	Петя гуниглана. Гэвч эндээс явахад хэдхэн цаг үлдэж байгаа тул нэг л арга бодох хэрэгтэй биз! Асар их зориг гаргаж, цамцаа товчлоод, явуутаа аман дотроо юм шивнэж зэгсэн зоримог алхсаар, аавынхаа тасалгаа тийш очив. 

	Урвагч мөргөл хийн зогсоно. Тэр мөргөлч учраас өдөрт хэдэн цаг мөргөдөг юм. Гэвч бурхан лугаа барилдаа барихыг горилдог бөгөөд бурханд хайртайн улмаас мөргөдөг бус, харин чөтгөрөөс айдаг тул ад муу юмнаас аврах болтугай! гэж мөргөдөг ажгуу. Тэрчлэн мөргөлийн уншлага олныг мэддэгээс гадна, ялангуяа мөргөх аргыг гоц мэднэ. Өөрөөр хэлбэл хэдийд амаа хөдөлгөж, нүдээ хялайлгах, хэдийд алга хавсарч, хэдийд алгыг нь дээш харуулан сарвайлгах, хэдийд алгуурхан наманчилж цэх зогсохыг мэднэ. Мөргөлийн дадлага ихтэй учраас заримдаа нүд, хамар нь улайж, нулимс гарна. Тэгэвч мөргөл нь түүнийг өөрчлөн шинэтгэсэн ч үгүй, ухаан санааг нь саруул болгосон ч үгүй, бүрхэг амьдралд нь гэгээ тусгасан ч үгүй болой. Янз янзын хөдөлгөөн гарган мөргөж байхдаа, зоориноос хүн юм авчих вэ гэх зэргийн улмаас цонхоор харна. Энэ бол нийтийн амьдралын байдлаас нь нэн гаж бөгөөд үнэхээр зожиг онцгой байдал бүлгээ. 

	Петя тасалгаа руу нь ороход Профир гараа сарвайлган босоо сөхрөн сууна. Орох цаг болоогүй байна гэх янзаар өрөөсөн гараараа дохилоо. Петя, цай уухад бэлтгэн, ширээн дээр юм зассан байгаа, хоолны өрөөнд хүлээнэ. Эцэг нь түүнийг санаатайгаар хүлээлгэж байгаа тул энд хагас цаг хүлээх нь жил болох шиг санагдана. Сэтгэлээ чангалж, зориг гарган орж ирсэн байдал нь бага багаар намжсаар байгаад, гоморхох байдалд шилжив. Анхандаа тайван сууж байснаа, сүүлд нь өрөөн дотуур өөд уруугаа алхаж гарав. Бүр сүүлдээ, исгэрч эхлэхэд тасалгааны хаалга онгойж, аав нь зэвүүнцэнгүй дуугаар:

	— Исгэрэх хэрэгцээтэй байвал агтын хашаа руу оч! хэмээн өгүүлэх нь сонсогдлоо. 

	Жаахан байзнаад, Профир ямар нэгэн баяр ёслолд бэлдсэн мэтээр, цэвэр дотуур хувцас ба хар бараан хувцас өмссөн гарч ирлээ. Дөнгөж л нэг «магнай нь тэнийсэн» юм шиг нүүр царай нь гялалзан, уян, дөлгөөн бөгөөд баясгалантай харагдав. Петя дээр хүрч ирээд, наманчлан үнсээд;

	— Хүү минь сайн байна уу! гэв. 

	— Сайн байна. Та сайн байна уу! 

	— Сайхан амрав уу? Ор дэр аятай засаж уу? Бясаа, нохой бөөс хазав уу? 

	— Их баярлалаа. Сайхан унтлаа. 

	— За, яамай даа, бурхан минь. Эцгийндээ ирсэн хүн сайхан унтсан байж таарна даа. Би биеэрээ үзсэн хүн шүү. Петербургт хэчнээн сайхан байвч Мөргөнд байгаа шиг сайхан унтдаггүй юм. Энд ч чи манцуйдаа байгаа юм шиг л байгаа л даа. За тэгээд яах вэ. Урьдаар цай ууцгаах уу, эсвэл чи юм хэлэх сэн гээд байна уу? 

	— Цайгаар ч яах вэ, одоо л хэдэн үг ярьсан нь дээр байна. Би одоо зургаахан цаг болоод явах ёстой бас эргэцүүлэн бодох цаг хугацаа ч шаардагдаж мэднэ. 

	— За, тэгье. Хүү минь, харин би эргэцүүлж боддоггүй л хүн шүү гэдгээ шууд хэлье. Хүний үгэнд хэлэх хариу над хэдийд ч бэлхэн байдаг юм. Чи зөв л талаар юм гуйх гэж ирсэн бол ав! Зөв, сайн талаар юм гуйвал би ер гар татахгүй өгнө. Биелүүлэхэд бэрх бөгөөд чадал хүрэхгүй ч байсан зөв талын юман дээр би огт татгалзахгүй! Тийм л хүн шүү дээ. Харин муу талын юм гуйж байгаа бол би юу ч өгөхгүй, чи битгий гомдоорой! Чамайг хэчнээн өрөвдөвч, би өгөхгүй! Хүү минь, би арга саам хийдэггүй хүн шүү! Над давхар ухаан байх ч үгүй. За, миний тасалгаа руу очъё! Чи ярь би сонсъё! Юу гэж ирсний чинь л дуулъя! 

	Тасалгаанд нь ороход, Профир хаалгаа хагас онгорхой орхиод, өөрөө ч суухгүй, Петяг суу гэлгүйгээр ийшээ тийшээ алхаж гарлаа. Уг асуудал төвөгтэй тул тиймэрхүү асуудлын хариуг явуут өгсөн нь дээр гэдгийг тааж мэдсэн юм шиг байв. Хэрэв асуудал муу тийшээ хандвал дургүйцлээ нууж, яриаг зогсооход бэлхэн байгаа царайтай байлаа. Эх, Евпракс хоёр нь хоолны өрөө рүү цайндаа орж ирэх болж байгаа бөгөөд тэднээр гэрч хийхийн тулд хаалгаа дутуу хаасан ажээ. 

	— Аав аа, би сангийн мөнгө мөрийд алдчихсан хэмээн палхийтэл хэлэв. 

	Урвагч огт дуугарсангүй. Уруул ам нь татганах нь л мэдэгдлээ. Тэгэхэд Петя ерийнхөө байдлаар:

	— Би гурван мянган янчаан алдсан, түүнийг нөгөөдөр төлөхгүй бол над их муу уршиг болох нь хэмээн шивнэн өгүүлэв. 

	— Яагаа вэ тэгээд, төлөх л үгүй юү! гэж Профир эелдгээр хэллээ. 

	 Баахан дуугүй алхацгаалаа. Петя цааш нь ярихыг хүсэвч дуугарч чадахгүй байж байж эцэст нь:

	— Хаанаас мөнгө олдог бил ээ? гэв. 

	— Хүү минь мөнгө олох эх үүсвэр чинь хаана байдгийг би мэдэхгүй. Ямар мөнгөөрөө төлөх гэж чи сангийн мөнгийг мөрийд алдсан юм, тэр мөнгөөрөө л төл, 

	— Ямар мөнгөөрөө төлөхөө мэдэхгүй л ийм явдал тохиолддогийг та мэднэ шүү дээ! 

	— Хүү минь, би юу ч мэдэхгүй. Би хөзөр тоглож яваа ч үгүй, харин энэ чавганцыг зугаацуулах л гэж хааяа тоглох боллоо. Тэгэхээрээ, чи намайг бузар явдалдаа бүү хутга, харин очиж цайгаа ууцгаасан нь дээр байх. Цайгаа ууж, юм хум ярьж сууя, харин, энэ тухай л ярихгүй шүү, бурхан минь! 

	Тэгээд Урвагч, хоолны өрөө рүү зугтахын тулд, хаалга тийш хандав. Гэтэл Петя түүнийг зогсоож:

	— Байз л даа би яаж ийгээд энэ хэргээс мултрах хэрэгтэй байна шүү гэж хэллээ. 

	Урвагч инээмсэглэн Петягийн царай өөд хараад:

	— Тэгэх хэрэгтэй хүү минь, гэж зөвшив. 

	— Тэгээд, туслаач дээ! 

	— Тэр бол өөр хэрэг ээ. Энэ хэргээс яаж ийгээд мултрах хэрэгтэй гэдэг чинь туйлын зөв. Харин яаж мултрах нь над падгүй! 

	— Үгүй та яагаад туслахыг хүсэхгүй байна? 

	— Яах юу байх вэ, нэгдүгээрт: чиний булай явдлын өрөнд өгөх мөнгө над алга, хоёрдугаарт: энэ чинь над огт падгүй зүйл юм. Өөрийн хийсэн, өөрт, өөд хаясан чулуу толгойд, айвал бүү хий, хийвэл бүү ай гэдэг юм. Ийм л байна даа хүү минь. Зөв талын юм гуйвал... гэж би саяхан хэлсэн шүү. 

	— Мэдэж байна, мэдэж байна. Та их олон үгтэй шүү... 

	— Байз хэрцгий байдлаа түр тат, би үгээ дуусгачихъя. Миний энэ бол зөвхөн үг биш шүү, би чамд нотлоод өгье... 

	Би саяхан чамд: авах ёстой зөв талын юм гуйвал ав! Би өгөхөд хэзээ ч бэлэн гэсэн шүү дээ. Гэтэл чи тийм биш зүйл гуйж байна тэгэхээрээ уучлаарай, би юу ч өгөхгүй! Булай явдалд зориулсан мөнгө над алга, алга, алга! Байлгаж ч чадахгүй, чи мэдэж ав! Тэрчлэн миний хэлж байгааг зөвхөн «үг» гэж хэлэхээ зогс, харин хэрэг явдлаас дутуугүй сургамж гэдгийг ойлгож ав. 

	— Та бодооч, тэгээд би яах вэ! 

	— Бурхан л болгоно биз хэмээн, гараа ялимгүй сарвайлган, бурхан тийш жишүүхэн харж өгүүлэв. 

	Хэн аль нь өрөөн дотуур баахан алхлаа. Урвагч нэлээд ялархангүй байдлаар алхална. Петя ташаагаа тулан, сахлаа долоон, мэгдэнгүй жуумганан, хойноос нь алхаж яваад:

	— Та намайг ганц хүүгээ гэж бодооч! 

	— Хүү минь хуучны домогт Иовыг бурхан юу ч үгүй болгосон шүү дээ. Тэгэхэд тэр гомдол хэлээгүй бөгөөд бурхан өгсөн юмаа буцаагаад авчхав аа хөөрхий, аргагүй дээ гэж л хэлсэн юм! Ийм л байна даа, хүү минь! 

	— Тэр бол бурхан авсан юм, гэтэл та өөрөө өөрөөсөө авч байна. Володя... 

	— За, чи олиггүй юм ярих нь шив дээ! 

	— Үгүй ээ, энэ бол олиггүй юм биш, үнэн зүйл шүү. Володя..» яасныг цөм мэднэ шүү. 

	— Үгүй үгүй! Олиггүй яриаг чинь сонсохыг би хүсэхгүй! Ер нь ч больё. Хэлэх үгээ чи хэлсэн, би хариуг нь хэлсэн. Одоо очиж цайгаа ууя. Цайгаа ууж, ярьж хөөрч байгаад салахынхаа өмнө жаахан балгая, тэгээд л тэр! Бурхан чамайг таалж л байна! Тэнгэр сайхан болж, зам саадгүй боллоо. Намбалзуулж байгаад л нэг харахад чинь өртөөн дээр хүрчихсэн л байх вий! 

	— Та сонсооч! Би гуйя! Танд хайрлах сэтгэл хуруун чинээ ч алга уу..? 

	— Байхгүй ээ, байхгүй! Энэ тухай ярихаа зогсъё, хоолны өрөө рүү очъё, ээж цайгаа уух гэж хүлээж ядаад л байгаа. Тэр муу чавганцыг хүлээлгээд яах вэ. 

	Урвагч түргэн эргэж, хаалга тийш гүйнгээ алхав. 

	— Явбал явж л бай, би энэ яриагаа болихгүй шүү! Улс амьтны дэргэд ярилцвал базаахгүй юм болно шүү! хэмээн Петя хойноос нь хашхирав. 

	Урвагч буцаж ирэн, хүүгийнхээ өөдөөс харж зогсоод:

	— Чи намайг яах гээд байгаа монди вэ... хэл хө! хэмээн, сандруухан дуугаар асуулаа. 

	— Та миний мөрийд алдсан мөнгийг л төлөөд аль. 

	— Хол хэвтэнэ дээ! 

	— Өөр хэлэх юм алга уу? 

	— Чи харж байна уу? Энийг харж байна уу? Эцгийн ерөөл... Тэгээд би үүний дэргэд: хол хэвтэнэ дээ! гэж хэлж байна хэмээн өрөөний буланд өлгөөстэй бурхан тийш хуруугаараа зааж, зоримог өгүүлэв. 

	Тэгээд, чиггүй алхан, тасалгаанаас гарч одов. 

	— Яргачаан! гэж хашхирах нь хойноос нь сонсогдсон бүлгээ.

	 

	* * *

	 

	Арина Петровна ширээнд суусан бөгөөд Евпракс цай ундаа бэлдэнэ. Чавганц юм бодон, дуугүй суухаар барахгүй, Петягаас зовно. Урвагч заншлаа дагаж, эхийнхээ дэргэд очиход эх нь наманчлал үйлдэнэ. Дараа нь, мэнд сайн байна уу, тавтай амрав уу гэх мэтийн заншил болсон асуултаа асуулцаж, хэвшил болсон хэдэн үгээрээ хариулалцана. 

	Өчигдөр орой нь эмгэн уйтгартай байжээ. Өөрөөс нь Петя мөнгө гуйснаас хойш, хараалын тухай бодол төрж, хачин байдлаар тээнэгэлзэж, «хараавал яах бол?» гэдэг санаа байнга оршино. Эцгийн тасалгаанд яриа болсныг мэдээд, тэр Евпракст хандаж ийн гуйруун:

	— Хонгор минь, тэд юу гэж ярьж байгааг хаалган дээр нь сэм очиж чагнаад ир. 

	Евпракс очиж чагнасан боловч мангуу учраас учир тоймыг нь олсонгүй тул:

	— Яриад л байцгаана! Хашхиралдахгүй байна! хэмээн хэлж ирлээ. 

	Тэгэхээр нь Арина Петровна тэсэж чадалгүй (цай болоод байхад) өөрөө хүрч очлоо. Гэвч яриа нь төгсөж байх бөгөөд Петягийн дуу чангарч, Профир түүнд нь хариу хэлсэн гэж үглээд байгаа янзтай байхыг нь мэдлээ. 

	«Үглээд л байх шив! Ингэдэг л хүн дээ! Иймийг нь би тэр цагт ойлгоогүй л юм даа!» гэж бодов. 

	Нэлээд байзнаад эцэг хүү хоёр хоолны өрөөнд орж ирцгээлээ. Петягийн царай улайж, цухалдуу амьсгална. Нүд нь дүрлийж, үс нь сэгсийж, духнаас нь хөлс бурзайна. Гэтэл урвагч уурлан зэвхий царайлна, уурлаагүй харагдахыг хэчнээн хичээвч уруул нь чичирнэ. Заншил болсон байдлаараа эхийнхээ мэндийг арай чарай мэдэв. 

	Бүгдээрээ ширээ тойрон суулаа. Петя онцгойдуухан газар сандлын түшлэг дээр биеэ тээж, хөлөө солбин сууж, тамхи татаж аав тийшээ ёжтой харна. Урвагч асууруун:

	— Харж байна уу, ээж ээ, тэнгэр онгойлоо, өчигдөр мөн ч сүрхий шуурав аа, биднийг бурхан таалаа юм биз! Тийм үү, ээж ээ? 

	— Бүү мэд, би өнөөдөр гадаа гараагүй. 

	Урвагч яриагаа үргэлжлүүлэн:

	— Бид бас хүндэт гийчнээ үдэж байна гэснээ, босон харайж цонхоор хараад: — Гадаа тун сайхан байна, бурхан тэнгэр бууж ирж, бужигнах байдлыг намтгах бололтой!

	Урвагчийн нялуун үгэнд нэг ч хүн хариу дуугарсангүй, Евпракс дийз дэх цайг чимээтэй сорон, аахилна. Арина Петровна аяга руугаа ширтэн, дуугүй сууна. Петя сандалтайгаа дайвалзан, инээдээ барьж ядаж байгаа мэтээр аавыгаа хачирхан сонирхон харна. Профир дахин яриа үүсгэв. 

	— Петя одоо ингэсхийгээд л гараад туучихвал оройхон төмөр замын өртөө хүрчихнэ. Өөрийн бөгөөд сульдаагүй морьдоо Муравьёвт хоёрхон цаг идүүлчхээд хөдлөхөд дороо л хүрнэ. Юухан байх вэ! Тавиад л буучихна! Аяа, Петя минь, Петя минь! Чи муу хүү юм! Бидэн дээрээ жаал байзнахгүй дээ ер! Бидэнд ч сайхан байх сан, чи өөрөө энд долоо хоноход ямар янзтай засрах сан бэ!

	Петя сандалтайгаа ганцхан аавыгаа харсаар байна. 

	— Чи юу гэж намайг ширт ээ вэ? Одоо намайг харж байгаа юу чи? гэж Урвагч уурсан асуув. 

	— Өөр юу юу гэж хэлэх бол л гэж харж байна. 

	— Зүгээрээ, хүү минь, хэчнээн ч хараад дэмий! Юу л гэж хэлсэн бэ, тэр л ёсоор болно. Би ам буцахгүй!

	Минут орчим чимээгүй болох зуурт:

	— Муу Урвагч хувхай! гэж шивнэх чимээ сонсогдлоо. 

	Профир түүнийг сонсов (тэр ч байтугай царай нь хувьсхийн) гэвч сонсоогүй царай гаргаж, 

	— Ээ дээ, хүүхэд минь та нарыгаа би хайрлах ч юм, энхрийлэн таалалтай санагдах ч юм, яана гэх вэ дээ, тэгж суух заяа над алга даа! Та нар ч өөрснөө зугтаад байх юм, бодвол та нар эцэг эх биднээсээ илүүтэй найз нөхөдтэй л болсон юм байлгүй. За яая гэх вэ! Бодохоос л урам хугарах юм. Та нар залуу улс болохоороо муу үглээ хөгшинтэй байхаас залуу нөхөдтэйгөө байх нь дээр ч байдаг биз! Ингэж бодоод л би үг дуугардаггүй юм шүү, бурханд л залбирч байдаг даа харин!

	— Муу яргачин! хэмээн Петя дахин шивнэх нь үлэмж тод сонстоход Арина Петровна айж, өөдөөс нь харав. Чавганцын нүдэнд мулгуу Степаны дүрс харагдах шиг ч боллоо. 

	— Чи хэнийг хэлж байна хө? хэмээн урвагч чичрэн бухимдан асуув. 

	— Танил нэг хүнээ хэлж байна. 

	— Тийм байх аа! Тэгж л хэлэх хэрэгтэй. Тэгэхгүй бол бидний нэгийг нь ч тэгж хэлж байгаа юм бил үү хэн мэдэх вэ? 

	Цөмөөрөө дуугүй сууна, аяганд хийсэн цай хэвээрээ мэлтийлцэнэ. Урвагч бас сандлын түшлэгт биеэ тээж байж ядан ганхалзана. Петя, горьдлого нь бүрмөсөн тасарч байгааг бодон амь нь тэмцэж яахаас ч буцахгүй байдалд хүрлээ. Эцэг хүү хоёр нэг л зэвүүн инээмсэглэн өөд өөдөөсөө харна. Профир хар тэнхээгээрээ биеэ баривч уур нь хагаран алдаж

	— Чи ер нь мэнд буцсан чинь дээр шүү! Тийм!

	— Буцалгүй дээ.

	— Чи юу хүлээгээд байна вэ? чи хэрэлдэх гээд л байх шиг байна, би хэнтэй ч хэрэлдэхийг хүсэхгүй. Бид эндээ хэрүүл шуугиангүй нам жим байдаг улс шүү, бас тэгээд энэ хөгшнөөс ичиж зовооч! Чи ер нь яах гэж ирсэн хүн бэ? 

	— Яах гэж ирснээ танд хэлсэн шүү дээ. 

	— Тийм л бол дэмий ирж дээ. Яв, хүү минь! Аль вэ, хүн байна уу? Энэ залуу эзний тэргийг янзал. Шарсан тахиа, түрс, өөр юу байна... өндөг мөндөг боогоод өг. Хүү минь, өртөөн дээр амарч, морьдоо идүүлэхдээ идээрэй. Өөр зүйлгүй!

	— Үгүй ээ! Би явах болоогүй байна. Би бас сүмд очиж алагдсан хүү Володядаа хурал хуруулна. 

	— Амиа хорлосон дүүгээ гээч... 

	— Үгүй ээ, алуулсан дүүгээ. 

	Эцэг хүү хоёр өөд өөдөөсөө дүрлийн харцгаана. Барилцаад авмаар л харагдана. Гэтэл Урвагч биеэ тас барьж, сандалтайгаа буруу харан сууж зангирсан дуугаар:

	— Хачин юм! Хачин юм!

	— Тийм ээ, алуулсан дүүдээ гэж Петя заналтайгаар өгүүллээ. 

	— Түүнийг хэн алсан юм? гэж Урвагч хүүгээ мохоохыг оролдож асуув. 

	Гэвч Петя ажиггүй царайлан, эрс тэс байдлаар өчрүүн:

	— Та!

	— Би юу? !

	Профир аргаа барна. Тэгснээ босон харайж, бурхан тийшээ харж мөргөнө. 

	— Та, та та! гэж Петя давтан хэлэв. 

	— За боллоо! Ээ бурхан минь! Ёх бурханд мөргөөд, жаахан гайгүй болж байна! гээд Урвагч ширээний хажууд дахин сууж: За, байз! Жаахан азна! Эцгийн хувьд би чамтай ийм зүйл ярилцахгүй байх нь зохис боловч, ярих шаардлага гарч байна! ингэхэд ер нь, чиний бодлоор бол Володяг би алсан хэрэг үү? 

	— Тийм ээ, та! 

	— Миний бодлоор бол тийм биш дээ. Миний бодлоор бол тэр чинь биеэ буудаж алсан шиг санагдах юм. Яг тэр үеэр би эндээ Мөргөнд байсан, харин Володя Петрбургт нас барсан шүү. Над ер нь ямар хамаа байна? Би долоон зуугаад мод газрын цаанаас яаж алдаг юм? 

	— Та мэдэхгүй царай гаргаж байх шив? 

	— Мэдэхгүй байна... бурхан тэнгэр харж байна, би мэдэхгүй. 

	— Тэгвэл Володяг хэн улаан мөнгөгүй болгож хаясан бэ? Түүний цалинг хэн хаасан бэ? Хэн гэх вэ? 

	— Т... т... тэгвэл тэр чинь яагаад эцгийнхээ саналаас зөрж гэрлэсэн юм? 

	— Та зөвшөөрсөн биз дээ? 

	— Хэн? Би юу? Бурхан өршөө! Би ерөөсөө зөвшөөрөөгүй! Огт зөвшөөрөөгүй! 

	— За тийм ээ, та сурсан аргаа хэрэглээ биз. Таны нэг үг арван утгатай байдаг учраас баримтлахад бэрх л дээ! 

	— Би огт зөвшөөрөөгүй шүү! Тэр үед Володя: «Аав аа, би Лидатай гэрлэхийг хүсэж байна» гэж над бичих нь бичсэн л дээ. «Хүсэж байна» гэснээс биш «зөвшөөрөл гуйя» гэж бичээгүйг ойлгож байна уу? Тэгээд би: гэрлэхийг хүсэж байгаа бол гэрлэ, би саад хийхгүй гэж л хариулсан даа! Ердөө л энэ дээ. 

	— Ердөө л энэ үү гэж дооглоод: — Энэ чинь зөвшөөрсөн хэрэг биш үү? гэв. 

	— Биш ээ. Би юу гэсэн бэ? Би саад хийхгүй л гэсэн дээ. Харин зөвшөөрье, үл зөвшөөрнө гэсэн бол өөр хэрэг шүү. Надаас тэр зөвшөөрөл гуйгаагүй шүү, шууд л "аав аа, би Лидатай гэрлэхийг хүсэж байгаа" л гэсэн юм, тэгээд зөвшөөрлийн талаар юу ч хэлээгүй юм, гэрлэхийг хүсэж байгаа бол бурхан өршөөг! нэг Лидатайгаа ч гэрлэдэг сэн үү, нэг хэсэг Лидатайгаа гэрлэдэг сэн үү. Би саад хийхгүй л гэсэн юм аа. 

	— Идэх хоолгүй болгочхож чаддаг л хүн юм даа. Та: чиний санал над төдий л таалагдахгүй байна, тэгэхээрээ, би саад хийхгүй боловч эцэст нь чамд мөнгөн туслалцаа үзүүлэхгүй гэдгийг санаарай гэж хариу бичихээ яасан юм. Тэгсэн бол ойлгомжтой биз. 

	— Үгүй ээ, би яасан ч тэгж бичихгүй. Нас биед хүрсэн хүүгээ би яасан ч занахгүй! Би хүнд саад болохгүйг л баримталдаг хүн! Гэрлэх л хүсэлтэй бол гэрлэ! Харин түүнийхээ уршгийг л сайхан мэдээрэй! Юугаар төгсөхийг бодохын тулд ухаан санаа заяасан байдаг юм. Ер нь, би бусдын хэрэгт оролцдог ч үгүй, зөвхөн өөрөө бусдын хэрэгт оролцдоггүй бус бас бусдыг ч өөрийнхөө хэрэгт оролцуулахыг хүсэхгүй, хүсэхгүй байтугай... хориглоно! Бүтэлгүй өөдгүй хүү чи «хориглоно» гэж байгааг дуулж байна уу! 

	— Хоригло л доо, харин олон түмний амыг таглахгүй шүү! 

	— Гэмших ч үгүй юм! Аавыгаа гомдоочихлоо гэдгээ ойлгодог болоосой! За яах вэ. Буруу хэрэг хийж гэе, тэгээд хашрах ёстой биз! Уучлал гуйх ёстой! "Хайрт аав минь, би таныг гомдоочихлоо, уучлаарай!" гэх ёстой. Түүний оронд ингэдэг байна шүү, та минь! 

	— Тэр чинь танд бичсэн байна шүү дээ, цаашид амьдрах бэл тасарлаа гэдгээ танд дурдсан байна шүү дээ... 

	— Аавдаа дурддаггүй юм. Ааваасаа гуйдаг ёстой юм, тэгээд л тэр дээ. 

	— Гуйсан шүү дээ. Тэр чинь зовж зүдрээд өршөөл уучлал гуйсан шүү дээ. Юм бүрийг л гүйцээсэн дээ! 

	— Тэглээ ч гэсэн, түүний буруу их байсан юм. Уучлал гуйхад нь аав нь уучлахгүй байвал дахиад гуйх хэрэгтэй. 

	— Ээ дээ, та ч! 

	Ингэж хэлээд, Петя ганхахаа болин, ширээ рүү эргэж, хоёр гараараа дээр нь тохойлдоод:

	— Би ч гэсэн л... хэмээн аяархан шивнэв. Царай нь аяндаа хувирч, эхэр татан уйллаа. 

	— Хохь доо... 

	Урвагчид үгээ дуусгах бололцоо олдсонгүй, өөрөөр хэлбэл, энэ минутад огт санамсаргүй явдал тохиолдлоо. Саяхан болж өнгөрсөн ярианд Арина Петровнагийн тухай үг дурссангүй. Тийм учраас Арина Петровна гэр бүлийн иймэрхүү явдлыг дуугүй харж сууж эс тэвчив. Нөгөөтээгүүр, сэтгэлд нь жирийн бус ямар нэгэн бодол төрж, оюун санаанд нь өөрийн нь хувийн амьдралын дүн ил тод ойлгогдож байгаа болов уу гэмээр сэжиг бүхий харагдлаа. Царай нь зориг орон нүд нь сэргэн гялалзаж, уруул ам нь хөдлөн, нэг үг хэлэх гээд чадахгүй байгаа мэт санагдав. Тэгээд Петягийн цурхиран уйлах авиа хоолны өрөөгөөр түгэх яг тэр минутад, зөөлөн сандлаасаа гэнэт босон харайж гараа урагш сунган, голынхоо дуугаар сүүрс алдан, уйлан өгүүлрүүн:

	— Хараан зүхнэм!

	 

	ГОЛОВЛЁВ ЭЗНИЙХЭН - 2 (e-nom.mn)

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Цэргийн хэвлэх үйлдвэрт хэвлэв

	
Заметки

		[←1]
	 Хамжлагат ёсны үеийн орос оронд (1874 он хүртэл) газрын эзэд хамжлагат тариачдаасаа цэрэгт өгдөг байсан бөгөөд цэрэгт тэнцсэн хүний магнай дээрээс (эс тэнцвэл дагзан дээрээс) үсийг нь хяргадаг байсан учраас ингэж хэлэх болсон юм. 




	[←2]
	 Барков И. С. «732—768» язгууртны дунд гар бичмэлээр тарсан садар самууны шүлэг бичдэг ба орчуулдаг хүн байв. Головлев төрөөгүй байхад Барков нас барсан тул найз байсан нь худал юм. 




	[←3]
	 1808 оноос газрын эздэд зээл олгох газар бий болсныг «зээлийн зөвлөл» гэж нэрлэж байв




	[←4]
	 Түр цэрэгт явах дургүй чинээлэг язгууртан ядуулагтаа мөнгө өгч орондоо ацаглаж явуулдаг байсан (1815—1856 оны үед)




	[←5]
	 Рогожск харуул гэдэг газар Москвад байсан




	[←6]
	 Тамхины фабрикийн эзэн Жуковын нэрээр нэрлэсэн тамхи. 




	[←7]
	 Хамжлагынхаа тариачдаас цэрэгт явуулсан газрын эзэнд цэргийн тооцооны баримт олгож байсан ба дайнд үрэгдсэн хүмүүсийн нь оронд тэр баримтаар нь газрын эзэнд сангаас мөнгө өгдөг байсан юм. 




	[←8]
	 Мещерск ванг нас барахад (1779) Державины бичсэн магтаалын нэгэн мөр. 




	[←9]
	 Хулд загас (ЦБ)




	[←10]
	 Морины нэр. 




	[←11]
	 Уг домог нь эцгээсээ өмч хөрөнгөө авч яваад садар самуун амьдарч өр ширэнд баригдаж, хаширч залхаад эгж ирсэн хүүгээ эцэг нь уучилж өнгөрүүлсэн тухай өгүүлдэг бөгөөд Степаныг тэгж уучлахгүй тул түүн лүгээ адилтган бодох нь үнэхээр мангуурал ажээ




	[←12]
	 Газрын эздийн газар дэвсгэрийн заагийг заасан өндөр мод




	[←13]
	 Медуз маш сайхан үс гэзэгтэй гуа хүүхэн байжээ. Минерва дар эх түүнд уурлаад үсийг нь хорт могой болгон, нүдийг нь амьд юм бүхнийг чулуу болгох шидтэй болгосон гэж Грек үлгэрт гардаг. Наанаа сайхан, цаанаа муухай зүйлийг үүнтэй жишсэн ажээ




	[←14]
	 Жуковтой өрсөлдөж байсан тамхины фабрикийн эзний нэрээр нэрлэсэн тамхи




	[←15]
	 Намагт байдаг нэг төрлийн шувуу (Хараалж шувуу (ЦБ))




	[←16]
	 Хамжлагат ёсыг өөрчлөх тухай яриа I Николай нас бармагц «1855» гарсан 1856 онд II Николай хамжлагат ёсыг устгах саналтай байгааг зарласан. Хаант засгийн газраас хэд дахин уриалга гарсны дараа язгууртнууд тусгай хурал хийж хамжлагат ёс өөрчлөх тухай асуудал хэлэлцсэн 1857 онд хаан бичиг тарааж 1858 онд намар тариачныг хамжлагаас чөлөөлөх тухай төсөл боловсруулах ажил эрхэлсэн хороодыг муж бүрд байгуулсан. 1859 онд тэдгээр төслийг хянаж шинэ хууль гаргах материал бэлтгэх ажил эрхэлсэн редакторын комисс бий болсон




	[←17]
	 Эрт цагт хүн төрөлхтөн нэг хэлтэй байжээ. Тэгээд тэнгэрт тулсан өндөр байшин барихаар ярилцаж, барилгаа эхлэх үед нь бурхан янз бүрийн хэлтэй болгожээ. Хэл нэвтрэхээ больсон учир нөгөө барилгаа дутуу хаясан тухай судар домогт гардаг бил ээ. Тэр барилгыг уг домогт вавилон хэмээн нэрлэдэг




	[←18]
	 Эгейн тэнгисийн дэргэд Македонид байдаг Афон гэдэг уулан дээр барьсан (грекийн сүсэгт эрэгтэйчүүдийн) дуган




	[←19]
	 Францын хөгжмийн зохиолч Оффенбахын хөгжмөөр хийсэн хошин дуурь (1819—1870 онуудад тоглож байсан). Тэр үедээ үлэмж сонирхогдож байсан юм




	[←20]
	 1839—1870 онуудад Оффенбахын хошин дууриудад гарамгай тоглож байсан нэрт жүжигчин В. А. Лядоваг хэлж байгаа ажээ




	[←21]
	 Хаант Оросын (язгууртны багачуудад зориулсан) цэргийн дунд сургууль




	[←22]
	 Францын нэрт хошин зохиолч Мольерийн жүжгийн маш бялдууч баатрын нэр (1667 онд эхлэн тоглосон)




	[←23]
	 Щедрин 1874 оны өвөл нас барсан эхийгээ оршуулж яваад салхинд цохиулж өвчин олоод францад явж байхдаа тэндхийн хөрөнгөтөн нарын тэр үеийн дэндүү бялдууч байдлыг үзэн ядаж байсан юм. Профир хэдийгээр бялдууч боловч тэр үеийн францын бялдууч хөрөнгөтөн нарын дэргэд юу ч биш гэж бодож байсан ажээ




	[←24]
	 Хаант оросын нэрт өмгөөлөгч Ф. II Плевакаг хэлж байгаа юм




	[←25]
	 Орос ардын хөгжимтэй дэвхцээн бүжиг




	[←26]
	 Хаант оросын нэрт хоёр өмгөөлөгчийн нэг П. И. Языковыг хэлж байгаа юм




	[←27]
	 Хаант орос, хэрэгтнийг Сибирьд цөлдөг байсан юм

